
          Шалласу ШАЛЛАСУЕВ,
          МахIачкъалаллал шагьрулул 
          хъунаманал кумагчи. 

ТIАЙЛАБАЦIУ БАННАВ!

Машгьурсса лакрал шаэр, Дагъусттаннал халкьуннал чичу Ссугъури 
Увайсовлул пахрулий тIий ур  2009 шиная шийнмайсса Аьрасатнал чичултрал 
Союзрал член Гьаруннул душ Сиянат ХIажиевая: «Итххявхсса драматург, чичу 
ва шаэр».

Гьунар бусса драматург, шаэр, чичу, журналист Сиянат ХIажиевал яла 
ццихь буми шеърирду багьну бур ххюва томрайсса «Лакрал поэзиялул 
антологиялувун». Му хъунмасса кьиматри ванил творчестволун бивщусса.

5-мур классраву дуклакисса чIумал школалий баян бувну бивкIссар 
«Любимое время года» тIисса сочинениярттал конкурс. Га конкурсраву 
МахIачкъала шагьрулул 15-мур школалий бувгьуссар цалчинмур кIану. 
Классрал хьхьичI ганил сочинениегу дурккуну , оьрус мазрал муаьллим 
Галина Петровнал увкуссар: «ХIажиева, ина шаэрнал къачичинну, ххуйну 
чирчуну дур сочинение. Вияту ххуйсса шаэр хьунссия», – куну. Гания шинмай 
Сиянатлун назмурду чичлансса гъира багьну бур. Цалчинсса назму чирчуссар 
5-мур классраву дуклакисса чIумал, Гьамиящиял шяраваллин хас дурну:

Зунттал вивн ларсуну,
Мурхьирдавн дахь ларгун,
ЧIалай дур архния
Ттун шяравалу.
Га ттул шяравалур –
ОьчIшиврул мина,
Ххирарвавлий вияр
Ттун цамур кIану?
Цимийгу шинни ттул
Шяравн къабивну,
Буттал аьрщарал ссихI,
Чурххайн къалавну.

Вана ттигу на най
Вил щюлли къурух,
КьачIа-кьачIа хъанай,
ЩатIив бишлайсса.
Дюхлулсса марчгу бур
Ттул чурххайх бишлай,
«Бавурав» тIий хханссар,
Ттул хьхьичIун бувккун.
Агь, ттул ччаврил минай, –
Ттул Гьамиящи,
Бурвав цамур кIану,
Дусса вил лащин?!

Романист ягу тарихчи хьун  бюхъайссар, 
амма драматургну ляхъайссар.
                                                     А.МОРУА 

Ва назму рирщуссар «ЦIусса лакрал колхозник» тIисса кказитрай. Гания 
шинмай ганил чичайсса бивкIссар назмурду, амма щинчIав ккаккан къабувну. 
Ганил цалчинма редактор ивкIссар Казбек Мазаев.

1985-ку шинал Культпросветучилище ятIулсса дипломрайну къуртал 
бувну бувхссар Литературный институтравун, ца экзаменгу дуллуну. Ганил 
семинарданул хъунама ивкIссар Аьрасатнавух цIа дурксса театральный критик, 
драматург Владимир Федорович Пименов.

«Когда я читаю твои пьесы, меня удивляет, что ты кавказская женщина, 
так близка к русской душе. Твои взрослые герои говорят чисто на старом 
деревенском языке, ты хорошо владеешь русским языком, что импонирует 
мне. Хорошо владеешь сценой и характерами своих героев, что очень важно в 
драматургии. Владеешь словом, т.е. каждое слово твоих героев – это действие 
настоящей драматургии, таким был и Чехов», – куссар В.Ф. Пименовлул ганил 
пьесардал хIакъираву. 

1984 шинал ноябрьданул 17-нний лакрал А. Къапиевлул цIанийсса 
театрдануву хьуссар ганил цалчинсса премьера «Багъишла ити» тIисса 
пьесалийну. КIилчинмур премьера хьуссар 2005-ку шинал «Буттал къатта» 
тIисса пьеса бивхьуну. 1987-ку шинал лазгиял С. Стальскийл цIанийсса 
паччахIлугърал театрданулгу кьамул бувссар ганил «Подбитые на взлете» 
тIисса пьеса, амма чIявусса актертал театрданува лавгуну, бикъавхьунма 
ливчIссар.

2009-ку шинал Дагъусттаннал издательстволул итабавкьуссар «Хъявринсса 
умуд» тIисса С. ХIажиевал роман. 2011-ку шинал бувккуссар «Ты вечно 
пребудешь на этой земле» тIисса очеркирттал жуж. 2017-ку шинал «Эпоха» 
издательстволул хIукмулийн бувну «Язык – душа нации» тIисса сериялуву 
«Самоучитель лакского языка» тIисса жуж итабавкьуну бур.

2019-ку шинал Лакрал театрадануву «Даркку дагьантту» тIисса сатиралул 
вечер хьуссар Зощенкол ва Чеховлул монологирттащал цачIусса.

Сиянат ХIажиева 1988-ку шиная шинмай зий буссар «ЧIавалачин» 
журналданул кIилчинмур редакторну.

Хъунбакъасса хавар «ЧIавалачинналий» бувксса чIумал, Аьбдул Мирзаевлул 
увкуссар: «На вил оьрчIан чивчусса хавар буккав, хъинну ххуй бивзунни. Ттул 
пикрилий, ина хаварду чичларчан, вияту ххаллилсса чичу букканссия». Мув 
«Петушиный бой» тIисса хавар бувкссар «Пионер журналланийгу, дукIу-
кIулсса оьрус мазрай Москавлий бувксса оьрчIансса дагъусттаннал чичултрал 
произведениярттая сакин бувсса антологиялийгу. Циняв дагъусттаннал 
миллатирттал мазурдийн таржума бувну буссар ганил произведенияртту. 
ЧIявучил буккай яруссаннал, даргиял, нугъайннал ва м.ц. мазурдий. Цимийвагу 
хавар бивщуну бур Карелиянавугу, Болгариянавугу, архIал дуклай бивкIсса 
дустурал цала мазурдийн таржума бувну.

Машгьурсса аьлимчу, шаэр, чичу Хизри Илиясовлул учаврийн бувну, жула 
оьрчIансса журнал «ЧIавалачин» хъанай бур ца жува пахру банмурну, мунивугу 
хъунмасса, агьамсса даву дуллай бур хъунама редактор Мирза Щамххалович 
Давыдовлущал жулва юбиляр ХIажиева Сиянат Гьаруннул душ. 

Юбилейращал барча буллай, чIа чин ччай ура Сиянат ХIажиеван цIуллушиву, 
тIайлабацIу, чичу-буккулуву хьхьичIуннайшивуртту.

Поэзия

                                     Сиянат  Х1АЖИЕВА
           
                   

     
БАГЪИШЛА  БИТИ

Та дия  ссутнил  кьини,
Махъра  - махъсса  минут1ру,
Самолетрал  ххурххулул
Гургут1и  бувсса  вокзал. 
Вокзалланул  дяниву,
Ттул  жавабрайн  умудну
Ина  ия  ялугьлай,
Яру бат1ин  къабюхълай.
Ттул  дак1нимур  бувч1уну
Самолетрал  ххурххулул
Зерххуна  тай  минут1ру  
На  х1асратрай  гьан  дурсса.

Багъишла  бити,  ина,
Ттуща  къавхьуна  таний
Вихьхьун  жаваб  дуллуну,
Вил  иминну  пиш  т1исса, 
 Ччаврил  бувц1усса  яру
Буний  мик1  лач1ун  буван.
Дак1нихтуну  чивчусса
Вил  ттуч1ансса  шеърирду,
Умуд  кьукьин  къаччисса
Телефонналул  зангру…
Юх,   бакъая  ттул  мурад  -
Ца  бач1васса  пишлийну
Умуд  бишин  увансса…

60 шин

*  *  *
Тач1ав   къадик1айсса 
Хажаллатшиву
Дагьну дур  къатлувун
На халват  хьусса:
Дусталгу  лавгунни, 
Бура  навалу,
К1их1уллану  дур  дак1,
Хьхьунищал  ччалай,
Цилла  ялгъузшиврийн  
Мук1ру хьун  къаччай.
Гъав  ларгун  дур ссавгу
Ттуруллал  ларсун,
Ца-ца  т1ий,  арх-архну
Бур  ц1уртти  пперх  т1ий.
Ттуруллал  бугьавай,
Ялун  личавай,

Ц1убарзгу  гьузуй  бур
Ц1урттал  дянивух.
Ттул  пашмансса  пикри
Ххинил  бувансса
Сикъарсусса  канил
Кьут1гу  увкуну,
«Буч1иссарив  уххан?»-
Ттухьгу  ц1увххуну, 
Цуркил  шаттирдайну
Ина  увххуна.
Ч1явуя  суаллу
Вил  яруннаву,
Ххарисса  бия  пиш
Мурччай  мик1 лавч1сса, 
Амма  тавшишнува
Авц1уна  хьулух.



6

Ттул  хавсса  яруннав
Жаваб  къаляхълай,
Пашманну  лавх1уну
Ина  лавгуна.
Вил  хъирив  левчуну
-  Занахьу! –учав,

Вил  дак1  ххари  хьунсса
Пишгу  личин  бав,
Амма  ттул  пашмансса
Симанналуллив
Бувсуна  дак1ниву
Ина  акъасса.
                                     1990ш.

*  *  *
Кьини лях  къакуну
Ина  уч1ара,
Тихава  най  уна,
Ттухь  пиш    учара.
Къак1улли  вил  дак1ний
Ттун  ци  буссарив, 
Цукунсса  дуссарив
Вил  пишлил  мяъна.

Ччисса  ура  куну,
Учин  къахьунссар,
Бакъар  ттул  дак1ниву
Мукунсса  асар,
Акъанугу  ина
Ттуна  ххуй  излай,
Ярурив  ттул  бик1ай
Вил  хьхьич1ун  лечлай.
                                    1985ш.

*  *  *
Бур  к1интнил  марч  аьт1ий,
Кучардавх  лечлай,
К1ач1асса  мурхьирдахь  
Дак1нийсса  буслай,
Бура  нагу  утти
Мурчац1ун  бах1лай,
Та  ларгсса  инт  дак1ний
Буруккинттарай.
Цуксса  кьурч1инугу
Мук1ру  хьун  утти
Зана  къахьуншиврий
Тай  интнил  хьхьурду,
Банавшалул  рангсса
Нах1усса  к1юрхру,
Агь,  нах1усса  бик1ай
Виясса  пикри!
Гьарца  хьунаавкьсса

Жагьилнал иттав
Ххалшай,  оьрч1,  вил  яру
Ччаврил  бувц1усса,
Амма  ххал  къашай  ттун
Гай  яруннаву
Та  вил  куклусса  пиш
Ттухьва  учайсса.
Ина  лавгсса  ххуллийх
Занан  бик1ара,
Ххалшайрив  ххал  уван 
Ина  цал  ттигу,
Амма  чун  гьарчагу,
Чун  бургарчагу,
Къалякъара  ина
Хьхьич1ва  куна ттигу
Ттуха  луглай  най.
                                        1987ш.

УМУД
Щуруй-щарай  бур  вокзал
Анаварсса макьаннай,
Щют1а   т1ий  най  дур  ч1унгу
Ссапар  чунмай  буссарив.
Парш-пуршгу   т1ий, паща   т1ий,
Ххуллийн  букки  т1ий, оьвт1ий,

Къазразанну  бавц1унни
Х1инча  шатта  жулва  хьхьич1.
Хьхьунивун   ишан  ларсъсса
Ц1аннал    чалагъайлуву,
Дак1 пашманну  дунура,
Ттухь    ттюнгъасса  пишгу  т1ий,

Ина  ияв  хъапа  т1ий  -
Ссавур  дакъасса  лах1за 
Бац1ан  бан  сакаратрай.
Хъювсулсса  хъит-шитлищал
Сукку-кьют1угу  хьуну,
Левчун    бавчуна  поезд, 
Инагу  махъ  кьаивтун.
Агь,  заманай, заманай,
Мурват  бакъасса,    ттул  дус, 
Чалухъшиву  циркьай  вил
Язимий  ятин  буллан?..
Вил  яру, мий  вил  яру,

Муххал  ххуллийва  ливч1сса,
Сикъавсунма  увкусса
Ттул  ч1аврайнсса  вил  ппайгу!
Аь, цимийлгу,  цимийлгу,
Ттул  янувсса,  архсса  дус,  
Хьхьич1  бац1ай  хияллавух
Та  ларгсса   интнил  лах1за…
Амма  умуд  бишара, 
Лаянссарахха  куну
 Та   -  ухьурчагу   ина
Ттулва  поездрал  хъирив.
                                             1986 ш.

                                     АРСНАЧ1АНССА   ЧАГЪАР
Ца  ххуйну  буруча
  Ч1арав  бавкьуну –
Хъач1рай  хъач1  дирхьуну,
Буттагу,    арсгу…
Амма  аьзизсса  арс,
Оьрч1шивруввасса,
Мув  ч1авашивруву
Цанна  пашмансса?
Лажинни,  ик1арав
Буруккинттарай,

Зулва  дяний  бац1ан
На  ч1арав  бакъа?
Зул  сурат  бак1рац1ну 
Утту  бишара,
К1юрххилнийн  лякъара
Ттунма  навалу.
Мукьал  хьхьемявххусса
Яру   т1ивт1уну,
Бач1васса  ч1ирттащал
Щугълурдай  зуя.

Ина  акъа  къатта
Бур  хьюлу  хьуну,
Вил  хъирив  лавгривав  
Вай  баргъ  ва  барзгу?
Занахьу,  занахьу,
Ттул   цама  акъуй,
Вияр  аьзиз  дансса
Ва  дунияллий
Цич1ав дакъари.
Вил  хъатирданун  на
Ялтту  буч1анна,  
Ци-цигу  оьмургу  
Хъама  битанна,
Мик1  ларч1сса  дак1нива
Пишгу  учинна,
Вин  ххирасса  бутта
Х1алал  итанна,
Так  занахьу  ина
Ч1ирисса  т1ювайн,
Аьзиз  дурккун  дурча,
Вих  ттюнгъасса  дак1.

ДУШНИХЬ
Ниттил  карав бак1 дирхьуну,
Ца ххирархха  вин  шанан…
Нах1усса  бик1айрив, душ,
Ниттил  каравсса  шану?
На вил  бак1райх ках чинна,
Ттюнгъану  ххира     банна, 
Так  аьт1ут1и  мабара
Ина  мий  жангри  яру.
Ина  аьт1ут1ини  ттун,
Дуниял аьт1ун  дик1ай,
Ттул  чурххал  базурдавух
Къювурду  дуллан  дик1ай.
Ина, пиш  т1ий, чант1 кувкун,
Дуниял  пиш  т1ун  дик1ай,

Ина   т1урк1у   т1ут1иний,
Ц1уртти  аьрщарайн  зизай.
На вил  ялун  кьус  дирк1ун,
К1иринийгу  ххют  данна,
Хъазамрайн  ч1увин     бувну,
Бявкъуний  гъели    банна,
Вил  шану мюхчан  буллай,
Хьхьурду  уттара  данна,
Вил  ялату  ттурлугу,
Бурангу  байщун  банна.
Шанашу,  ттул  ч1ивит1уй,
Дирхьуну    карав  бак1гу…
Мюхчан  дуллай  дурача,
На  вил  талих1рал  мак1гу.

БУТТАЛ   ГЬАТТАЙ
                  

Сиянатлул ппу ва нину:
                     Гьарун ва Субайнат

Аьрапалул  кьини
Бувк1ра  вил  гьаттайн,
Садакьалун  бач1ин
Вил  рух1ирая
Нац1усса   бакъухъгу,  
Нат1ух1гу   лавсун.

Вил  бак1рац1  бивщусса
Бурк1унттуйхгу  на
Ттюнгъану  ках  учав
Вил  бак1райх  кунна,
«Аьпа  баннав», -куну,  
Ливт1уцириннал,

Аьлх1ангу  буккинна,
Никирттайн  багьну.
Бик1ича  к1унт1а  т1ий
Яругу  мукьал  -
Ттул  къумасса  дак1нил
Буллайсса  асар.
Вил  ч1арав увччусса
Вил  ч1ава  уссу,
Зул  бак1рац1  дурччусса
Зул  хъунна  бава…  
Шанна-шанна   ардас
Ттул  язимийннал!
Гьарца  ардасрая
Бурувгсса  яру,
Бивзун  бац1ан  бувну,  
Ттухва  буруглай,
Лавгмунил,  ккавкмунил
Х1исав-сан  дуллай.
Агь,инай,  Заманай,
Зиялий  лавгсса,
Вай ци   зияннуркьай
Ина  буллайсса?!
Х1икматну  ливч1унна,
Х1уч1  кунни  дак1нил,
Ц1у  ларгсса  х1атталлийн
Дахьва  я  щайхту,
Интту  къупавусса
Т1абиаьт  кунна, 
 Дахьра  аргъ  дирзусса
Щарнил  жагьилтал

Утти  абадлийра 
Мина  дирхьуну,
Лякъайхту  вил  ч1арав,
Мяммай,  бувччуну.
Т1айласса  бухьунссар
Жулва  учала:
«Бувч1айссар, к1улшайссар
Рух1иран, -  т1исса. -
Ххиранал  увкусса
Ххарисса  пишгу, 
Къуману  рурт1усса
К1ирисса  макьгу».
Бувч1айхьунссар  вингу
Ттул  дак1нил  ах1вал,  
Ччя-ччяни  ккаккара
Ина  ттун  мак1ра:
Оь  кьини  к1и  дач1лай,

                                                  Гьарун ва Субайнат

Хъун  кьини  пиш   т1ий.
Ч1ивисса  бия  на,
Ина  ивч1айний,
Бакъая  буруккин
Ссалч1ав,  я  щилч1ав,
Амма  оьрму  лаглай,
К1улшилийн  бук1лай,
Бувч1унни  ца  бутта
Т1исса  мукъуву
Цукссара  хъуннасса
Дуссарив  мяъна.
Вил  бурк1унттуй  дурсса
Оьрмулул  чичру
Арх1ал  дарц1унни  тти
Ттул  оьрмулущал.
Вил  мюрщи  оьрч1айнгу
Мяммахъул  учай,
Ч1аванна  щащарну
  Лирч1сса  вил  щаргу,
Дур  утти  къарт  хьуну,
Вин  къадурч1инну.
Дукъарч1инну  дур  тти
Щалла  дуниял
Янсаврал  ц1араву
Пякь-шакь  т1ут1исса, 

Чарттува аьт1ий  бур
Жулва  шяраву,
Щарнил  ч1алаьрдая
Аьпалун  ливч1сса.
Агь, инай, Заманай,
Зиялий  лавгсса,
Вай  ци  зияннуркьай
Ина  жун  бувсса?!
Гъили  бургъилухгу,
Янил  ляп1  чиннийн,
Янила  ласара
Ина  язимий, 
Ялгъузшиву  рутлай
Махъмийннавунгу.
Я,  Аллагь,  леххаву
На  вин  т1ий  бура:
Ттул  щалва  буруккин –
Ва  Заманалул
Рух1  думур, дакъамур
Духлаган  къадан,
Аьсив  къабаннав  т1ий
Цилва  агъуву
Дунияллий  ливч1сса
Вай  баргъ ва  барзгу. 

Сажид  КАМАЛОВ

     

Цури шаэр? Ва суал ттухьхьун чIявучил булай. Нагу мий суаллахь-
хьун укунсса жаваб дулара: «Ттул пикрилий цумацанналгу шаэр айхьунс-
сар цалва бакIрачIан бувкIмунил, цалва заманалул дардирдал ва ххариши-
вурттал сасан увмунил лагмасса тIабиаьтрал чIюлушиннарал, гьавасрал 
ххари уллалимунил, мунил ссихIирал шавкь дакIниву ларсун заназиму-
нил. Фашист Германнащалсса дяъвилул шиннардий, оьрчIруну буна, кка-
ши-мякь бувхIусса, оьрчIшиву къаккарккунна хъуни хьусса дяъвилул оьр-
чIая хьусса шаэртурал чичрурдаву тIурчан ляличIиссава, мий дурккумий-
ннал дакIурдивун бюххансса асарду бур. Ца мукунсса шаэрну на ккалли 
ара ЧIяйннал шяравасса Камилов Сажид МахIаммадлул арс. Ванал оьрму-
лул дахьра шин хьусса шинал байбивхьуну бур фашист  Германнащалсса 
къизгъинсса дяъви. Цалла шяраваллил чиваркIуннал шанна шин хьусса 
Сажидгу, дахьра ца шин хьусса ванал уссу Рамазангу цалла щарссанийн 
Аминатлуйн аманат бувну, цалва хушрай лавгун ур аьрайн гайннал бутта. 
Та чIумал, хаснува мюрщисса оьрчIру бусса ниттихъал бувсса захIматрал 
кьимат бищун хъинну захIмат хьунссар. Ва дия циняр ниттихъайн дурксса 
оь кьини.

Лархъуна ниттихъал лахI-ккухI тIий мув кьинигу, цалва яхI-ссавурда-
нул бувхIуну. Къуртал хьуна дяъви, сагъну ливчIмий чиваркI зана хъанан 
бивкIуна ичIунмай. Так мийннаву цаягу акъая щавурду къадирсса. Му-
кунмийннавух ия Сажидлул ппу МахIаммадгу. Гай щавурду савав хьуну, 
оьрмулул 65 шинаву аьпалувух ивхьуна.

ОьрчIнийва захIмат буллай аьдат хьусса Сажид зун ивкIуна Ккуллал 
районналул личи-личIисса давурттай. ХъунмурчIин культуралул идарар-
дай: художникну, музыка бищуну. Мунал гармонналий, мандолиналий 
дуцлацисса макьаннал, тамаша бан бувкIмий, махIаттал байва. Яла, кул-
патрал хьуну махъ, цалла ниттин цIа дирзсса ПатIиматлущал ивзуна Ка-
спийскалийн. Зун ивкIуна тай шиннардий ца Дагъусттаннай бакъа, щал-
ва Аьрасатнавух цIа машгьур хьусса «Дагдизель» тIисса заводрай. Тикку 
зувиллий арулла шинай зийгу ивкIун, пенсиялийн увккуна. Вана укун 
ккарксса захIматшивурттал тIивтIуна Сажидлун чIявучиву бусрав хьунс-
са ххуллугу.

Ванал шаэршиврувунсса ххуллугу бивхьуну бур цанма ккавкмунил, 
лагмамийннал оь-хъинмунил. Ттуща тасттикь бан бюхъанссар Сажидлуя  
гьунар бусса шаэргу, Аьрасатнал чичултрал союзрал членгу увсса цалва 
захIматраллли, дакI чанна лахъан дурсса шавкьиралли ва халкьуннахсса 
ччаврилли, куну.

85 шин

Музыка ххирасса, чIярусса шиннардий районналул культуралул ида-
рардай зий ивкIсса Сажидлул шеърирду бур, щаращал щинну кунна, кара-
матсса щурщулий уртту-тIутIавух экьи нанисса, буккултрал дакIурдивун 
бюххансса.

Х1айп, ажалланул хъап куну,жуява лич1и увну, аьпалухьхьун лавгунни 
ххаллилсса шаэр, ганал караматсса назмурдая жувагу мах1рум бувну.

Ниттихасса  шеърирдал  къюмайлува

1941-КУ ШИНАЛССА НИНУХЪРУ

Поэма

Чирчурай къамагу
Бургъилу кьакьлай,
Мюрщисса оьрчIругу
Щябивтун ххютуй
КьарчI диркIсса нинугу
Дия хъювсулну,
Мукьал кIунтIру бия
ЧIавурдайх ккуруй.

Мяйра шин хьусса на
Ганих уруглай,
Арулла шин хьусса
Уссу, бавай, тIий.
Жух дуругайхту вил
ДакI рахIат шайва,
ДакI къуману дуна
Пишгу учайва.

МукьцIаллий цалку шин
Вин чIалай дия,
Мюрщисса жунгурив
Пикри бакъая.
Хъунисса буния
Махъал къавхьуну
Жугу гьантIиссияв
БуттачIа бацIан.

Ниттил балай чайва
Жу ххари буллай,
Амма яруннава
Макьгу дачайва.
Макьандалий цила
Ляхъангу байва,

    АьтIийва балайтIи
    ЧIунну най дия.

Мюрщинахь, хъунанахь
МаслихIат байва,
Хъярчирдай, балайрдай
Пиш-пиш тIи байва.
Гъинтнил тIутIал багъну
Жул хьхьичI дацIайва,
КIинттулгу баргъ хьуну
Гъили бувайва.

Цара-кIира тIисса
Шинну най дия,
Къуртал хьун бувари
Дяъви тIий бия.
ЧиваркIуннал даймур
Хъаннихун дагьну,
Циняннайн дурк кьини
Цакуцсса дия.

Багъру кьакьлай бия,
Мурхьру кьатI хъанай,
Дяъвилул чIу бия
Къурагъ хьун буллай.
Ккаши бащан ччатIгу,
Чурххан яннагу
Ниттияр ларайсса
ЦичIар дакъая.

Я дуван, я дукан
Къатлуву дакъа,
ЧIаххуврахь буцIинну
КIичIу буцIа тIий.
Я дуну дакъа

Жугу кьабивтун,
Ккашилну колхозрал
Даврийн лагайва.

Шанан дучIай хьхьурду
Уттара дуллай,
ЦIуцIисса базурду
Паракьат буллай.
ЩядикIайва нину
Ссуку ках буллай,
Жу шанаши буллай
Мюрш магьри буслай.

Ххювагу чак байва
Ца кьакъабивтун,
Кьиблалул чулинмай
Кьяцлул луттирай.
Кьурангу буккайва
Нюжмар кьинирдай,
Мякьнан щин дулайва
Булун ччатI бакъа.

АьтIима ххари ан,
Нину, вин кIула,
Пашманма пиш тIи ан
Вища бюхъайва.
Къумамий гьарта бан
Балай учайва,
Щарнил хъами-душру
Лагма лагайва.

Ккашилсса лелуххант
Вил цIив ликкайва,
Дяъвилул хаварду
Мийннухь цIуххайва.
Ппу талай дяъвилий
Душмантуращал,
Ина талай дияв
ЗахIматшиврущал.

Ссавнийсса цIурттигу
ЦIаннаву бия,
Ххяхха баргъ личиннин
Лагма ялугьлай.
КIайкунма ялугьлай

Кулпатру бия,
Аьрая ххарисса
Хавар бучIаннин.

ЖучIатура тиннай
Хьунугу къаччай,
Ина кьатIув дуркний
Вил хъирив аьтIий,
Вищала даврингу
Жу буцайссия,
Къурдарав къатIулу
Шану байссия.

ПуркIу тIисса цIарах
ЦIансса къатраву
Пачурдих щябивкIун
Гъилигу хъанай.
Зукка ритайссия,
Ппал дюххайссия,
Бава ххаллу дуллай
ЩядикIайссия.

Чурххалгу бюхттулсса
Шагу лахъисса,
ЗахIматгу ххирасса
Кару дирисса.
Ххуллих анаварсса,
Даврий яхI бусса,
Дуссия ттул нину
Ссабур дан кIулсса.

Зунттаву хъархъаллай
Кюругу бувну,
ОьрчIру ябуллайсса
Барзу хханссия.

Гай захIмат кьинирдай
Буттал аьрщарай
Хъуни хъанай бия
Барзул оьрчIругу.
Мукьай лажинт шюшлай
Шинну най дия,
Шаний шану бакъа
Ниттихъул бия.

Яругу кIучI буллай,
Ппугу кIицI уллай,
Даврия дучIайва
Жу ххира буллай.
Къашайма хъин айвав,
Цайми хъин байва,
ДакI нурданул дия, 
Ка сабав шайва,
Дарурттал урттурду, 
Ттул ниттин кIула,
Лукьманнул хIакинну
ДиркIсса хханссия.

НякI аьрщарайн ларгун
Чантай буцIайва,
Мувгу мукьах бивщун
Шардайн дучIайва.
ЧIанкъатта хIулухIлай
Гайгу харж дайва,
ЧIаххувран кумаг бан
Ша дири байва.

Гъинттул чIиникIирах
Арду дуцайва,
МухIу канил бувгьун
Къурду ттихIайва.
КIинттул ччуччинмургу
Дакъа къаличIан
Бюрурал къар дайва
Зунттал бакIава.

Юзбашийтал бия
Колхозру канай,
Кьинирдан дулайсса
ЦичIар дакъая.
Къурагъшиврул къурду
Кьакьайсса кунма
Ккашил ва азардал
Халкь лиллай бия.

Дяъвилин къалавгсса
ХIиллакарталгу
Щар ядан кьабивтсса
Вирттал хханссия.
ХIукму ккалай бувкIсса

Щарнил ясустал
Шярава бизан бан
ЦIусса лаккуйнмай.
ХIукму буккиннингу
ВичIи дирхьуну
Ина гайннан лайкьсса
Ва балай куна:
«Ххуллийх бачивияв,
Усру дакъари,
Усру давияв,
Усттар акъари.
Ури тIар аьрщарайн
Душман ххявххуну,
Дардирдал пIякь чивав
Балай къакуну.
Буттал ватан ядан
Лас талай уссар,
Ва тIюва кьаритан
Ттуща къахьунссар.

На буртти битансса
Мув ппайтIундалий
Зу цан къабизару
Га арандалийн?..»
Ниттил балай кувкун
Иман дакъултгу
Оьккину бурувгун
ХьхьичIа лавгуна.
Баргънияр гъилисса,
Нину, инаяв,
Му вил гъилишиврул
Хъуни бувссару.
Къабанссия гъили
Ххяхха бургъилгу,
Замгьарданул хьурдай
Дяркъу кьинирдай.

Дяъвилия буттал
Чагъар бучIарчан
Ххаришиврул яру
Атилгу шайва.
Канверт бакъа чIумал
ШанмурцIу чагъар
КIулнал буккин байва
Цанма къакIулну.

Яннагу шюшайва,
МачIру дизайва,
МучIай мачIгу дирзун
Лаххан дулайва.

Ккавккунан дакъасса
ЩинчIав къакIулссар,
Укунсса кьинирду
Гьарманай диркIссар.

* * *
Арх бувксса гъанминнаяр
ЧIаравсса чIаххул хъинни,
Щялмакъ бусса дувснаяр
ЧIалайсса душман хъинни.

ИНТ

Лухччинуву 
мархха татлай,
Инсантурал 
дакIру тIитIлай,
Инт дур хьхьичIун 
ссупра бутлай,
ЗахIмат байнан 
кьисмат буллай.

Зузалт хъузалт 
цачIун хьунни,
Жул колхозрал 
хъарас щунни,
Щалва жямат 

къурун бувккун,
Къурнил хъатIи 
хъунма бувни.

Интнил кьисмат 
тIивтIсса хьуннав,
Зунтту, арду, 
хъу дюхъаннав,
Яттил хIухчу 
пиш-пиш тIуннав,
ЧIиру бучлай 
тIуркIув бищлай.
(Бивщуссар «Ххяхха баргъ»
 газетрай)

ДАВУРТТУ

Оьна щяивкIнал кьини
Хьхьириксса чIалан дикIай,
Даву дуллалиманал
Бусраврай ччяни лагай.

Яла захIматмур даву
Дан къакIулмургу дакъар,
ЧIиринугу, хъуннугу
Гъира бакъа даймурди.

Духьурчангу давуртту
ЗахIматсса ва бигьасса,
Гъира, цIакь цIуллушиврул
ЗахIматмур бигьа дайссар.

ЗахIмат къабувсса гьухъгу
ХIалалсса къадикIайссар,

ХIаранну дурсса хъусгу
Хайрданийн къадуккайссар.

Ка чапал къачагътуран
МарцIмагу къаххирассар,
Ххуйсса пагьмулул заллу
Зия ан ччан бикIайссар.

ХьхьичIух чIира бишайма
Дувсгу – ххуйсса дувс акъар,
Ххуйсса дустурал дянив
Мув цува оькки шайссар.

КъакIулмургу кIул шайссар,
КIучIмур ялун личайссар,
Муниятур учайсса
Дустал гьарзану хъинссар.

ИНТНИХА

ТIабиаьтрал лишанну
Гьаваравух ппив дуллай
Арщи-щинну дур щуруй
Интнил сувратру щащлай.

Мюрщи чIируннал чIурду,
Къурув гъайтIалтрал балай,

Зунттал неххал ххурххугу – 
Вана интнил дайдихьу.

Вана най бюргъищал кIюрх,
Гана чIалай лачIал кIурх,
УчинтIиссар гъарал пурх,
ХьунтIиссар бювхъусса чурх.

ЛАККУ МАЗ

Ца ххирар ттун гъалгъа тIун
Ттула миллатрал мазрай,
Ххирари вай миллатру,
Миллатирттал аятру.

Лакку мазрал тарихгу,
Тарихраву ливчIмургу.
Дагъусттан мазурдиву
Ниттил маз – буттал ватан.

Цинявппа мазурдива
Уссурвалну, ссурвалну
Лак цачIун бай лакку маз,
На ина яла бугьав.

Дагъусттан уссурвалссар,
Миллатругу чIявуссар,
Буттал аьрщи, ниттил маз
Лаккучувнан лакку маз.

Лакку маз хъама бивтун
Тарихрава мауккав,
Вила буттал буттахъал
Тарих хъама мабитав.

Буттал аьрщигу дуссар
ПасихIну гъалгъа байсса,
Лакку маз ябан кIулсса
Буссар наслу язисса.

ИНСАН

Къалайкьссар ччи-ччинан
Инсан тIисса цIа,
Мув цIанин лайкь хьунсса
Га акъахьурчан.

На инсанна учин
Жунма бигьассар,

Инсаншиву дугьан
Хъинну захIматссар.

Чувшиву дикIайсса
Инсаншиврувур,
Ссавургу дикIайсса
Аькьлу бунавур.

                                 Бахттун  ГЪАЗИЕВА

САЖИД  КАМАЛОВЛУЛ  АЬПАЛУН

Чансса хьхьичI чантI куну чичлай ивкIния,
Бюхъайва вия хьун хъунасса шаэр,
Вил тIиртIу дакIничIа вичIа бацIансса
Хьунссия дусталгу винма ччиссаксса.

Циняв шаэрталгу архIал бувцуну,
Ина хъун ан бучIан хIадурну бивкIру,
Инагу иявав гъанминнайн оьвкун,
Мажлис тIитIинна тIий дакIниву щашлай.

Юбилейран хасну лу итабакьлай
Буссари увкукун, ххари хьуссияв,
Гъили дайсса кунна тIабиаьт бургъил,
ДакIгу рахIат хьуна, ина хъин хьун ххай.

Аькьлулул бувцIусса бакIраву яру
Жу ялун бувкIукун, цIай тIий бияхха,
Чугургу бивщуну жул хIурмат буван,
Балайгу кунахха Аминатлущал.

Хъинну лахъ бакъасса, бюххансса чIуний
Вия махъ лавхъуна Давыдовлулгу,
Ина бусрав уллай вил гъанчуналгу,
Лавхъуна ххуй-ххуйсса махъру га кьини.

Гармонгу бивщуну бюхттулсса чIуний,
Вин балай хас бувна Илияслулгу,
Шалласугу ия чIарав щяивкIун,
Вияту пахрулий ттиликIрайх ках тIий.



18

Гьашинугуявхха жу бучIантIисса,
Цан лакьав ми яру мукссава ччяни.
Жура икьрал дурсса мукун дакъая
Хьунабакьин тIийя лахъи ларзулу.

ЧIявури ссавруннай пар тIисса цIуртти,
Цила-цила чIумал чанна лахълайсса,
Ми цIурттал дяниву ца цIуку бури,
ЧIяйннал щарнил ялув бавцIун пар тIисса.

ЧIяйннал халкь, абадлий дакIний битира,
Му пар тIисса цIуку Сажид ушиву,
Ччарчан канил пагьму суратру дихьлан,
Ччарчан шеъри чичлан гьунар хъунмасса.

МарцIсса дия дакIгу ччинал хьхьичI тIитIин,
ЩихьчIав жагъалсса махъ ина къачайва,
Буссаксса яхъанай сагъну вил миллат,
Абад уттавану личIантIиссара.

                                                   26 ноябрь, 2021 ш.

Миясат  МУСЛИМОВА

              
    
              
Ниттищал жап тIун ччай

Ниттищал жап тIун ччай,
                          Тяхъасса чIуний
Байбишин кьаст дара
                          Ттулва ихтилат.
Ттул ихтилатрая
                          Нину пахъ дагьай,
На таш-виш букларчан,
                          БакI чулий дугьай,
ЧIавахьулттийх кьатIув
                          Дургай мишан дай.
Ци банссар, бачинна
                          Тти ттулла даврийн,
Давриву цIу-цIусса
                          Къайгъурдах луглан.
Вихра ттул ниттингу
                          ЦIусса кьинилул
Булуншиврий мутта
                          Дуаьрду дансса,
Чаклил бартбисулийн
                          Икрамгу буллай,
КIа бюхттулсса Заннайн
                          Сужда буллансса.
Дуаьлувух ниттил нялаглагиний,
Танихь тIун бикIара:
                        «КутIа да дуаь!»
Нинурив, хъиннува
                          ЧIугу лахъ бувну,
Ттул ялтту учIу тIий,
КIанайн ладизай.
Яла паракьат шай
                         Гамур чаклийннин.

60 шин

Нагу дара дуаь
                          Ттулла зумуну,
Бувара ихтилат
                         КIанащал кьюлтIну,
КIулссара КIанан на
                          ОьрчIния шийнмай,
Цимийгу шинъя ттул
                           Ниттий дюъ дихьлай,
Дуаьгу чан дурну,
                           ДакI куклу да тIий.
ОьрчIний ттун къакIула
                           Дуаьрттал мяъна,
КъакIулссия Заннан
                            Гай баяйшиву.
Нава оьрчIзаманнай
                           Буттал шяраву
Пачкъатлув тахчалий
                           Утту бишайни,
КьютIаяту дурсса
                           Виргъангу дуртун,
Ккалаккисса лугу 
                            БакIрацI бивхьуну,
Шанавух баяйва
                           Ниттил дуаьртту,
Ялу-ялун гьавас
                           Гьаз хъананахъисса,
Ттул шану ххияйва,
                           Нину ххал шайва,
Азурдану цийхра
                          Хъат ришлашисса.
Яла кIирагу ка
                          Ссавнийн тIиртIуну,
Заннахь къумашиврул
                           Савав цIухлайсса, 
Яла дуругайва
                          Шихуннай оьрчIах,
Жу чантIвагу куну
                           Бакъарив ххал бан.
Нава чантI увкусса 
                           Ганин кIул къахьун,
Лакьайссия яру
                           Нагурив чIувну.
Нину гъапул шайва,
                          ЧIу бухлагайва,

Нагу, хавар бакъа,
                               Шанух  шайссия.
Кьунниял даврия
                            Зана бивкIукун,
ЦIунилгу кьаст дара
                            Ниттищал жап тIун,
Ттулла ттюнгъашиврул,
                             Мурччайсса пишлил
Ниттил жигдатIрурду
                              Саргъун данссар тIий.
Ттулварив дакI дачIлан
                                Бюхъу бакъасса,
Ниттиннив ттул мурад
                                 КъабувчIлачIисса,
Ттул ихтилатрая
                                 Нину пахъ дагьай,
ЗахIматну бувт оьрму
                                  ХьхьичI бацIлан дикIай.
Жапасса пикрирду
                                Ххиян баншиврул,
На цIуххара ниттихь
                                Ххари чIунная:
Лухччайсса тIутIая,
                                Неххал чавхьлия,
Цинна дакIний лирчIсса
                                 Хъиншивурттая.
- Ххирассия, ттул душ,
                                 ЛачIал хъу дугьлан,
Га гьаз хьувкун,
                                ДурчIлан,
Дирукун ттихIлан,
Ххирассия бярчру
                              НеххачIа шюшлан,
Уртту ва тIутIивгу
                              Оьллал хьхьичI дихьлан,
Ца нахIуну оьллал
                               Гай дукайвахха,
Ттул яругу гайннул
                                Мурччай бацIайва.
Шяраву ттул оьллу
                                Яла ххуймийя,
Бярчругу ттул тачIав 
                                 КъалитIайссия.
Аьгъусса дикIайва 
                                Оьллахьсса накIгу,

Фермалий ттуяту
                                ЦIарду дикIайва.
ХIурматрал улттуйсса
                                 Ттул сурат ккарккун,
Аьрзирай дурккуна
                                  Цамур доярка.
БувкIун комиссия
                                 Хъирив лавуна,
Ххал бувна оьллугу,
                                Оьллахьсса накIгу,
Саргъунну ябувсса
                                 Гайннул бярчругу,
Ахиргу ттул даврин
                                  Кьимат бивщуна,
На бувсса захIматрайн
                                   Барчаллагь куна.
                
                         * * * 
 Ниттил пиш увкукун,
                                  На ххари шара,
ДакIнийн агьай Залгу,
                                  Ниттил дуаьгу,
Ялтту учIу чара
                                Бюхттулсса Заннахь,
Ниттил дуаь ттунна
                                 ДукъарчIаврихлу.
Хъа бара ххишала
                                Ниттий аьй къадан,
КIаналгу духьунссар
                                Ссавур хъуннасса,
Ттул цIуру-кIурулух
                                 ВичIи дишайсса,
Ниттил бюрчурдая,
                                 Оьллая буслай,
Бизар уллай уна,
                                Ялтту учIайсса.

*  *  *
Ялагу, ялагу
Ниттищал жап тIун
ДакIнийн бутлай бура
 Ганил лавг оьрму…
Дуаьрттугу, цаймийгу
Лакрал щарнил цIа «Лахъир»

Оьрус мазрайн дуцларчан,
Букварду яла багьну,
ЦIа даххана хъанай дур,
ЦIу бакъасса, бювчIусса
Мукъуйн кIура даллай дур,
Мукъул чIугу лагь хьуну

Гужгу хьхьара хъанай бур.
Ккавкказнал мазурдил гуж – 
Лаяву, буцан баву,
ЧIумул куртIнива кунма,
Най бур кьакьарттувату.
Ккавкказнал мазурдийнгу
Куннал «вахIшийсса» учай,
Ниттил ниттихъал дурхIу
Къювурду хъамадитлай.
Ца мукьцIалла шинал хьхьичI
На лавгссия  Лахъирив
Лахъирдал Залмул арснан 
Ттулва ссува щар хъанай.
Наврузбаггу, жалингу,
Шагьрулий мина дурсса, 
БувкIун бия Лахъирив,
Шяраву мина дусса.
ОьрчIал ниттин хIурматран,
Буттахъал оьрму лавгсса
Шяраву хъатIи буван.
Залму тачIав шярава
ЧунчIав ларгун дакъая,
Шаллу кунна дирхьусса,
Ссавнищал гъалгъа тIисса
Аьвзал заманнул къатри
Лагь-лагьсса магъалату
Ххяллайн чул бишлай дия.
Кучардугу чачунмай
Сина аьрщарал бия,
Бявкъусса щаращивгу
Кучардал бакIрах бия.
ДакIний бур чIаххувранний
Жува хъамалу лавгсса,
Оьлил бартгу дуркусса,
Нагьнияргу дукьрасса.
Авгъуст зурул бургъилух,
ЯтIул ттугъгу бувгьуну,
Наврузбагнал гьалмахтал
Махсаралун лабивтсса

Жалинналух луглайсса.
Ца ацIрарив шинал хьхьичI
Цурдалу лирчIсса Залму
Гужрай дурцун бувкIуна
АрсначIан хъун шагьрулийн,
Ганинниннив Залмул арс
Гьарца нюжмардул бакIрах
Лагайссия Лахъирив
НиттичIан аьлтту уккан,
Лас зунттавун лавгтари,
Га учIаннин ялугьлай,
Ттул ссил бакIрай чIарарду
КIяла хъанан дикIайва,
Залмуяр хъунмав хъанай,
Ссува чIалан бикIайва.
ЧIявуссаннан къабавкьсса
Зунттал жапа ххуллурдал
Ци-бунугу куявнай
РахIму бувну лякъайва.
Махъра-махъгу шяраву
Залму цурдалу лирчIун,
Арснал, маз-кьаз бивхьуну,
Шагьрулиннай дурцуна.
Гаксса кьянкьасса Залму 
Шагьрулий бизар хъанай,
Лахъи-утта къаларгун,
Инжит хъанан диркIуна.
Ттизаманнай нинухъру
Зунттаву дацIлай дакъар,
РахIатшиврух мюхтажну,
Шагьрурдайн кIункIу тIий бур.
Мув  бакъассагу, арсру
Мийннан буруччин ччай бур
РатIал ялтту нанисса
НигьачIи ххуллурдая.
Гайннал лухIи лачакру,
Жиг бавтIсса ненттабакIру,
Каруннивусса чIюнну
Пахъ-пахъ дагьсса сипатру,

Исвагьисса чурххардийн
Сийлул яннарду лархсса
Арснал хъаннилмийннуцIун
ЦукунчIав дакьлай дакъар.
Залмул аьпамур тIурчан, 
Цилла миналий хьуна,

Ганил арс, хьхьичIа куна,
Ниттил аьпа ябуван,
КIийнай занан ивкIуна
КIачIа хьусса шяравун.
Ниттил аьпа ябаву
Цайвасса буржну ккаклай,
Ниттил рухI лирчIсса кIанттай
Цалва мархри чIалай ур.

Къабувкривав тIий бура
Жува аьрабнавату,
Аьлимтал мунил хъирив
Лаян пикрирдай бакъар.
ЦIусса никирал оьрчIру
Дазул кьатIув лихълай бур,
Нити-буттахъалгу гай
Рязину гьан битлай бур,
Тийх-шийх оьрчIал бакIрачIан
БучIанмур къакIулнува,
Цалва оьрмурдал ссятгу
Цанна къакIулну дуна.
Буттал кIану кьабивтун,
Бачинссия чIявусса,
Хъунив хьусса буттахъал
Пикрирдай бакъания:
АрхIал буцин къабюхълай,
Кьабитан дакI къадиллай,
Ттун ттунмагу бувчIлай бур
Гайннал дакIни-мазраймур.
Къакьабитанссар оьрчIал
Буттахъул лявхъу кIану,
Цалва нитти-буттахъул

Дунияллий буссаксса.
Цалсса тагьар укун дур:
Ппухълу мина ядуллай,
ОьрчIру ппухълу буручлай,
Гайннал оьрмулул ахир
Цалва зия дан къаччай.
Нитти-буттахсса ургъил
ОьрчIачIа чан хьунугу,
Тти оьрчIру дин дуллай бур,
Аллагь дакIний увгьун бур,
Алжангу буссар тIий бур
Ниттихъал чIан ччанналу.
Буттахъал ядурну дур
Ирсирай дурк дуаьртту,
Гайннавун хIучI бутлай бур
Арсурваврал дуаьрттал,
Ппухълуннан дурчIлай дакъар
Гайннал дуаьрттал мяъна,
РахIатшиву чIалай дур
Дин къакIулмий оьрчIаву, 
Дин-чак къадулларчангу,
Зал дакIниву увгьусса.
Ттуннив чил дуаьрттая
ЦичIаввагу къабувчIай,
Гайннул чIурдавух баяй
Ттун ппухълуннал щурщурду,
Щархъал пахъ дагьавугу,
Аьвзал заманнавасса,
Цал цIардал мяънардугу,
Ссавнищал гъалгъа тIисса,
ХIакьмунийн кIункIу тIисса
ХIуччардая буслайсса,
Цилла ахир гъаншиву
КIулсса дунияллулгу,
Хъунив хьусса ниттихъал
БакIурдийн лах бичлай дур,
Цалва оьрмурдал мутта 
Кюрщантрай ккалаккисса.

                   НИТТИХЬ
                            
                                    «Бросающая вызов женщина!
                                        Я – поле твоего сражения!»
                                                                Б. Пастернак

ЦIан-чаннаву махъру къабувчIларчангу,
Вил чIу баллан бикIай гьаксса мяйжанну,
Дуаьрттал махъругу, шикаятругу
Ялун дуркI чIумущал бакьин буллайсса
Мажлисрай арамтал щялмахъру буслай,
Кайправух  вил кьадар чIюлугу буллай,
Зунттаву аманат бусравссаргу тIий,
КIанттувусса оьрчIгу бюхттулссари тIий,
Ниттихъал хIурматгу лавайссари тIий,
Ниттил тIимур мудан наниссаргу тIий…

Ниттил къабусарчан оьрмулул кьадар,
На нава бусанна мув  чиваркIуннахь.
Вил кьадар хъат хьуча цIарал дурцIусса
Пахрузаннал чIаврай, хIая дакъасса.
Барзунттал илкиншив цалла дургьуну,
РатIнил къуманиву ина кьариртсса.
КIусса даврил кару щавари дурну,
Ссавурданул вил дакI аьллали дурсса.

Багьсса чиваркIуннал вил кьадар ттислай,
БачIвасса пахрурдал махъругу буслай,
Цур хъяврин ан ччисса, цурив  вих шайсса
Зунттал мийннал мукъух ургъил байссарив?
Ниттихъал яхIлилли аьрщи ядурсса, 
Зунттал бюхттулшивгу мийннунни лайкьсса.

Буттал шяравату…
Ссавруннайнгу ябитлай,
                 Най буру шяравату.
Итта-иттав дуруглай,
                 Най дур жул хъирив ссавгу.
Аьрщарал жигурдая,
                 КIюла жегъир ххуллая
Бюхттул зунттал мицIая
                Баяйвав Заннан жул чIу?

КIуну ялугьлай бия
                Бювкьу бакъа зунттурду.
Балардугу бур утти
                ОьрчIал аьдадрайн бивну,
Арамтуннал ссинжиртрал
                Такьва экьилирчуну,
Нава паракьат хьунна
                Илкин лухччал ххуллурдай?
КIяла тIутIи, ла, муччуч
                Ххуллул тий-ший бур ххявххун,
Най бура кьакьардавух,
                Ранг тIутIал журардавух,
Ттуйва бияла бакъа
                 На бура левчуну най,
Ниттил гъарибшивугу
                 Хъамаритан къабюхълай.
Ппу акъашиврухлугу
                 Тархъаншиву дуркIсса ххай,
Гъаргъсса дакIнил гужращал
                 Лахълай бура бухкIулу.
Кьадар кIирир, цIу кунма,
                Аьзиятрай нанисса.
Ниттил ххарттасса кару
                Ттюнгъану ттуйх дуклайсса.
ОьрчIзаманнул ххюра шин,
                 КатIри кунна лархьхьусса,
Уврадушнийн уммай бан
                 Марч шяраха буккайсса.
НасихIат бусан кунма,
                 Пахъ багьну бур зунттурду,
На уссил ссу бакъара,
                 Пашманшиврул таввара,
Бюхттул зунттай марххала
                 Къабассайшиву кIулну,
МикIлавчI ххуллул зумардайх
                 Бачинна мугъаятну.
ЛичIи шаврил ххуллурдайх
                 Ялагу бура лечлай,
Ниттил дакIнил къювугу
                 Паракьат дуван къашай,
Ххартта каруннах нину
                 Дур ттул хIаллурду щащлай,
Къатта бакъашиврухлу,
                 Цилла хIалимшиврухлу,

ЗахIматрава личайсса
                 Хасиятрал гужрахлу
РахIму бакъа буттахъал
                 ИхтиярдацIа дурсса.

                      *   *   * 
Мазанардакьай, дадай,
                  Лухччинийн дакI дачIра дан,
КIикку гьалаксса мурчал
                  КъабантIиссар вий цIими.
Щарнихгу ялугьлай дур
                  Вих мура пашманшиву,
РахIму бакъа гъаралгу
                  ХIадур буллай дур мархьру.
Цирив лухччинун вил макь
                  Лиххайссарив ганил мякь,
Вил мукьал кIушивугу
                  Санссарив гъарал кIунтIан?
Жанналия каларсун,
                  Зий-занай дия  ина,
Умудрал тавванугу –
                  Бия дакIнил миннатру.
Чуврив къакIулсса вил арс
                   Занай ур лагма уклай,
Цанагу, гъанчунангу
                   Ятсса инсаннайн увккун,
Муруллал, ххяллал дянийх
                   БурцIурдил ххуллурдавух,
Увцуну лавгуну ур
                   Ххуллурду бяйкьлакьинийн,
БуркIунттуйсса кIюй куна,
                   ЛивчIун ур арс кьувтIуну,
Дардирдал вярчIу багьсса
                   Ниттил хъазамрал улттуйн.
Агь, ттул арс, къума  хьурив
                   Вил ссихIирал ххуллурду?
Ттул махъва-махъсса ссихIгу,
                    Заннаху, ласи винма.
Ттул мукьал кьакьан дурсса
                    Марщай явшан урттурду,
Ци рахIмат булларчангу,
                    Дакъари цIунил ххяхлай.

ДакIнил къювурду най дур
                    Чут хьуну къаралчину,
Чарттал ххялчIалатугу
                    Лякъинссар ниттил ххуллу:
Хъазамрайх кару ришлай,
                    Аллагьнайн сужда буллай,
КIяласса хаятIигу
                    Синхралну кIутIу буллай.
Циван дарцIуну дура
                    ЛачIлачIисса гъаралу,
Бассу-татулувусса
                     Лухччинул кьяркьараву?
Вил къумашиву ларсун,
                     Лавгунни марч ялату
Буччиннин аьтIуншиврул
                    Ссавнил гъунттул лувату.

                           *  *  *
Барчаллагь, уссурвал, ттул лахьхьувасса
Къабигьасса бия  зул аьрххи-ххуллу?
Ккавккунав ттуккулцIу бухкIуллах ххявхсса,
Ябивхьу хьулурдацI, ша къабуххайсса?
Ци макьан дуцайва кIай лелуххантрал, 
Щил вичIи дишайвав кIайннул балайрдах?
БачIва бияв  Уврав оьрчI бахIай кIантту,
Марч бияв  уххай тIий  бюруврал къатIрахь, 
Дияв хьхьу кIучI дуллай ттарцI диркIсса ххяллу,
Лекьа-пIякьу хьусса чIирттал ялувсса?
Дух хьусса ххялчIивгу, зурчIай тIутIисса,
Бявкъусса хъамалгу хьунабакьлайсса.
Къаралчитал кунма, микI лавчIсса кьунтту,
Ххуллурду бахьлайсса мурчал щатIивгу.
ХIурхIасса бивкIулун цурку акъаяв,
Увурдан махъва-махъ суждагу бардув?

Буттал аьрщарал чартту

Чачун, кIани-кIанттайх
                         Ппив хьусса чартту
Ссавруннайн цIитI бивкIун,
                         Паракьатну бур,

Ххарину бур ссавнил
                          КуртIшиву чIалай,
КIанил чумартшиву, илкиншив дурчIлай.
Пахъ багьсса чарттава
                           ЦIурдугу личай,
Гайннул ненттабакIру
                            Цаннийн ца щурчан,
Каниву, хъаралу гъилигу лагай,
Ита бакьирчангу, ччанналун багьай,
Ришлашисса къюкIлийн
                              КьутI тIисса кунма.
ДачIрасса ххярацлу
                               Гайннула дащай,
Багьувкун чул бищай
                                Цалва дустурайн.
Зу мудан чарттуру, илкиннийх багьсса,
Чил мурадру бивкIсса
                                 Бявкъу авлахърайх.
Цаймийннал къатта-къуш
                                  Лиллалимийннан
Циван бурукьай зу
                                   ЧIалаьрду буллай?
Зул пахъ багьавриву
                                    БуркIунттал хIахI бур.
Духсса хIатталлийсса
                                    Ппухълуннал чичру
Ирсирай  лирчIун дур, арсваврал ккалан.
Чичрулул магьиршив, канил усттаршив
Кьаланналух арцуй чирчусса хханссар.
Янил оьнтIуллуву макьгу чIалай дур,
Ссавруннайн буруглай букъачлачисса,
Ттунгу ччива нава чIиви чаруну,
Буттахъал аьрщарал битIянхъравусса.
Агь, ттул буттал улчай,
                                   Ялгъузну ливчIсса!

               Мирза  ДАВЫДОВ, 
               Дагъусттаннал  халкьуннал  шаэр

                                                               Зунттавусса чани
                                                                    Хас бувссар Мариян Ильясован

                               I
АвцIуну ВацIилу зунттул кIиллуву,
Ура Лакку кIанттуй тамаша бувну.
Зунттайх кай-кай хьусса жегъир ххуллурду
Хханссар чурххавусса оьттул туннурду.

Тай ххуллурдайх циксса къалавгхьунссия
ЧIумул кIусса гьиву мукьах рирщуну,
Цикссаннал оьрмурду бякъаливчIссия
Къарцинсса минардайн биян къавхьуну.

Тайннал шаттирдал ва кIирисса гьухъал
Бардултну ливчIсса тай кIюла ххуллурду,
Язимийннах хъаннил руртIусса мукьал
Татан къабивтхьунссар щюллисса урттун.

Агь, ттул Лакку кIануй – ттул дакIнил къювуй,
Цикссава балардур ина бухIайсса,
МахIатталну ура мийннул кIу бувну,
Аьршлул чIанулувун бювкьун къалавгсса.

Духьунссар учара вийн лачIай гъарал
Язинах ниттихъал рутIлай бивкIсса макь,
Щяв дагьан къадиртун, ларсун ттуруллал
Цавура кIучI дурсса ссавнил ххазнану,
Къурагьшиврул аьрщи хъяхъятIи дуркун,
ЦIимилул макь хьуну, лухччайн дизайсса.

Куннияр кув яргсса къурнил тIутIивгу
Бухьунссар душварал ччаврил асарду,

Мурадрайн биянсса алши къавхьуну,
ТIутIайн кIура бавну хъячайсса интту.

Бюхттул муруллая зулчIай тIутIисса
Ххяллал лащаву цир ттул ппухъруннаха,
Арсурваврах дягъуй ккурчIав щябивкIсса, 
Яру кьавкьун буна, дакIру аьтIисса.

Дяъвирду, дяъвирду, зулмурдал гьужум,
Щархъаяту щархъайн лухIи леххаву.
БацIайссияв вирттал талан къабувккун,
Духьувкун чувшиву оьтту-ттурчIаву.

Мугьалттул хьхьичI бувсса барурду кунма,
Мий гъужумирттал хьхьичI вирттал бавцIуссар.
ХхялтIа дуккарчангу хъуннасса кьюкьа,
Ххувшаврищал бакъа зана къавхьуссар.

Аьрщи ва щамаксса мангъулнал аьрал
ЧIара кьюкьлулъяхха ххит буккан бувсса.
Вирттал бухлаган бан увкIсса Надир-шагь
Щилъя Каспилувун ххяхлахи увсса?

Лакку билаятрай ца чув уссаксса,
ТIюва чанна дуллай, ца душ буссаксса,
Хъамабитайссарив абадул-абад 
ПартIу-ПатIима ва Муртазааьли.

2
Лакку билаятрай
Чансса буссарив
ПатIимал яхI бусса
Аслансса хъами?
Виртталгу бувайсса
Мийннал бакъарив?
Мийнная пахру бан
Жунма къалайкьрив?

Миллатран хъинбала
Буван бюхъарча,
Цанма цамур талихI
ЧIа къачинтIиссар.
МуничIан ца оьсса
Кьини дучIарча,
Чаннаннил ттарцIруну
Лув бацIантIиссар.

ДакI мяшну икIара
Жулва ниттихъай
Виртталсса душвавран
Оьрму буллусса.
Азарва барчаллагь
Мийннал ппухъруннайн
Миллатрал къирият
ОьрчIан дуллусса.

Шеърирдал щаращи –
Ккурккуллал Щаза,
Шахьуйннал Мариян –
Индусттан булбул,
Пахрулийнма буссар
Уммат мийннацIа,
Хъамабитануксса
Шинну ларгнугу.

Мащи, шяравалу
Лаккуй къархьуссар
Ниттихъал къабувсса
ЯхI бусса душру.
Мий хъамабитансса
ЛахIза къавхьуссар,
ЛухIисса кьинирду
Ялун дирнугу.

Лакку билаятрай
ЧIявуссар ттигу
Та ПартIу-ПатIимал
ЯхI бусса душру.

Мийннаясса ххарил
Ва ттул дакIниву
Кьуру кIинттулгу дур
ТIутIив хъякуну.

Мий буссаксса, миллат
Бухлагайссарив,
Ла-ялун хьурчангу
Щалла дуниял.
Мийнналлихха бувсса
Виртталсса арсру,
ЗяйтIи чаривату
ЦIу личин дайсса…

3
Лаккуйн къапу тIивтIусса
КIа ВицIхъиял махIлалий,
Багъирдавун кьувтIусса
ГьунчIукьатIрал махIлалий
Жяматраву авкьусса,
ТIул-тIабиат  уздансса,
Канил хIарачат бусса,
Хъамаллуран ххирасса,
Гайннал хьхьичI дакI тIиртIусса
Ч1ибил чарттал къатлуву
Дяркъусса ссутнил кьини
ХъункIул тIутIи хъякуна.

Душнил оьнгалул чIунил
Къатта гюргутIи бувна.
Оьлуркъусса ссавнилух
Бургъил ххуллу бивхьуна.
ХъатIайнмай щарнил ялув
Хъамиттурши дарцIуна,
Дунияллийн ца хIикмат
Загьир хьусса бувсуна.

Шамилчинсса душ бувну,
Ч1иби пашман къавхьуна.
«КкурчIавсса шамма кIанттул
Заллу хьуссара», – куна.
ЧIивитIугу лалавсун,
Лащарнил, пишгу куну,
Шанийсса Мухлисатлухь
Куна, дуаьгу дурну:

«Душ бакъар, ккаккия бур,
Ца лайлатул кьадри дур,
Ванил зангсса чIуниву
Ца караматшиву дур.
Яруннал лагрулуву
Xъуннасса тIитIала дур,
БетIянхъравусса аьшру
Барачатрал ххуллу бур.
ЦIуллуну хъунма хьуннав,
ТалихI бусса бизаннав,
Ванил барачат бивну
Миллатрай аргъ дизаннав.
Хьуннав вил душнияту
ХIурулэн аьрщарайсса,
Заэвнай цIими бусса,
Хъунанал хIурмат байсса,
Буттал къатта чIюлу бан
Аллагьнал загьир бувсса…

Мариян куну буттал
Душнин цIагу дирзуна,
Мунин хас бувсса мажлис
Тавханттуву бивхьуна.
Гьантта лаглай, шин лаглай
Мариян хъунма хьуна,
ЧIун архIал душвавращал
Школалийн лавгуна.

Дуккавриву, давриву
Бия хIарачат бусса.
Адаврал, инсаншиврул

ДакI чанна лахъан дурсса.
Лаккуйсса чарттугума
Бия ганин аьзизну,
Гайннувату ппухъруннал
Биявав чIурду баллай?
Ссавнил къув-аьс кутари,
Базурдал зурзу чайва,
Гай чIурдава ниттихъал
Угьру чIюхлан бикIайвав?
ТIайлабавцIунававли
Лащарнил бувсса зукьлу?

Заннал буллунававли,
Мариян, вин му аькьлу?
ЧIун архIал душвавращал
Ина щинав нанини,
БикIайва баргъ тIуркIу тIий
Хъарайсса варакъуву.
Ина къабувна тIуркIу
Оьрмулущал, ччаврищал.
ТIуркIу тIий дия виву
Адаврай жагьилшиву.

4
Аттестат канихьхьун буллусса кьини
Чарттай тIутIив ххярххун, вин чIалай дия.
Университетрал хьулух бавцIукун,
Вил пиш тIисса яру цIуртти хханссия.

Шагьрулийгу вилва яхI бурувччуна,
Луттирдайн кьус бивкIун, гьан дайва хьхьурду.
Лахъи хьхьурдугума вин гьа кьашайва,
Ца-цал луттирая кIаралу шайва.

Чаннасса кIичIирттал, хьхьирил, багъирдал
Вил уздансса пикри хъяврин къабувна,
Азадшиврияту * хIаз къалавсуна.
Ниттил бияв мукун тарбия бувну.

Шаттирдай ша бизлай, вил хъирив занай
Жагьилтурал яру бавкIлай бакъая.
Винмарив гай яру бакъая чIалай,
ЧIалансса пикригу бия арх хъанай.

Вил жагьилсса дакIний ххярацру дурну,
Ахиргу ччаврил ссихI гивун бувххуна.
Та ссихIирал ттигу дур гъили дурну
Зул тирхханну дусса иминсса тIюва.

Чил шяравун щархъун нясив хьунугу,
Вилла хасиятрал чил къабувунна.
КIира шяраваллил дяних ламуну
КIира дакI ца хьусса зул ччаву хьуна.

______________________
*  Азадшиву – тархъаншиву, свобода.

Читтуравгу ина читтура душра –
БакIуй щарнил бакIрай лавхъсса цIукура.
Вил чIарав цIубарзгу ххирасса лас ур,
Зул лагмасса цIуртти лякьлул оьрчIру бур.

Мукьа оьрчI – мукьва баргъ,
Мукьра мусил ттарцI,
Ппухъруннал рухIирай тарбия бунни.
Мийнналгу зул захIмат къабивхьунни щяв,
Узданмий  ххуллурду язи бувгьунни.

Вилва оьрчIахссагу, миллатрахссагу
Ччаву личIи дуван вища къахьунссар.
Оькьини дуркначIан дияй вил кару,
Мийннал хIисав-сан дан ттуща къахьунссар.

5
ЯхIлил ва къириятрал
Дазу-зума дакъасса,
Чаннасса асарду вил
Ниттил пиш-каш бувну бур.
Инсантурахсса ччаву,
Абад бивкIу бакъасса,
КIа Лакку билаятрал,
Ссувай, вин дуллуну дур.

КIюрхнил хьхьемал марцIшиву
Вил иттав пперха тIий дур,
ЛачIал симанналийхгу
ЦIубарз экьи лавгун бур.
Зунттал щаращал жюржу
Вил чIунива баллай бур,
Зума бавхъний, пиш куну,
ДакIнил дардру даслай дур.

Ниттил мазрайсса гъалгъа
НацIур вин ницIнияргу,
Ца чIу буварчан гъагъан,
Гъаргъун дачай  вил дакIгу.
БивкIулийгу – Мариян,
Буккулийгу – Мариян,
ЦIуцIи шаниймийнначIа
Дарунугу – Мариян.
Малаиктал бухьунссар
Мудан вищал архIал най,

Гайннал хъаттирду ялтту
Лякъиннавча лирчуну.

ЦIуцIавурттал бувцIусса
КIихIулласса заманнай
Чул бищун чув къавхьусса
Пакьирнал чIарах бацIан,
Щукрурхха ина бусса.
Дардирдал лахIан дурсса
Къари чувчIав ккаккарча,
Гагу вилла ниттиха
Ина лащан дувара.
КIичIираву аьтIисса
ЧIиви оьрчIайн ящурча,
Циняв ххира бувара,
Вилвамий оьрчIру кунма.

Душру бакъа ниттихъан
Язисса душну шара,
Ссу бакъа уссурвавран
Ина ца ссуну шара.
Ниттихъал байсса душру
Ина кунмасса хьурча,
КъаличIанссия кIану
Аьрщарай оьшивурттан.

Ва дуниялгу макIри,
ЧантI чайхту, дакъа шайсса,

Оьрмугу ца цIукури,
Пперхгу куну, лещайсса.
Так ца бусравсса цIанин
ТачIав бивкIу бакъассар,
Цалва миллатрал цIаний
Бувтсса оьрму абадссар.

Хъинбалларал ххазина,
Ссу, мув вил дакIнивусса,
Ил-аьламрайх бачIирча,
Биянссар гьарнан бутIа.
Чикъарчусса ца кьанун
Жулва оьрмулуву дур:
«Оьбала дакIнийманан
Оьбала цанма шайссар.

Аждагьа шатта кунма,
Хъирив занайнма буссар.
Хъинбала дакIний бунан
ТIитIала архIал буссар.
Таллагь, мунилгу цучIав
ТачIав щях къаивщуссар».

Малаикнал хъаттирду
Вил ялату къагьаннав,
Заннал дуллу кьинирду
Тирхханнарансса хьуннав.
КIай лакрал зунттал кьувват
Жанналухьхьун булуннав.
КIюрхниву дусса кьудрат
Вил оьрчIахьхьун дулуннав.

6
Ярагъ кIунттихьну дакъа
Зава къаласайххурав?
Бидавлий бурттий бакъа
Зунтту къалахъайххурав?
Вил ярагъ аькьлу хьунни
Илланун биял хьунсса.
Къирият бидав хьунни
Чаннаннил мярчIаннала
ЦIурду пперха тIутIисса.

Гъумучиял бухкIуллий
КIяласса ххяли кунма,
БавцIуну буссар утти
Лакку душ, чарийн бувксса:
ПартIуваллил ПатIима –
Вирттаврал кьюкьлул бакIчи,
Мангъулнал аьралуннайн
Къирмишан диян дурну,
Аслантурая ххирсса
Ссируннал ттурзан кунна,
Дучрал хьхьичIун бавкьуну
Ххяллайх ххяхлахи бувсса.

Ряхттуршра шин хьуссия
КIа душ магьравун багьну,
Магьарича тIутIисса
Буссия аьлимталгу.
Ина зана бивтунни

Та лакку душ лакрачIан,
Аьршлулату гьаз дунни
Зунттал хъаннил къирият.
Я давлатлувтураву,
Ягу паччахIтураву
Вил къучагъшиврун лайкьсса
Чувшиву къаляркъуна.
Муниятурхха, чара,
ЧIявучил дакIурдиву
ПартIу-ПатIимал чIарав
Вингу гьайкал дирхьусса.

КIулхьунавав ссавруннан
ПатIима зана хьусса –
Гьайкалланул ялату
КIяла пардав дукьайхту,
ЛачIлан диркIуна гъарал
Къурагь дурксса аьрщарайн.
Диявав ПатIимал макь
Гай, ттуруллал ядурсса.
Къув-аьслил чIу хьунахха
Ссавния ццах бутансса,
Гай биявав вирттаврал,
Къалхантрайн щилащисса
КIусса къилинжрал чIурду?

Лагма бия зунттурду
Вирттал кунма бавцIуну,

Аслан душнил гьайкалгу
Дянив дия дарцIуну.
Лащаву ция гайннул

Га чIаравсса кьюкьлуха,
Дяъви кIиринийн ххяххан
Уттигу хIадурнасса…

7
КIукунсса байран тачIав
Лаккуй къархьухьунссия,
ПатIимачIан бувкIсса халкь
Ххарил леххавай бия.
Бакъая къаучинна
Цаппара бюхъубакъулт
Нач дакьа бурушинна
Ппив дуллай халкьуннавух:
«Марияннул та гьайкал
Цилла арцух дурххурав.
Вана-таная рартIсса
Арцурихха дирхьусса…»
«Яла-яла цилла цIа
Бусрав даннихха дурсса…»
«КIа гьайкалланул жунна
Нис-ччатIрив булунтIисса…»
«Туну-туну учакьай,
Нагура мукун тIисса…»

Мий ласу-къасурдай ттун
Хъяхъаву дия лачIлай,
Хъяхъаврищал къащигу
ДакIниву дия щарай.
Барчаллагь учин кIанттай
ДакI мяш хьунгу циваннив,
Мусияту къарапул
Дуллай дуван шайссарив?..
ДакIний-мазрай бакъанма
Ччянива щиллив бувсса

Ца байчара аьнакIул
Хавар дакIнин багьуна.

АьнакIул аьсившиву
Зунттуя биза бувну,
Ссавнийн гьаз хьусса барзуй,
АьнакIул дакI мяш хьуну,
Цихьва цилва бур куну:

«КIа барзуй дусса хъару
Ттулва чуллахгу дурхха,
КIа кунма ссавнийн гьаз хьун,
Ттущарив къахьунтIисса?»

Бюхттул цIияллайн лавхъун,
Биза-бизагу бувну,
Ххявххун бур бажарбакъу,
Хъаругу кIутIу дурну.

Чансса лахъну гьаз шайхту,
Щяв багьну бавчуну бур,
Ца чарил бюкьлийн багьну,
УрчIамур хъа гъаргъун дур.

Микку хъювсулгу бувккун,
Куну бур цихьва цилва:
«Ниттил къабивкIсса бюхъу
Ттуву ча бикIанссия».

9
Бюхъу бакьахьурчагу,
ДакI дикIан аьркиннихха.
Цирикьай диянтIисса
ДакIнил ислахIшивручIан?

Лажин лякъай къаркIуртран
Ва дуниял илкин шай.
Цалва яхI бурувччунан,
АцIансса кIану къашай.

Кьюкьалларал ччанналу
Чувшиву кьюкьин дурма
Аьв парал бакIувату
Ялун личай ттурланну.

Мукунсса ттурланнал дур
Ва дуниял дурцIуну,
Мийннул загьрурал агъу
Аьрщарайх бур ппив хьуну.

Левкьун лагайсса кунма,
ЛахIунтту дуцлай, мурлу,
Гьуркку тIий, лекьлай бурхха
Ва оьрмулул гьанурду.

Хъуни хъанай бур оьрчIру,
Цавай аьтIий, цавай хъяй.
Оьшиврул ва хъиншиврул
Дазу мийннал дан бюхъай…

ИНТНИЛ ИЛЧИ
Интнил ссихI бигьайхту
Марххалттанила,
ХьхьичIра-хьхьичI хъяучай
Дараччи суннай.
Дякъиву сирсусса
Га интнил илчи
Дяркъу лухччинува
Личай, пиш-пиш тIий.

Бургъиннай дирхьусса
Суннайх ва гьаннайх
Эшкьилийну дакьай
КIяласса дарай.
КутIасса бунугу
Дараччул оьрму,
Инт чантI увкушиву
Бусай хъудугьухь.

Дараччул цIа дирзсса
«Дараччи ккуран»
Хьунни зунттал хъаннил
Пахрулул кюру.
Миллатрал тарихгу,
Миллатрал мазгу,
МиллатрачIа ябан
Загьир хьу, жавгьар.

Мариян, Мариян –
Миллатрал адав,
ЧIумул цIуцIавурттан
Хьуннахха савав.
Ваксса аьратталсса,
Халкь гьанавихсса
Заманалул хьхьичIух
БавцIусса къалай.

Зурул лагма цIуртти
Лагайсса кунма,
Вил лагма лавгунни
Хъами яхI бусса.

ЗаэвманачIангу
Зул кару дияй,
Ятинтал хьунангу,
ЦIимилул чув шай.

Дуклаки оьрчIангу
Ина кIулну бур,
ГайнначIансса аьрххи
Вил гьарзасса бур.
Буххаву, бавчIаву
Дакъар вин кIулну,
Бюхъарча иян ан,
Цама мурадрайн.

Ина зума бавхъний,
Мув  вил зумату
Зизлазисса хханссар
Зумрут, якьутру.
Дараччи тIутIал пиш
Чан къашай мурччай,
Чаннал дурцIусса дакI
Иттав дур пар тIий.

Дараччи зунчала
Дуккайсса кунна,
Загьир бунна Заннал
Ина хъиншиврун.
ЦIансса хьхьунивусса
ПперхатIи чирахъ,
Чувшиврул лишанна
Лакрал илланул.

Цума шаэрнащар
Лякъин бюхъайсса
Ттеркьукьив кунмасса
Махъру вин лайкьсса?
Ина ттул миллатрал
Тарихра сагъсса,
ТачIав ликъахханну
Мусийх чивчусса.



38

10
Цума лаккучувнанни
ЦIияллая бунугу,
ЦIурттал дурцIусса ссавний
Зиярат бан къаччисса?

Тана тти Мариянгу
Ларзулугу бавцIуну,
Та чIивинива кунма,
Ссавний тамаша бувну.

11
Караматшиву хьхьунил
Зунттавух экьи ларгсса,
Лагьшиву шикку ссавнил
ЦIуртти тIуркIу тIутIисса.

Ххуй душ хханссар цIубарзгу
КIяла лачак бакIрайсса,
КIяласса симанналул
Лухччи кIяла дувайсса.

Шяраваллал лагма бур,
Девртту кунма, бавцIуну,
Лакрал бюхттул зунттурду,
ЦIурттачIан кIункIу хьуну.

Тай хханссар цIивикъантал
Барзунттайн кIура бавсса,
Аьзизсса Лакку ватан
Дуруччин хIадурнасса.

Щаращал жюржугу бур
Хьхьунивух экьи лавгун.
Щищаллив гъалгъа тIий бур
Архний ца балабангу.

Аьзизсса Лакку кIануй,
Ттул махъва-махъсса кьисмат,
Ппухъруннал яхIлил гьануй,
Занная лирксса хIикмат.

12
Оьрмуй, вин барчаллагь,
Хъис мяш къавхьуну
Ттун ссавур дуллусса 
ТалихI архIалну.
НякIсса ссавнил пардав 
Лагма каруну,
Дассан дунни дакIнил 
ЛухIисса дардру.

Ина ттун дуллунни 
Зунттал лахъшиву,
Оьсса кьинилул хьхьичI
Лагь къахьуншиврул.
Дуллунни щаращал 
ЛирцIсса марцIшиву,
ДакIний цIансса ттангъа 
КъаличIаншиврул.

Дуллунни ина ттун 
КIира тирхханну:
«Дадай» тIисса мукъул 
Ттюнгъашиву цир.
Ина бивщунни ттуйх 
Ччаврил ламагу,
Ччаврил кьуру ттуна 
Ххиранан буцIин.

Оьрмуй, вин барчаллагь,
Хъис мяш къавхьуну,
Вилва хъиншивуртту 
Ттун пишкаш дурсса.
Тти кашигу дула 
Чансса дунугу,
Оьсса заманалул 
Хъяврин къабуван.

13
«Азаллий урчIттуршлий
УрцIалли урчIва» –
Хъамакъаританссар
Вай хIарпру тачIав.
Гайннуйн ябивукун
Гьарца хIарплива
Баллай бур халкьуннал
ЧIурду аьсивсса.

ЧIалай дур гай хIарпру
Ччучлай цIараву,
Оьттул гъулувтусса
Лухччинул къатру.
Дагъусттаннал аьрщи
ХъюлчайтIи дурну,
Лехлай бур азгъунсса
Дяъвилул ххурхху.

Исламрал ттугъругу
ЦIакьлин бувгьуну,
Террористал ххявххун
Ттул билаятрайн,
Буцари бувуна
Чурххал базурду.
ЛитIлай бия чиваркI
Язи-язимий,
Аьрасатнал аскар
Жагьи-жагьилмий.

Бюхъайссияв вища,
Мариян, бацIан,
Гай кьини дуркмийннал
ЧIарав къабацIан?
Гьар жагьилнайн щусса
Душманнал ккулла,
Вин ххай бия вилва
ДакIницIун щусса.
Арснах зума тIисса
Ниттил леххаврил
АьтIи дайва вил дакI,
Ссав гъарал кунна.

Ина къадургьуна
Канил мисри тур,

Ккуллардал бувцIусса
КIусса автомат.
ЦIимилул дурцIусса
Вилла дакIнил нур,
Ялтту ках чин дурну
Ссил, ниттил кунна,
РахIат дуллай ция
Щавурдал къюву.

ГайнначIан бивсса вил
Каруннил кьисмат
Ккуллардуну хьуна
Душманнайн бивтсса.
Щин хъамабитайссар
Ина кунмамий,
Оьсса кьини дуркний
ЧIарав бавцIумий?

Яллагь, къабукканнав
ТачIав вивату
ХIасратсса дардирдал
Къумасса угьру.
Духмур яла лаглай,
ЦIумур цIу лаглай,
ГьантIиссар шиннугу
Неххал щин кунна.
Дуссаксса аьрщарай
КIа лакрал тIюва,
Ина лакку душра –
Сагъсса гьайкалла.

Махъ мукъун кIанай
Поездрал чIавахьулу,
Таллагь, хханссар дурлама,
Левххун най бур чачунгу
Авлахъ ахир дакъасса.

Та аьшрив, аьламатрив?
Авлахъ бур къувтIи хьуну.
ЛагабургъичIан ссавнийн
Най бур ца мусил ххуллу.

Ттул дакIнивух та ххуллу
Зунттавун бур бивхьуну.

Тана ВацIилу зунтту,
НякI ссавничIан гъан хьуну.

ХъачI-бакIайх кай-кай хьусса
КIяла жегъир ххуллурду –
Ссурулувун бивхьусса
Хханссар арцул ламурду.

Бюхттул ххяллаву бувсса
Барзултрал кюртти кунма,
Зунттал хьувун ляркIусса
Ххуйшиву мюрщи щархъал.

Тана ца зунттул махьлий
ЦIувцIу чарттал эяллу.
Та ххал хьувкун, ттул яхIлий
Багьай лухIисса бярчIу.

Та ттул буттал минари,
КьутIай мечIал ахъ хьусса.
На кIанттува укканнин,
ПаччахIтурал ппив дурсса.

Муниягурахха на
Ца мина дакъа ливчIсса,
ЧIучIа куна, ччиманал
Ччинин палцI уллалисса.

Станциярдай бацIлай
Най бур поездгу бувхсса.
Ваппабай, ванил цIана
Лащаву цирив ттуха.

ЧIярусса эмаратру
Ккаклай дур ва аьрщарай.
Аьзизсса Лакку кIану
Ттун бур мийннуву чIалай.

Ттул алжан – Лакку кIануй,
Ттул махъва-махъсса кюруй,
Ттул къумасса дакIниву
Чанна лархъсса тирхханнуй!

                   Сентябрь, 2005 ш.

   МахIаммад-Загьид  
   АМИНОВ

НИТТИЛ  АЬПАЛУН

1
Ларгссарав, бавай, ина?
Лавкьуссарив вил яру?
БавцIуссарив хIатталлив
Тти вихлу бявкъу чару?

Ва сив-сив тIи кьинигу
Цукссаривав лахъисса?
Тти урттуллив, щиналлив
Вихлу щурщу бантIисса?

Гьуя, бавай, ччяяхха
Ччурччу чарил нуз лакьин,

Тти вил оьрчIру ва хъамал
Щилликьай хьуна бакъин?

Ттунгу дахьва бувчIунни
Ва вил буркIунттух шикку,
ЧIантIив кIяла хьурчагу,
Навагу оьрчI ушиву.

Ттул  чIаврдугу, вах куну,
Атил дунни рахIматрал.
Тти тачIав ттул оьрмулий
ЛачIанссарив ва гъарал?

2
Бартбисулул ухнилу –
Бухсса тIитIин бай диван,
Шичча ларгссар ттул нину
ТачIав зана къадикIан.

Лавгссар, инсан уххайхту,
Чанна лахъай яругу,
ОьрчIи ккузри, хъувартту
ОьрчIайх бачIай каругу.

Ларгссар бава, дакъассар,
Бякъаву цир ва мукъул!

ЛичIарчагу, ци банссар
Духсса уссул ва гьухъул?

Бакъассар тти хьулугу –
Ниттил чIу-чIитI баянсса.
Бакъассар тти ххуллугу –
Ниттил хъирив лаянсса.

Тти лавгмургу, хьхьичIмургу
Навар цачIун бантIисса,
Ниттил учин ливчIмургу
Навар учин аьркинсса.

3
Кьянкьа-кьурчIи зунттал чув,
Къаххирар вин къавтIунгу,
Къаххирая ттюнгъану
Къарищал гъалгъа тIунгу:

Ччарча шава, дукралух,
Ччарча кьатIув, ххуллаву.
Гьану ияв, мюрш ивкIун,
Ниттил иттав ургаву.

Гьу, тти цивхьур, да чаруй.
ТIий ура ттухьва нава,
КIюрххил «дирзрав» чиннагу
Дакъассархха тти бава?

Нажагь уттигу цичIав
Учин бухьурча къарихь,
Насуча та хIатталлив,
Гьарзат уча та чарихь.

4
ДакI цIий яру лакьайхту,
ХьхьичIун дуккай ххарину,
Ца ххют кунна, шардату
Дурккун ларгсса ттул нину.

Ттул арс, учай щурщулий,
Ятин хьуссарав ина?..
Утти щуний, ивщуний.
Угьру щичIа бигьинна?

Агь, къакIулли… Щар кIучIав –
Чансса бурив ттул гъансса?

Амма уссарив цучIав
Ниттил кIану бугьансса?

Щюлли кьини – пай-ххай тIий,
Кьанив – гадри бялахълай,
Ттуллив дакI дуссар аьтIий,
Лавгмур итакъабакьлай…

ДакI духьурча, ттун сагъссар
Лершсса ниттил сиппатгу
Дакъахьурча, къурталссар
Ттул оьрмугу, кьисматгу.

5
Ттул зунтту лахъссия,
Къала гурссия –
Ттул буттал къатлуву
Нину дуссия.

Зунттугу лагь хьунни,
ЧIюйгу левкьунни,
Леркьмур дакьин да тIун
Гьавгу лирчIунни.

6
Зана хьура на ттигу
Ттула шавай, зунттавун.
Щюлли урттуйн вах кусса
Лайсал гъарал цIурттавун.
Ххуллиява най ура
Вил пашмансса гьаттачIан,
МикIлавчIун, чарийн увккун,
КIялабарз куна, ацIан.

– Шаттирал чIу къабаврив?
Бавай, ттухь цичIав уча,
Оьлухълахъисса иттав
Кьини лерщун най дурча!
На вин ххуйсса гьивч ласав,
Чяйгу ласав… дарчингу…
Цанниврагу къакIулну,
Ласав цIусса каршигу…

Агь, цир вагу цамургу,
Ласун ина дакъаний?
Дулунна тIий, къархьумур
Чарийн дукканссар дакIний.
Инарив, я лакьайхту,
Дурккун, ттул хьхьичI дарцIунна.
«Аврав» тIий, щурщу буллай,
Канийн ппай тIий, ларчIунна.

Ццах куну, я тIивтIусса –
Ина чувчIав дакъара…
Ва – чапар, тагу – буркIна,
Тийхгу – някI щюлли дара.
Лажинни утти ина
Ца ттул угьрав, зурзурав?
Юхсса та хъунил чIурав,
ХъачIунттахсса зунттурав?

…Вайнна шикку, вай гьивчгу
Кьабитлай ура на вин,
Каршимур пишкаш данна
Вил дусъсса чIаххув къарин.
Мюршну ххалгу даванна
ЧIарах нанисса лажин,
Балики бакIрайн дагьан
Чанссарагу вил лащин.

Агь, бизар хъананссара
Ина дакъа ужагърай,
Цумур къурув ва зунттуйн
Ургава тти сурагърай?
Тти чунай лечирчагу,
Лахъну оьвтIий: «Бавай!» - тIий,
Так вай ратIру, зунттурдур
БуккавантIисса: «Гьай!», - тIий.

7
Чяр-чяр тIий бур щаращи,
Чарттал кюрттаву щарай,
Щиллив чаннасса макьан
Чачун тикрал дуллан ччай…
Цимил ларгнавав шиккун
Балайгу тIий, ттул нину,
ХIухIалтран щинал дуцIин
КIартташигу канихьну?

Щурщурдай дур урттугу
Ххуллул ялттусса марщай,
Щиллив нахIусса дуаь
ХIаллих тикрал дуван ччай…
Цимил ларгссар ва ххуллих
Хъуннар хьусса ттул нину,
Щюлли хьусса хъуниха
Дуаь дуллай ххарину?

8
БуркIунттуя ка дукьав,
Касив куна лавхIуну.
Ца кIусса угьгу бюкьав,
ЦичIав учин къавхьуну.

Учин бюхъаймур ттигу
Иширттайну учинну…
ХьхьичIра кунна, уттигу
ХьхьичIри дусса ттул нину.

9
Бяйкьунни ттул щала оьрмулул хавар,
Угь кунма, бявкъунни шаппайсса ххуллу:
Ххяч-ххяч тIий, най уна, ивну ччай бакъар,
Бавай, шарда ина дакъасса кIулну.

Тана тай мурхьирдах лахъисса ттучан,
Ларснугу, ци банссар утти манпасал?
На шавай увххукун, хьулувун ттучIан,
Нину куна, шадну цу уккаванссар?

Бакъассар ялугьий бавал яругу,
Бургайхту, ттул дардру ххиен дувайсса.
Дакъассар ялугьий ххартта каругу,
Ттущал увхнал канийх ках-шах учайсса.

Ци тIийра щяикIан тти на дукралух,
Думунийн щукру бан бавагу дакъа?
Ужагъ, телевизор, кулпатрал шадлугъ,
Тти мигу – чачунсса кьурчIи цадакьа.

Бавай цала талихI цирив къакIулма
ЧантI чайсса ивкIун ур, ганицIа хьуний.
НацIусса бикIайва кьурчIи гьивчгума,
ЧIиллух марцIгу бувну, вингу буллуний!

10
Ттул ниттил бухсса яру
Уттигу бур чIавхьулттий…
Тти вайннучIан ниттил ка
Къадачинссар каш-кушлий.

Тти цурдагу ттул нину
Къадачинссар чанначIан,
Вай яругу бивхьуну,
Ххалаххухун ххал дучIан.

                                     Аьли  АЙДАЕВ

БАРЧАЛЛАГЬ, ДАДАЙ!

Къачча ттун някI ссавгу
Ттурлу дакъасса,
Къачча ттун хьхьиригу
ЩатIив бакъасса,
Къачча инсанталгу
КIукIлу-гъаривсса:
Кайп буллан къаувкIра,
Яс буллан увкIра.
Ччалан увкIра гьарца
ЗахIматшиврущал:
Хьхьирийсса щатIащал,
Лахъсса зунттащал,
Бурандалущал ва
ПаччахIтуращал,
ЯхI бусса,
Къучагъсса,
Инсантуращал.
Ца-цал на ухшара,
Ца-цал ххувшара.

Ух шавай,
Ххув шавай
Бур ттул оьрму най,
Лагь-лахъ хъанахъисса
ЩатIаха лащлай…
Ци хайрди, кьун куна,
Ца кIанай авцIун?!
Ци хIазри, суцI куна,
Ца кIанайн лавчIун?!

Линс-линс бигьларчангу,
Сукку тIий хъинни:
Ца кIанай дацIарча,
Цух учай щинча!

Барчаллагь вин, дадай,
Укунсса увсса –
Гуж бунащал ччалан
Кьудрат дуллусса!

ТТУЛ  ХЬХЬИЧI  ДАРЦIУНА НИНУ

Вана щарнил хIатталлив
Ххира ниттил кIялабарз…
Багьунни ттул итталун
Цакуну нину – барзу…

Га бия хъару гъаргъун,
Гьава буван къабюхълай,
Хъарунияр дакI гъаргъун,
Банмур луглай – къаляхълай.

Агь, бакIхъахъуй – виричуй,
Вивугу хIучI буссарив?!
Агь, бакIхъахъуй – виричуй,
Вин ххярка тIун лайкьссарив?!

Юхссагу дакI аьтIунсса
ЦичIар махъ личIлай дурив?!
Лажиннича, мюрщисса
ОьрчIрувагу бакъарив?!

БакIхъахъу хъархъаллуя
Кюрттарайн ххюрхху хьуна,
Кюрттарай хъаттирдая
Лякьлул оьрчIайн ххют дурна.

Ттул хьхьичI дарцIуна  нину-
Аьзизсса ттулла  нину…

             НИТТИЛ  ГЬАТТАЙ

ДакIния къадуккай ттун хъалул гургри,
Дяъвилул шиннардий ина дулайсса.
ДакIния къабуккай, жу къадан хIимпIру,
Виламургу гурга жуйх шан дачIайсса.

Ттива-тти икIара  нааьна дуллай,
Цанъявав вилмургу пай букайсса тIий:
Вил пайлущал  архIал иявав, дадай,
Вил оьрмулул гьантри канай, кьацIа тIий?!

                                  Руслан   БАШАЕВ

    
 «ЛЯКЬА  ТТИРКЬЮКЬАЛ  ХЬУННАВ»

  ТIИССА  КЪЮМАЙЛУВА
                      

                          *  *  *
Ниттил ярунниву – кIукIлу жавгьарду, 
Ххал хьунайх бачIайсса цIимилул чани.
Ниттил дакIнивугу – кIирисса дуаь, –
Оькьини чIири дай дакIнил гьайчали.

Цалий къадацIайсса ниттилли лякьа:
Ттиркьюкьалгу шавай, кьагу-кьакьавай.
Ниттилли ненттабакI абад тIивтIусса…
Гьарнал тикрал байсса: «Бавай, ттул бавай!»
                     
                          *  *  *
РахIаву къуж диркIун, куртIну паща тIий,
Ттун макIра ккаклай дур цIан хьхьунил тIюва;
Ларзулух бивхьуну хьхьунил ца щатIи
Муниву къашанай, пашманну – бава…

Архну ххурхху тIисса неххал чIунихун
Ав-ав тIий зунттал марч чIурду бур базлай…
ЧIи куна, лявкIуну ниттил чулухун,
Ганил дард – цIимилий нагу лаласлай…

Ттун макIра ккаклай бур кагьрубалул чIюн:
Кюрщант ца-ца дагьлай, минутIру кунна.
Ниттил кIиссураттаву хIургьа   хьусса чIун
ХIисав хIасул дуллай оьрчIавугума.
                    
                           *  *  *
Къурату дуркIтари, шадсса бахшишну,
Цайми оьрчIан кунма, буссия ттунгу
Бувхсса ярунниву хIалимсса пишгу,
Гьухъул махьлийн ларчIсса ца-кIира сунгу.

Вай цими шинни ттул ина къаккаклай,
Чуннив дакъа хъанай кьинирду, хьхьурду.
Къурату къадуркIрав? Чув дура, бавай?
Бяйкьуну бурхха ттул жегъирххуллурду.

Гъарал хъювхъу щилай, хъу дур някI талай,
Гьивч бур ккуркки лаглай гъинтнил багъраву…
Циван къанай дура къурух яларай
Жула ГьухъачIнийсса хъунил чагъравун?

Вил кашлих ялугьлай, аьтIий дур гьулу,
Кьаркьун гьансса кунна някI тIутIувура.
Хъюлчай тIисса урттул зума дургьуну,
Ина ххал шай ккаккан нагу най ура.

Най ура, най ура, хъачIних буссар тIий
Абадлий лавхънасса вил бургъил ччантIу:
… ЧIемултрайх дачIинна, цадакьари тIий,
Лагма кьатI хьу чIаллал дурцIусса чIанну!

УчIанна на вичIан – цири ттун чIунну?
УчIанна на вичIан уттигу, махъгу,
Хъуруннай, маршраву бушиву кIулну
Вил баргъгу, захIматгу, мурадрал ахъгу.
                
                         *  *  *
Дарщусса кьинирдай ниттил зумату
Пикри аьч хъанай бур чIиви-чIиви тIий.
Ссайн тIий дурвав бава заннал неъматгу,
КьатIув сив-сив тIисса гъарах вичIилий?

Цурда гъарал дия оьрчIалмур гъарал –
Далахълай ларгусса щинал кьурукьру…
Ниттилмур гъараллив – гьаз хьусса мяра
Мюрщи марщурдийхгу, щюлли къурухгу.

Мяра-кIурх навагу зунттал аралий…
Ца талихI кунмасса чIиви пукьлуву
Хьулвагу бакъанма, хьуну ура на
Ттюнгъа ттурлу хьусса ниттил лякьлуву.

Хьулвагу бакъанма, хьуну ура на
Хъудугьул гъаривсса чIиви пукьлуву:
Духьурча ттувугу цичIав ххирану,
Хъудугьул дакIнихар ттулмур зукьлугу.

Лахъи, бавай, чирахъ жула ужагърай,
Ина къалахъарча, чани къашайча!
Лахъи, бавай, пачгу кьанкь ххуйсса бярай,
Ина къалахъарча, гъили къабайча!

ХIасан  КIУРУХОВ

          НИНУ  ШАГЬРУЛИЙ

Чани хъячиннинна шания дирзун,
ЩядиркIун дур нину цурдалу,
Мурчал бувтсса мурхьирал мархри куннасса
Каругу никирттай рахIат дурну.
«Лавай бизу, ттул душ,
Къаххуйссарча хъамитайпа
Ваксса хIаллай шаний!..»
Гьаз шай арснал щаргу шания.
Хъама бивтсса хханссар ниттин
ЧIумуй вирдай лакьинсса хъугу,
ЦIан-чаннайва ттивзуну,
Газулийн гьан бансса оьлгу,
Урхьлущалсса аьрххигу
Шагьрулий бакъашиву.
Амма щядиркIун дур нину мурцIув,
Цамур дунияллия дуркIсса кунна,
Шагьрулул синхралсса такьвалухун
Гьич макьу къадакьавай.
ЧIавахьулттил тийх тIурча,
Ниттища арсру зевххусса шагьругу бур,
КурчIу ливчIсса багъ кунма,
Чаннал ва чIурдал мурчалу
Гьалакну хъюлчу тIий,
Пашманну цIунцIу тIий.

                                                       Рамазан  РАМАЗАНОВ

           НИТТИХЬ

УчIанна, нину, вичIан –
УчIанна чара бакъа,
Цал ттигу вил каруннайн
Ппай учин оьрчIний кунма.
Вия арх уцан унна
На оьрмулул мугьалттул,
ОьвтIийгу къадучIара,
Пикрирдай дунура ттул.
- Оьвча, хьукун учIанна, –
Куну махъ булара,
Ялагу кай-кай ара.
- Хъама бивтун ухьунссар, –
ТIий, ина духьунссара,
Буттал кIану ттун буссар,
ДакIниву балай кунма.
Дард дунийгу оьвчара:
- Аман, дадай! – увкуну.
Къашай шайнийгу ура
Мудан вил цIа мазрайну.
КIулли, ина дуссара
На къанай, къаччан бивкIун,
Ххал хьувкун шад хьунсссара,
Гьарзатгу хъама бивтун.
УчIанна, нину, вичIан!
УчIанна чара бакъа!

                                     Сулайман МУСАЕВ
         

                   ЛИЧIИ  ШАВУ
                   
                   Ттула ниттин
КьутIи лиян дурну, личIи хъанайсса
Бувсун, лавгсса чIумал ттул дакIнил заллу,
Ссутнил чIапIив кунма мурчай гьанайсса,
ХIала бувххуна ттул циняв хияллу. 

Ттуя личIи хьуну, ина лавгунна.
Къатлувсса матахIрив дур вил цIа тIийнна.
СсахчIав гъира бакъа нагу ливчIунна,
Ххира ссихьрал дянив инжит оьрчI куна. 

Ттуя личIи хьуну, лавгунна ина.
ТIутIая багь чIапIайн вирхху бур бутIлай.
Вил ччаврил чагъарду ккалаккийни, на
Шюшара вил ххару кьурчIисса мукьай. 

Ттул талихI ссуй бувну, ттул кюру ливсса
Вин оьсса къатIра. Так ина вай кIива
Вила оьрчIал вихва ялугьлай ливчIсса
Пашмансса ярунних урган ан ччива. 

                     ВИЛ КАРУ
Лагабургъил тIинттал мусил гъаралу
Вил исвагьи кIисри бур уртту дурчIлай,
Интнил гьаваслансса щюлли макьанну
Гай щюлли ссинттая экьигьан дуллай. 

Лагабургъил цIарай бур кIункIур щарай,
Ялув къиссу буллай дур кьалакьигу.
Вил магьирсса кIисри бур ххункIру буцIлай,
Гурсундалул кунна, дишай накьичгу. 

Баргълагавал чулух щюлли зунттул хъачI –
МаркIачIан дуркIукун, цув цIан ларгунни.
КIа хъачIнил махъ лархъун банавшасса кIач,
Бургъил циняв муси кIийх лариртунни. 

На мискин къаара дакъахьу мусил,
КIунттиву дуссаксса вил кIукIлу кару,
(Я ттул заллу, вайннул тIааьншиву цир!),
Вил иминсса кару – хияллал хъару. 

                                               Мазяйхъал  КАЗБЕК

ЗУНТТАЛ  НИНУ
 Ттула ниттин, Нинун

КьурукIи. Марххалттанул кIяла дурсса Маччайннал дара. Тик бив-
кIсса зунттул бурхIайх ларай, кIусса къаргу мукьах рирщуну, най дур 
бавкку-шавккусса, нигьачIисса жегъирххуллийх лухIисса янналувусса 
зунттал нину, най дур…

Я нину, я зунттал нину! Та ликкан даннакьай ина му кIусса гьиву вила 
бурхIая, ттигу къачIунссарив вин дигьалаган, цуксса хIаллай дачинна 
ина му ахир дакъасса жегъирххуллийх ларай? Та лякъинна ина винна 
рахIатну щядикIансса мина?.. Я нину, ина бувсса захIматран лайкьсса 
балай жу ттигу къачичардухха, вин цIа кусса гьайкал жу ттигу чувчIав 
дацIан къадардухха… Я нину, вай жула зунттал хъачI-бакIру дярххуну 
ларгун дурхха, вайгу вил хIасратрал мукьал дярххуну ларгривав? Вай 
жула гьаннарав мариян-макь тIисса тIутIив хьунадакьайхха, вайгу вил 
кIирисса мукьал кIунтIая ххярххунавав? Я зунттал нину, чув лякъавкьай 
ина муксса заэвсса жандалий му гуж? Чув лякъавкьай му цIакь, му кьув-
ват? Я нину, буссаривкьай вила накIлищал инава жун буллусса мазраву 
виламур чувшиву кIицI дан бюхъайсса махъругу, жуща ми махъру тти-
нин лякъин къабювхъуннихха, буссарив мукунсса махъру жула мазраву, 
я зунттал нину?..

КьурукIи. Марххалттанул кIяла дурсса Маччайннал дара. Най дур 
ттул хьхьичI, кIусса щалгу мукьах рирщуну, лухIисса янналувусса зунт-
тал нину, най дур. Най ура нагу кIанил хъирив, гьалакну дакIгу ришлай, 
най ура. Най ура ниттил хъирив бакIлавай, бакIлавай…

                                    Булбул   ОЬМАРИЕВА
                

                   НИТТИХЪАН

Къизгъинсса дяъвилул захIматсса чIумал,
Мюрщину ливчIусса оьрчIру хъуни бан,
Цикссагу, цикссагу жула ниттихъал,
Чувшиву, кьянкьашив чIалачIи дурссар.

Вайннан къакIулссия цIансса хьхьу цирив,
Хьхьувайва бияйва даврил бакIрахун,
Цахьхьунна дирирмур, дирхьуну ланттуй,
Зана бикIайссияв мюрш оьрчIал ялун.

Вайннал гъай учайва колхозрал хъуру,
Бурхьничунал кьяпа бакIрай бивхьуну.
Вайннал дуцайссия ххалал луххчивгу,
Арамтурал мухIлу лялух дархIуну.

ОьрчI бахIай кIанттугу къурувва лавсун,
Зурулух ттирхIуну цалла хъуругу,
Дякъивух дайссия увал ччардугу,
КъувтIилух щябивтун мюрщи оьрчIругу.

ВайнначIан бучIайва бявкъу хаварду,
Бявкъу буран кунма бюхттул зунттавун.
Хавардал дакIругу микI лачIун дайва,
Дякъил замгьарданул щаращив кунма.

Так ца Хъусращиял шанттуршва чинар
Дяъвилул цIараву ччувччуну бия…
Вана Валил Балла вара шяраву,
Мукьа арс аьрая зана къавхьусса.

Жагьилсса оьрмурду щащарну лавгун,
Арсваврах ялугьлай хияллайвасса

Цикссагу хъами бур ттигу щархъаву,
Зана къавхьуминнайн хьул къакьукьлайсса.

Къизгъинсса дяъвилул захIматсса чIумал,
Ватандалийн дурксса кьини лахъаннин,
Зу дурсса чувшиву мусил варакьрах,
Чирчуссар, ниттихъул, тарихрал  улттуй.

Нажагь Ватандалийн кьини дуккарчан,
Хъиннува хIадурну жугу буссару –
Ччимур захIматшиву духIан бюхъайсса,
Ми ниттихъал бувсса арсру ва душру.

                  НИТТИХА

Ххира бавай, ттун ина
Уттигу сагъну  ччива!
Навагу, нину хьуну,
Хъунмав хьуну бунугу,
ТачIав хъама къабитай
ЦIимилийсса вил яру,
БакI лякьа цIий дур чирчан,
Вири мукьал буцIлайсса.
Ччива, нину, ттун виха
Яла ххуймур шанма бан,
Виха лавщусса махъру
Ляхъан буван бюхъарчан!

Ххира  бавай – гъили баргъ,
ДакIния къадуккайсса,
Щукру, Аллагь, ттувура
Бавай, вил лащин дусса!

        Бахттун   ГЪАЗИЕВА
                    

                   НИТТИХЬ

Шаниягу дирзун, щинайнгу ларгун,
Къатригу лавкьуну, чIанкъатри бувну,
ХIадурну дикIайва,  жу хьунабакьин,
Хъуншагьрулияту жу зана хьуннин.

ЦIан-чани хъя чиннин, жу шанай буна,
Оьллугу ттизайва, дайва дукрагу,
КIарттув  цIу дирхьуну, шахьайва ччатIгу,
КIукIлува-кIукIлусса, нагу-нахIусса.

Уттирив ччай бакъар, ужагърайн буххан,
Инагу дакъаний, бявкъу къатлувун,
Амма къабитанну жу тачIав хъама
Ина бувсса хIурмат, жул аьзиз нинуй.

       ЯДУВАРА  НИНУХЪРУ!
Вайлул хьуну лавгсса арснах ялугьлай,
Нину дур гьар кьини нузах дуруглай,
Ца шин, кIира шин хьунни ацIрахъул,
Я ссалам, я калам бакъа арсная.

Ялугьлай, ялугьлай, яру бувккунни,
Арснал чулухату хавар къабаллай.
Ссавур духларгуну, нину дарчунни
Арс яхъанахъисса оьрус шагьрулийн.

Тийн дагьлай, шийн щилай, дирунни нину
Хьунаавкьнахь цIухлай, лявкъунни къатта,
КьутI увкунни нузайн цал бакъар, ххюйла, 
ТIитIлай цучIав акъар къапулул нузкьун.

Ца хIал хьусса чIумал тIиртIуну нузгу,
Увккуну авчунни гива чIиви оьрчI,
Нузах къари ккарккун, махъунай увххун,
Ванин за дулара «саил» дурча кур.

Мукунгу увкуну, оьрчI акъа хьуна,
Дуруглай лирчIуна ганал хъиривгу,
Яругу арснал бур, майгу арснал бур,
Щак бакъа чIалай ур арснал ушиву.

Цаппара хIаллава нузкьун тIиртIуна,
Ххарил дакI хъя куну, къари гьаз хьуна,
Арс ухьунссар куну, арснайн оьвкуна,
Щялусса лявкъуна ниттилмур хиял.

КIяла кIизущалсса някI яру бу душ
Бувккуна нузахун далухIилущал,
«На возьми» увкуну далухIи дуллур,
Махъунмай бувххуну, нузкьун ларкьуна.

ЦичIав цIухху-бусу баннин къабавцIун,
Мурччал хIемпIгу дурну, душгу бат хьуна,
Нинугу дурургун га душнил хъирив,
СсихI дуккан къахъанай дарцIун лирчIуна.

Дагьуна далухIи къарил канива,
Гиву ци дуссарив ххалгу къадурна,
Яла щядиркIуна, мукьалгу дяхлай,
Экьи най дия макь, дайгьин къахъанай.

Арс уккайрив ккаккан, ялагу ниттил
КьутIатIун диркIуна муххал къапулийн,
Дяъвай, гъургъугу тIий, увккун къаралчи,
Дар-дар тIутIи дурну, арх дуцан дурна.

«Насу цаймийннаннин, дакъа хьу шикка,
Вин аьркинмуния дуллунни вайннал,
Ттигу ци тIий дурав, вин ци аьркиннив,
Ласи дуллумургу, дакъахьу шикка».

Кувку тIисса мурччах арснал цIагу тIий,
Арснахсса гъирарал ккаккан ччишиврул
ЩядиркIуна нину къатлуя архну,
Къаукканхрав арс тIий та ухьурчангу.

Цаппара хIал хьуну манзил лавгукун
БувкIуна нузахун ца хъун машина,
Увккуна мивагу тава чIиви оьрчI,
Мунал ка дургьуну, ххал хьуна арсгу.

Арснал хьхьичIун нину ххярххун лавгуна,
Ттул аьзизсса арс тIий, ттул ххирама тIий,
Ппу ивкIу дардирдал вайлул гьан увну,
Дагъит увккун лавгма буттал шярава.

Арс бюхттулсса ия, нину кутIасса,
Дарвачрайн къадиллай лялун ларчIуна,
Агьи тIий, аьгу тIий, мукьалгу дяхлай,
Арснал канийн ларчIун, ппай тIун диркIуна.

Арс банд лавгун ия, къарих уруглай,
Цаппара хIал бувна, цичIав къабувчIлай,
Яла, дуцан дурну лялату, къари
Къуч дурну гьан дурна бусса чаралий.

Къари ланг-ланггу тIий дагьну ларгуна,
БурцIин цIими хьунну арснах  дурургна.
Суннил ххулув кунна, силул ччувччусса
Дурцуна къарил ранг, кIяла ларгуна.

Къатлувун увххуна зума къаавхъна,
Ххюрхху увну оьрчIгу, архIал увцуна,
ГъапI чин бувну къапу, хъирив лавкьуна,
ЛирчIуна нинугу, хъирив ялугьлай.

Ссуттил чIунгу дия дюхлу-дюхлулсса,
Баргъ лавгун мукьахрив дяркъу дурккуна,
ЛирчIуна къаригу лавкьу къапулух,
Кувку тIисса мурччах арснайн оьвтIийна.

Зия хьуну дурвав ттулла куц, симан,
Арснан къадурчIунна хъуннар хьунурвав,
Зунттал чувнан лайкьсса къел къадурнугу
Аьйрив лихлай дия нину арсная.

Макьадитаванни, ххирасса оьрчIрув,
Зулва нину-ппухълу, ургъил къабувну,
Зу буруччара тIий гьар кьини мудан,
Аллагьнайн лабизлай мий буссарича.

Зул иттавн мудан гай буруглай буссар,
КьурчIисса макьрагу дакъарив ккаккан,
Зул кьацIливун мудан бурувгна буссар,
Зул иминсса мурччал цахьва пиш чиннин.

КIяла хьусса зумпив бурса бавкьу бакI,
Ялугьири бусса зу бучIанссаннух,
Жиг дартIсса сипатрайх зу, ках увкуну,
Зул гъили каруннил гъили буваннин.

            ХЪУНКIУЛ ТIУТIИ
Ттун хьунадаркьуна ца хъункIултIутIи
Риттун кьаст дурссия, канийн гьис куна,
Кьункьал нахIушиврул цилла ххуйшиврул
Буруглайнма ливчIра на хъункIултIутIух.

Ттувун нигь дуртуна къяртлуйсса хъицIал,
КIилчин ка гъан дуван на сикъавсунна,
Кьанкь ххуйри увкуну тIутIи риттунсса
Кьаст малахIаванни пикри къабувна.

     
     ЦАН СИЛУЛ ЧЧУЧЛАЙРАВ?
Силул ччуччин дурсса уртту укунна,
Цан силул ччучлайра хханххираву къюкI.
Зунтту марххалланул бугьайсса кунма,
Цанна микI лавчIусса ттул арцул хъазам.

Аргъирай хъя тIисса банавша тIутIи,
На кIунттил дугьаннин, силул ччурччунни.
Амма ччаврил цIу дур ттул хханххираву,
Мунияр кьурчIисса дардгу дуссарив?

Гьавиявхха ратIувн, кIири макь рутIин,
Бассайрив ххал буван микI лавчIсса хъазам.
Ттул кIирисса мукьал, неххайн кIунтIа тIий,
Бассан буванссара неххайх бавкьу микI.

                       
                      НИТТИХЬ
Ци дуссар дунияллий ниттияр ххуйсса
Ци дуссар аьзизсса ниттияр цичIар,
Ци дуссар ниттияр кьимат лавайсса,
Бусира инсантал на къатIайларав?

Вил кIукIлу каруннил чурххайхгу ках тIий,
Вил чIарав щябикIан щинни къаччисса,
Яругу лавкьуну хъачIрай бакI дирхьун,
Вил ихтилат баян щинни къаччисса.

НахIусса кьанкь дусса чурххайн ссунтIа тIий,
Вийн хъямала багьлан щинни къаччисса.
Вил иттав буруглай вих вичIи дихьлай,
Вил нахIу ихтилат щинни къаччисса,

Вил дакIнийн щун бансса тIулдакъашиву
Агарда дурхьурчан нажагь кIул дакъа,
Ялтту дучIу, нину, багъишла бита,
На ттухьва цIуххавай къадурссар тIийра.

ПатIимат  

        РАМАЗАНОВА

УРТТУЛ  КЪАРГУ ЛАРСУН, НАЙ ТАНА  БАВА

Чаннал тIиму щуннин Щунул хъачI-бакIайн,
КIюрхнил тIитIу баннин бюхттул цIияллай,
ЯттихIухчувагу кьатIув укканнин,
Урттул къаргу ларсун, най тана бава!

Арулва оьрчI бунни ччаннай бацIан бан,
Оьл-кьунча, аьнакIи аьркинни ябан!
Кумаг банма акъа, нину, ссу бакъа,
Урттул къаргу ларсун, най тана бава!

ЗахIматну бур куну, гъалгъа банмагу,
Я аьтIун, я угь тIун чIун чув дур бавал?
Урттуха цурдагу чIалай-къачIалай,
Урттул къаргу ларсун, най тана бава!

Дардругу, къащигу мухIлих ттирхIуну,
Буруккинттал макьгу лухччайн дуртIуну,
Лачакрал ца мурцIних лажингу лихьлай,
Урттул къаргу ларсун, най тана бава!

Щюллисса ттугълилу, илтIа ликкурттай
Зунтту мукьав лавхъун нанисса хханссар, –
Дунияллул яхIгу бурхIайн гьаз бувну,
Урттул къар ларсуну най тана бава!

                   Даниял  МАГЬДИЕВ

НИТТИЛ   ЯРУННАВУ ДАРДРУ  ККАРКТАРИ

Ххувшаврищал шавай занаикIу тIий,
Нину дия арснайн хъямала дагьлай,
Ганил дакIнивусса къумашивугу
Дия гьузуй чIалай кIири мукьаву.

Зунттурдугу бия арснахь насу тIий
Душмангу ххит увну, кIура аю тIий,
Хъирив оьвтIий дия зунттал нехругу,
Ххарисса дакIнищал шавай ухьхьу тIий.

Вас-ццах тIий, ялугьлай дунугу Нину,
ОьрчIма ххув шаврищал зана къавхьунни,
Бакъанугу иттав кIири мукьал цIай,
Ниттил яруннаву дардру лирчIунни.

Зунттал аргъ лагь хьунни, чиваркI чан хьувкун,
Аьрая чIявуми зана къавхьукун,
Нехругу вев тIий дур, къув-аьс кутари,
Ххяллугу аьтIий дур чIалсса гъаращал.

РутIлай, макь духларгсса Нину ххал хьукун,
Гьарца адав дунал дакI мукьал дуцIай,
Дяъви арх бара тIий, леххаврий бачин
Пикригу, нех кунма, анавар буккай.

                ЦIигьил  КАМАЛОВ
               

               ГЪИЛИССА  ЧАНИ

Ниттихасса шеърирдал къюмайлува

Тяхъану буккайва интнил гъили баргъ,
Чанна буллай жула иминсса ужагъ.
Гъав ларгсса хьхьунивун буккайва барзгу,
Зурзу дуллай зунттайх магьлул тураннг.

БатIайва чIаххулгу, хьхьурду тяхъа дан,
КкурчIа бан, махъ бусан, дунал дард дачIин.
Дуккайвав инагу мажлисрал сий дан,
Бахилшиву дакъа вила дакI дачIин.

Илкинсса бунугу ухшярацI кюру,
Буссия чIев-чIев тIий оьрчIал бувцIуну.
Оьшиву къакIулсса вил тяхъа чIиру
Лияврийнявавлий лечайсса шадну?

Ккуран дурну лагма лавгсса вил оьрчIру
Ххарисса вияяв, бургъиятуяв,
Ягу кIинтнил хьхьуну лагьну гьузуйсса
ЦIузуруятуяв таксса ххарисса?

Магьа буслайссияв ссавний зурулгу?
Дуссух щябикIайва някI-чанна цIуртти…
КIюрххицIун марххалттай вил шаттирайгу
Лавхъунма бикIайва ттеркьукьал чани.

Пиш-пиш тIисса цIурттал хIайран уллайна,
КIа магьлух вичIилий уттигу шара.
Зурзу дуллай, зизлай зунттайх туранну
Зурулгу дулай ттун гъили тирхханну…

Буккай тIар зунттуха тава гъили баргъ,
Чанна дай тIар дара бявкъу зурулгу,
ЛичIину халкьуннал аргъ дакъанугу,
БатIай тIар ккурчIа бан чIаххув хъамигу.

Так щарнил ухницIсса жула пукьлува
Къадуккай тIар ина чIюлу бан ккурчIа…
УчIанманах мякьсса кIачIа хьу шярав
Мукъун, маслихIатран, агь, дикIан ина!

Цири бурушинтту, ласу-къасурду?
ДакI хъинсса буссархха кIай жула агьлу…
ЦIуххай тIар циняннал утти вияту,
ДиркIхьурчангумали щищалкIуй рагьну.

ЧчаннацIа къабукьай вил оьрчIи чIигу,
Уттигу вих луглай, хьулухун буклай.
Ажарттущал ара къадакьирчагу,
Хъювухгу буккай тIар, ина ххал дуллай.

КIюрххицIун цIай тIисса цIу марххалагу
ЛичIай тIар шаттирал чичру къадурну.
Ина хъин хьуннав тIий, дурну нижатгу,
Лахъай тIар жула цIив Нуранижатгу.

Буккай тIар зунттуха тава гъили баргъ,
Чанна дай тIар дара бявкъу зурулгу.
УчIанманах мякьсса жула шяраву
Та пуркIу тIувивав вил пукьлул бургъу?..

Алекси  АЬБДУЛЛАЕВ

На барчаллагь тIий ура
Ттула ниттихь ва буттахь
Ляхъан увну тIий нава –
Инсан, инсан,
ДакIниву дирхьуну тIий
Инсап, инсап,
БакIраву дирхьуну тIий
КIулши, аькьлу
Оьккимур, ххуймуния
ЛичIи бан шайсса кьудрат!

                         Ханича  АЬЛИЕВА 

ДАДАЙ, ДАКЪАРАХХА  ХХИРА КЪАХЬУНССА

Къювугу, ччавугу, марцI хияллугу
Щашлай, сакъат дуккай ччянира вил дакI.
Буруккин бакъасса паракьатшиву
МакIра духьурчагу, ккаккайривав вин?

МахIатталла, дадай, вил дакIнил гужрай,
Ххядуккан хIадурсса оьрчIарал цIаний,
ДакIнил цIуцIаврива цIарал пар личлай,
Вищара му вилла дакI ччукъаччаврий.

Иминшиврувугу гьалаксса вил дакI,
Ххаришиврувугу цIуцIисса вил дакI,
Хъиншиврул кьунуцIгу угь-къак тIисса дакI
Щил дикIан бюхъайссар, ниттил дакъасса?!

Дуниял дурцIусса дарурттунияр
Вил ккуккулул накIлил кIунтI дарман хьунссар.
Ина шахьан бувсса кIарттуву ца ччатI
Неъматирал урцIух къабулувияв.

Муксса хIакьсса, марцIсса ниттил ччавривух
Оьккисса иширттал бури ццах бутлай:
Ккуллардал гъарал хьхьичI хIурни укунна,
ДацIан дан бюхъайсса вил дакI – аьламат.

Ттухрасса ччавугу, къювугу талай,
Вил яру леххаврий бикIай ялугьлай,
Ттулламур дакIниву язугъ ххи хьуну,
Махъунмай цIимилий виха къявхъ учай.

Къахьунссар бурж лахъан ца хьхьунихвагу
На бавхIусса кIанттух ина гьан дурсса.
На ссайну лахъави, на ссах лахъави
Ина був захIматран ккал бан шайсса бурж?!

       Алексей  ХIАЖИЕВ
                     

                        НИТТИХЬ

На вин пиш-кIаш данна щалла дуниял,
Вин ласунна циняв цIуртти ссавния,
Агь, бюхъавивавкьай ттуща ца цIуку
Вил дакIниву лахъан ттулла дакIния?

                           * * *
ЧIалну бувчIай жунма бяйкьлай бивкIшиву,
Ниттихъан арсшиву дан къархьушиву,
Динналул луттирдай буслайнма бурхха
Ниттихъал ччанналу алжан бушиву.

                           * * *
ЧIиви чIумал ниттил чантI учин айва:
– Изу, бавал, изу, кIюрх дуркIссар! – чайва.
Утти, чантI увкуну, яру тIитIиннин,
ВичIив мякьну дикIай мукъурттих тайва.

                          Амин  АЬБДУЛЛАЕВ

             БАРЧАЛЛАГЬ, БАВАЙ!

Хъама битайссарив ниттил хIарачат,
Арулва оьрчI гьаз бан бивхьусса захIмат?
Арулвагу ятин – циняв мюрщисса,
Дакъашиву цирив цан къадурчIайсса.

Кьуруваллил къатта – къячIив дачIрасса,
БачIвасса инил къяс – давран кунмасса,
Бавал илтIа каних бавчIусса кьисмат,
Цинмамур – чIивисса, жунмур – хъунмасса.

МахIатталла, бавай, на вил чувшиврий,
Чув акъасса къушлий ина був яхIлий,
Чувтал бумигума лахIлахIи бувний,
Ца ина винмалу жу хъуни бувсса.

     Тарихрал ххуттардива

                                                                                  
                                               МахIмуд  АЬЛИЛОВ

                                                                               

ЭШКЬИ-ЧЧАВРИЛ БАРУ – ХЪУС, ХЪУ-ЛУХЧЧИ

СумбатIличув Адам, Манаплул арс, ххуйну аьрабрай дурккучув ивкIун 
ур. 21 шинай Гъумучиял Хъун мизитрал кьадину, дивирну, яла муфтину мад-
расалуву дарсгу дихьлай ивкIун ур. Гъумучиял Хъун мизитраву мукун лахъи 
лавгсса динчи цама къавхьуну ур. Мунал шама арс ивкIссар: АьбдурахIман, 
МахIаммад, Аьлил.

АьбдурахIман ия тIар хъинну чурххалгу оьвхъусса, бакIралгу авурсса жа-
гьил. Мув зий ивкIун ур муххал ххуллий Назраннай, КIапIкIайлий.

МахIаммадул НКВД-лул курсругу бувккуну, Петербурглий, Хъундяъви бай-
бишиннин, 9 шинай Гъуниннал районналул НКВД-лул хъунаману зий ивкIун 
ур. Дяъвилия зана къавхьуссар.

Аьлил, зоотехникнал курсругу бувккуну, дяъви байбишиннин, СумбатIул-
лал колхозрал председательну зий ивкIун ур, дяъвилингу лавгун ур. Яла махъ  
– цал Ваччав управлениелий зоотехникну, 1955-1967-ку шш., кIилчингу кол-
хозрал председательну зий ия.

КIапIкIайлий зузисса АьбдурахIманнух эшкьи хьуну диркIун дур Ухссав-
нил АьсатIиннал найпнал (губернаторнал) щарсса, мув гуржиял миллатраяс-
са авурсса хъамитайпа бия тIар. Муххал ххуллий зузисса жулва арамтуннал, 
Насруллагьлул, СалихIлул, «Ина мув найпнал, лази-лакьи увну, ивчIара» тIий, 
АьбдурахIман расчётгу ласун увну, СумбатIлийн тIайла увккун ур.

КIапIкIайлий вокзаллай, АьбдурахIман учIаннин, кIиннанмагу билетругу 
лавсуну, оьрчIал кIанттущал лувра ялугьлай дия тIар найпнал щарсса.

АьбдурахIманнул, ганил адимина учIан увну, поезд бачиннин щарссанихь 
«уттинин жува бяйкьуссаруча, шаппай насу», куну бия тIар. Найпналгу Аьбду-
рахIманнухь, арцул кагу дургьуну, тIайла увккуна тIар.

Таний СумбатIлий чIярусса хъу-лухччинул заллу ивкIссар Шуаьй тIисса, 
мув ттулгу щарссанил хъунбутта (дедушка) ивкIссар. Шуаьйл Ве…….., лулт-
тукъурату Салли арив дияннин, 140 дачIу дугьайсса (7 гектар) хъуруннил дир-
кIссар. ЦIуку рахIай, Ччалдра суннай, Бартаарив (уттигу Шуаьйл арду чай) 
400-хъул ттукри (вьюкру) ххалал байсса лухччи диркIссар. Къулхълуй (Шал-
лул мащив, ЛичIа бизану), Мякъакул арду, Кьанттабалу, Къаркъаялу, Шуаьйл 
зунтту бивкIссар. ЯтIул щин тIисса зунттуй (Къяннахь бунуккар) 2 тта лухччи-
нул бивкIун бур.

80 шин

Шуаьйл шамма душ – Мари, Къиту, Баху, ца арс МахIамма (ПатIимал 
МахIамма) бивкIссар.

Хъунмур душ Мари хъинну бакIралгу ххуйсса, итххявхсса душ бия тIар. 
Ваччиял дазуя, шамма ттуккущал ххалал ххилай, кьинилун шамийла-мукьийла 
бучIайва тIар шаппай.

Марих эшкьи хьуну дур СумбатIлий зана хьусса Адамхъал АьбдурахIман-
нун. «Валлагь, на ттулва душ Малла-кьадинал оьрчIан къабулайссар», – тIий, 
Шуаьй баян, лаян къаивкIун ур. Чара бухлавгсса Аьбдурах1мангу, Лултту къу-
рату шаппай нанисса Марил ххуллу бувгьуну, Ххакуву ратIув чай бурттий най 
унува, Марил бакIрая лачак хъап куну, ларсун дур. Мув иш ккаллиссия тIар 
душ бугьаврин, хъинну маччанангу – кьякью-кьюкьалану. ХьхьичI шардай хъ-
увату найсса Марил ниттин ПатIиматлун (Шуаьй БатIан) мув хавар баяйхту, 
Чарилу гьаннил муруллуйх кур хьуну найсса неххал аьтарттувун ххярххун дур. 
ТалихIран, таний МутIаллил гьарахъалттил чIаравсса ламуйх арантуннал ххас-
сал дурну дур.

300-хъул метралих неххаву диркIсса Шуаьй БатIагу 15-ксса кьини духтур-
талгу бакъа таний, диркIуссар, кьякьюна ивкIун, Шуаьйлгу душ АьбдурахI-
маннун къабуллуссар.

АьбдурахIмангу гилахунай ливхъун, валлагь, цащава цайнма ттупанг щус-
сар тIий, ивкIуссар тIар.

Мари Шуаьйл буллуссар Мяммал Аьлин. Мунан чулий цIа дия тIар «арцул 
Аьли» тIисса. Назраннай муххал ххуллий зийни, ччаннайн поезд щуну, пач-
чахIнал заманнай хъунмасса пенсия буну тIий. Яла Аьли шяраваллил админи-
страторну 4 шинай зий уссия тIар. Дагъусттаннайн турк бувкIсса чIумал (1915-
1916-ку ш.ш.), туркнал генерал АьличIа хъамалу хьуна тIий, буслай дикIайва 
ттул щарнил нину, Шуаьйл душ Баху. Аьли, оьрчI ва душгу махъну, 30 шинаву 
ивкIуну ур. Ганал душ Рукьижат граждан дяъвилул Виричу Оьмархъал Гъазил 
кулпатъя, арс Мямма Хъун дяъвилул аьрай ливчIссар.

Шуаьйл ца акъа акъасса арс ПатIимал МахIаммадлул оьрмулул кьадар хъ-
иннин буккан къабивтIссар. МахIамма, ацIан къахъанай, эшкьи хьуну ивкIун 
ур «ЩяйтIан бай» МахIаммадул душних ПатIиматух (Баих). МахIаммад, мяй-
жаннугу, «щяйтIан буву», шиназ ия тIар. Мунан цIа дурксса Аданнул ссу Муъ-
мин къахъанай бивкIун бур. Мунал мув чIаххув щар Чиссу Щагьуннущал цала-
нин бучIан бувну, щябивтун тахлий, ялугьи бувна тIар, яла дуаьрттугу ккалай, 
къатлул ттурцIайх лавай магъулун бияннин хъалул (къалмул) ккуккурду бачин 
бувна тIар, «на инагу ва куццуй, кIущалугу бахIин бувну, занази банна» куна 
тIар. Чара къавхьуну, Муъмингу МахIаммадун щар хьуну бур.

Шуаьйл цукунчIав арс МахIаммадгу, ПатIиматгу цачIун биян къабивтуна 
тIар, мунал чул бувгьуну душ Бахугу бия тIар. КьюлтIну, хьхьувай Ккулув лав-
гуну, кIийх Ттатта-Кьади тIисса адиминал магьаргу бишин бувну, МахIаммад 
ва ПатIимат цачIунмай хьуну бур. Бувну бур мийннан, Баху цIагу дирзун, душ. 
Амма мий цаягу Шуаьйл ужагърайн къабивтуну бур. КIира шинава ПатIимат 
ва Бахугу кьабивтун, МахIаммад хIалтIилий лавгун ур, муххал ххуллий зун. 

МукьцIалуксса кьини захIматну цIаллил къашай хьуну, ПатIимал МахIаммад, 
Щуаьйл хъу-лухччигу махъну, ивкIуну, жаназа дуркIссар. Шуаьйл хъу-лухччи-
гу колхозравун дирчуссар, кув СумбатIлин, кув Ккулув.

МахIаммадул жаназа лавсун линейкалий (пургъунналий) шяравун увкIун 
ур Шуаьйл ххуйсса дус, ккуличув, Биби тIисса адамина. Мув таний гилаха по-
чта ххилай икIайва тIар.

Арснал жаназагу чIанкъатлуву дирхьуну, «ва ттущавар ивкIусса» тIий, Шу-
аьй ларзулувсса ттурцIал лагма къавтIий ия тIий, буслай бикIайва душ Баху. 
Шуаьйлгу Бибин Салли арил 9 дачIу дугьайсса хъугу, лагмасса маршригу бул-
луна тIар машлун. Бибилгу цалла пIайтIунгу пудратрай (арендалий) цаманахь-
хьун дуллуну, цалва хъунмасса кулпатран маэшат кIикка бувссия тIар. ЦIана 
кIа хъув, лултту къурату арх бакъа, 2-3 къатри бувну бур ккуллал.

Шуаьйгу, цувалу аьтIийна, ялугьи-мурчIу хьуна тIар. Мунах буруглай 5 шин 
хьусса арснал душ Баху бия тIар, душругу ялун-лув биллай. ПатIиматгу (Баи), 
цаманан щар хьуну, мукьва оьрчIгу бувну махъ диркIуна. Бахугу, хъунма хьу-
ну махъ, МахIачкъалалийн бивзун, Дагъусттаннал радиолий, Бурттуннал Аьй-
шащал балай тIий буссия. Яла Къюллул ЦIувкIратусса ссяткар Оьмарин щар 
хьуну, 30-хъул шинай УзбакIнаву, Самаркьаннай зий бия, хъинну аваданну, 
ххуйсса къатта-къушгу бувну. Совет хIукумат лирну мукьах, гьарзадгу дарх-
хуну, Бахугу, Оьмаригу зана хьуну, Манасрай къатригу ларсун, яхъанай бия. 
Мийннал лякьлу оьрчIгу бакъая.

Баху хьхьичI, Оьмари хъирив, ливтIуну, Манасрай хIатталлий бувччуну бус-
сар. Мийннал хъусгу, къатригу, мусигу Оьмарих буруглагисса, ца хъунма душ-
ний (щархъиясса) дарцIуссар. ХIазран бакъархха учалартту: «Жува хъуслих, 
ажал жухва, ттуккул дайссар, чал дукайссар» тIисса.

МахIмуд  АЬЛИЛОВ

                                        
             

          ЛАКРАЛ  ВИРТТАВРАН

Чансса къаливчIунни лакрал щархъава
Ватан дурурччусса, азгъунсса вирттал,
СултIанхъал АхIмадхан, Маккайхъал ЦIаххуй,
Бугъанахъал ХIажий, Якьув ва Ризван.

Мийннал цIа абадлий Мусал чирчунни
Ликъаххай тарихрай ссавний цIурттаву.
Ряххилчинмур цIуку цайва лавчIунни,
Хъиннува абад бан лакрал оьрчI-вирттал.

Душмантал къир бувсса, АхIмадхан Султ1ан,
Вил акъаяв  усса, Хъун ЦIувкIуллал щар?
ЦIурттай мина дурсса, Маннархъал Мусай,
Вил акъарив усса, Гъази-Гъумучий?

Дагъусттаннайн оьсса кьини дурккуний,
Жанну хIайп къакуна лакрал оьрчIваврал.
Мурачухъал Халид, Мутайхъал Эсай,
Зуя пахрулий бур щалва Дагъусттан.

Къапихъал Апанни сагъну уния,
Санна дуванссия назмурдал чарслуй,
Аминтахъал Наби изан увния,
Зуруя аьрщарайн тIанкI учинссия.

ВацIилу ххябуклай, кагу кIутIу тIий,
ХIавинахъал Саэд Лаккуй уния,
Мажлис батIанссия лакрал илланул,
Хъа къабитанссия лакрал душвавран.

Поэзия

80 шин

Яллагь, хIалал хьуннав, барзунттал хъамий,
Зу буллусса ккукку зулва арсвавран,
Душманнал хъазамрай хъуру бивхьуну,
Ватан ядансса яхI мийннан буллусса.

Ца-цагу ниттихъул мурчIи хьун ливчIссар,
КIяла кьурукьирттах ялугьий буна…

ЛЕХХУ, МУСАЙ!

Барзул гьава бувайсса
Барзунттал лахъниятур,
Мусалгу бунни гьава
Гьухъаллал къалалия.

Лехху, Мусай, ххуллухъин,
Найсса хьурча зуручIан,
Вин тIайлабацIу бивуй,
Зана икIу ниттичIан.

Дурив  духьурча ххал да
ЦIурттаву лакрал щархъув,
Дуссар тIий ттун къабавссар,
Лугларчан лякъинтIиссар.

Урив ххал а цамагу
Аьламраву лаккучув,

Къалпузраватугума
Личайссар тIун бикIайхха.

Дагъусттан бюхттул бунни,
Вилла цIа машгьур дунни,
ЧIивисса лакрал миллат
Дунияллун кIул бунни.

Зунттал муруллай дирхьу
Лакрал мащив-щархъурду
Щалагу мухлукьатран
Ашкара ина дунни.

Аминтахъал Набинал
ТIанкI ссурула куссия,
Лакрал цIа бюхттул дуван
Гьава инагу бунни.

     МУРАДРАЙН  КЪАБИВМИЙННАХА

Ччаврил ччувччуманан «алжан» буссар тIар,
Ччаврин хаин хьунан «дуржагь» буссар тIар,
«Алжангу, дуржагьгу» цачIу кьамул бан,
«Гилу» цачIун шайрвав ща къаливххумий?

Ччаврил ччувччуманах наси-палакьи
Цаягу малланал къадурккуссар тIар,
Аьрасайлул арив, ччаврил майданний,
ЩилкIуй мунах буркIна къабивщуссар тIар.

Лайлин ва Мажнуннун къабуллу мурад
Буллуссагу хьурвав щалва илланий?
Аслил ва Карамлул дурну диркI ччаву
Дувансса лявхъривав ва дунияллий?

ХIажияв, ХIабибат цачIун къавхьуссар,
Хъус-кьини сававну, ссайнкIуй къадурксса,

ХIабибат бивкIуссар «ХIажияв!» тIийнма,
ХIавчIусса загьрулун закъум къабувну.

Шагьалай ва Амма цачIун къабивссар,
Дайлсса ххаржанналул ччаву кьуркьуну,
Шагьалайх мякьнува Аммагу ливчIссар,
НузручIилул дикIух гъалбарцI укуна.

ПатIима АхIмадлун нясив къавхьуссар,
Буттал улклул цIаний АхIмад ивкIуну,
ПартIу-ПатIималгу оьрму гьан бувссар
АхIмадлул мухIлугу лялух дархIуну.

Фархадлухсса ччаврил Ширин ччувччуссар,
Ахиратрав мунин алжан буллуссар.
Эшкьилул къаувччун Фархадгу лавгссар,
Авчинал ккуллалул бувтсса ав куна.

Ссавур дуллай ччаврил шиннугу ларгун,
ХIасратрай дакIругу ччучлачи дурну,
Мурадирал хьхьугу нясив къархьуну,
Аьишат ва Оьмар гьаттахьхьун лавгссар.

БУРЦIИХЬХЬУН БИРИВССА ТТУККУЛ БАЛАЙ
Лажинни, лажинни, БарцI-МахIаммадай,
Залуннан баянну ца гьаъ чин бити.
Валлагь, къабитанна, чапурсса нажас,
Ца мискиннал ччантIу циван кьуркьу бав?

Ттухгу вичIи диша, БарцI-МахIаммадай,
Ина байсса зарал ттул залуннан ба,
Ттуй тахсир къавхьуссар, тахсир ганайри,
ЧIун-чIумуй на ппалав бакьин къавхьусса.

Виха ттул дуаьри, кьадарсса заллуй,
ТачIав вил тавлалий улахъ къахьуннав,
На бахIай тIунулий тти щарсса дахIи,
Ттуй дишай кIилигу тти муний диша.

БакIрал хIаллулия мунин магъ дува,
Ттул магъралуссагу мунилун рути,
Ттул пилинссирдая мунин чарсса да,
ЛютийначIан найни хьхьурай рутаван.

Яллагь, ттул залуннал хъув ссав дияннав,
КIуллул букан къама суйву къахьуннав,

КIулу бугьан ччиту цанний къахьуннав,
Ттуй бансса зулму цай Аллагьнал баннав.

БакIрал авур рутай ттул лахъи вичIив
Кьурщу дуллавивав БарцI-МахIаммадал?
Зимизру лихъан бай ва ттул лахъи магъ,
Хъап куну, руцанссар БарцI-МахIаммадал.

МукьцIалла накI лахъи ттул кIюла ххютту,
Ххюрхху дулланссари БарцI-МахIаммадал,
Оьргъу-дятIал лахIай вай ттул кумуллив,
КкюкъавхIун кьюртI чинссар БарцI-МахIаммадал.

                 СУМБАТIУЛЛАХА
                          (гимн)

Дирхьуну дур ттул щар Бяртал ухнилу,
Хъассуха буккайсса бургъил чанналу,
Шярава баллай бур тяхъасса чIурду,
СумбатIуллал хъатIуй жагьи-жугьулнал.

Шиккая лавгусса Оьмархъал Гъази,
Оьручайгу бурттий «кIяламий» ххит бан.
Занагу хьуссия Виричув  хьуну,
ЯтIул Ттугълил Орден хъазамрай ларчIун.

КIилчин Ватанналин кьини дурк чIумал,
Гъазигу лавгуна, арсгу лавгуна,
Гъази зана хьуна, Берлингу лавсун,
Арснал жан дуллуна оьттул майданний.

СумбатIул, СумбатIул, талихIрал минай,
Муххал ххуллучитал, захIматрал агьлуй.

АцIния арулла Лениннул орден
Хъазамирттай ларчIссар вил чиваркIуннал.
РяхцIаллий ряххуннал жанну дуллуссар,
ЛухIи душманная Ватан дуручлай.

Яллагь, хIалал хьуннав, жул щарнил хъамий,
Зу буллусса ккукку  зулва арсвавран,
Душманнал хъазамрай хъуру бивхьуну,
Ватан ядансса яхI мийннан буллусса.

Бюхттулсса барзунттал уздансса улчай,
Вирттал язимийннал талихIрал къалай,
Бичу тIутIайх, бичу, аьзиз СумбатIул,
Чумартнал ша бивзний, сунурдив ххяххи!

СумбатIул, СумбатIул, талихIрал минай,
Муххал ххуллучитал, захIматрал агьлуй.

Ялун уххул хIурмат шикку лавайссар,
Хъинну кьамул байссар бувкIусса хъамал.
Щайх-Валиаьбдуллагь шиккур хъун хьусса,
Аллагьнал амрулин мютIину ивкIсса.

Кьура шинай ивкIссар Манапхъал Адам
Цал кьадишив дуллай, яла имамну.
Лакку махIалланул Хъун мизитраву,
Гъази-Гъумучиял магьирлугъраву.

Элмулул аьлимтал, даврил магьиртал,
Зувинния ливчсса СумбатIлив буссар,
ДакIру хъун къадуллай, нахIу-хIалимну,
Ала-ссалам байссар щарнил жяматрахь.

СумбатIлив танийра ирсирай дуссар
ИвкIума уччайсса буттал шяраву,
Чув цува унугу, сумбатIличувнан
Буттал шяравалу хъамакъариртссар.

СумбатIул, СумбатIул, талихIрал минай,
Муххал ххуллучитал, захIматрал агьлуй.

Ххаллилсса дустуран СумбатIул – къалар,
Ях1, къирият  ядан  лахъсса баругур,
Ссавнил чIаххуврайсса СумбатIуллал щар
Улча ххирамийннан буллугъсса минар.

Ччимур миллатращал маша-ташурду,
ОьрчIал ва душваврал шярава бувссар,
Эшкьи-ччаврил кьадру цIакьну бурувччун,
Къулагъас ва хIурмат мийнначIа буссар.

Цу-цумур кIицI дави вил узданшиву,
Цимил мукIру хьува вих  хьусса ччаврий,
СумбатIул, на мудан мукIру шавура,
Щалва барчаллагьра, щалла ччавура.

СумбатIул, СумбатIул, талихIрал минай,
Муххал ххуллучитал, захIматрал агьлуй.

                 ГЪАЗИ-ГЪУМУЧИ
Зунттаву тIутIал ар, миллатрал пахруй,
Жул Гъази-Гъумучий, лакрал хъун пахруй,
Ттупал чIу къабивну, ккулла пIякь къавкун,
Ссал ххиян бувнавав вил агьлу вия?

Надиршагьтураща ласун къавхь къалай,
ЦIимилул макь рутIлай, хьхьичI бавцIун бурав?
Тамирлантураща бух бан къавхьумур,
Вардиш бакъа шару кIу бизлай бурав?

Гъумучий, Гъумучий, Гъази-Гъумучий,
Гъумучий, Гъумучий, аьзиз Гъумучий.

Гъазийтал цIа лайкьни паракьатну бур,
ЛухIи аьрщаравух хIала бувххун бур,
ЛивтIунува хъина, аьпа бивухъул,
Ва кьякью-кьюкьала цанна ккаккаяр.

ЧантI учин ан ччива шаэр Апанни,
Уруган ан ччива Хан-Муртазаьли,
ВацIилу ххябуклай, кагу кIутIу тIий,
ХьхьичI ацIан ан ччива ХIавихъал Саэд!

Гъумучий, Гъумучий, Гъази-Гъумучий,
Гъумучий, Гъумучий, аьзиз Гъумучий.

Ци шадлугъ данавав дунъял мяш хьунсса,
Ппухълуннал яхI ккавккун ирсрал чурттайгу,
Лакку миллатрал цIа мудан машгьурсса,
Чирчуну ляркъукун ссавний цIурттайгу.

Ци магъмун хьунавав аслантрал дакIру,
Лакку щархъал дачIи бат хьун ляркъукун,
ЧIутIул ккуллардуну кьамул банавав,
Ниттил маз къакIулнал зумату махъру.

Зунттаву тIутIал ар, миллатрал пахруй,
Элмулул щаращий, вирттаврал кюруй,
Аьраттал заманнул гъав лавгсса ссавних
Чаннал накьич дува, бачу хьхьичIунмай.

Гъумучий, Гъумучий, Гъази-Гъумучий,
Гъумучий, Гъумучий, аьзиз Гъумучий.

АЬРАСАТНАХА
Аьрасат ттул Ватанни,
Дунияллийх машгьурсса,
МяйцIаллий ххюва уссил
Ччаврил ппай тIий хъун дурсса.

Ларг шинну дакIнин дичлай,
Таварих тасттикь буллай,
Аьрасат, вил чурххаха
Ура на балай чичлай.

Аьрасат, вил мутталул
Тарих мусих чивчуссар,
Элмулул луттирдаву
Вил цIа цалчинну дуссар.

Романовхъал Алексейл
«ЧIава Аьрасатри» тIий,
Полякнал зулмулуха
Украин ххассал бувссар.

Аьрасат, на вил чурххайх
Учинна пахрулий ках,
Вил авкьатсса базурдайх
Ччаву экьи гьан данна.

Аьрасат бюхттул зунттур,
Мяъданнал вибувцIусса,
Аьрасат майдан-ардур,
Мусил лачIан ххяххайсса.

Вил ххаллилсса вирттавран
Ина цIакьсса къалара,
Ялун нанимийннангу
Зунттал ххяллал барура.

Вил дазурду ядуллай,
Чумартсса вирттал буссар,
Душманнансса баруну
Миллатру цачIу буссар.

Аьрасат, бюхттул хьу тIий,
Лахъну балай тIий ура,
Халкьуннал дакIурдива
Гьич тачIав къагьанссара.

Хъун дара, оьрчIрув, ккуран,
Ххябукку, аккордеон,
Бюхттулну учиннуча
Балай Аьрасатнаха.

ЮБИЛЕЙРАН  ХАСНУ

Е.Сидоров ва С.Х1ажиева. Литинститутрал  диплом ласайсса кьини

       
       Сиянат  Х1АЖИЕВА
                                                                  

ЦАЛЧИНССА  ЧЧАВУ
Повесть

На ялапар хъанай ура шагьрулия арх дакъасса, ца чIирисса шяраву. ХьхьичIава га 
шяраваллин кIанай диркIун дур жул щарнил къутан. Ялу-ялун щарнил жямат, цалва 
Лакку кIанугу кьабивтун, шагьрулучIан гъанний мина дихьлай, хьуну дур хъун дакъас-
са шяравалу. Амма хIакьинусса кьинигу ва шяравалур куну къаучайча, къутанналлун 
ккалли дай. Совет хIукуматрал чIумал жагьилсса ттул нину ва ппу, шиккун бувкIуну, 
зий бивкIун бур: бутта колхозрал ятти-гъаттарал хIухчуну, нину – оьллуттизуну. Утти 
тIурчан, перестройка дурну мукьах, колхозругу зиялий дарцIуну, гьарма цахава цува ур 
зий. Оьрмулухун хIухчуну зий ивкIсса ттул буттал цалла санат кьаритайссарив! Жул 
бур кIиттуршунния ливчусса ятту, ацIнияхъайсса оьллу, чансса бакъар ичIаллил лелух-
хантгу.

Жу буру мукьа уссу. Хъуна-хъунама нава ухьувкун, ттун багьайва, ичIаллил даву-
гу дурну, къурув нитти-буттан кумагран занангу. Гъи, кIи къакуну жун, уссурвавран 
дигьалагру къадикIайва. Уххаврил, телевизорданух уруглай унува, шанул лях лавгун 
лякъайва. Ххишалларан буттал чинтIиссия: «На куна, хIухчуну зун къаччай ухьурчан, 
ххуйну дуклаку», – куну. Амма тачIав пикри къабайва кIюрххил ссят ряххунния хь-
хьунил ряххуннинин зузисса оьрчIал дарсру лахьлансса гъира къабикIаншиву. ТIай-
лассар, дарсирайн занан гъира бикIайва, цувппагу жуярда арх дакъасса чил шяравун. 
Жул шяравалу чIирисса дунутIийяв, ягу га къутанналин ккаллину тIийяв, бакъая жучIа 

Проза

школа, азархана, ттучанну, клубру, библиотекарду. Мунияту жул хъирив чIахху шярава 
жу школалийн буцин бучIайва автобус-вахта. Ганийва, дарсру къуртал шайхту, шап-
пайнгу биян байва. Укун ларгуна ттул оьрчIшиву. ТIайлассар, дарсирдал лавайсса кьи-
матру бакъанугу, нажагь бакъа кIивардугу къаласайссия. Яла ттунна къаххирамий дар-
сругу дия оьрус мазрал ва математикалул дарсру. Ласаймий кIивардугу гай дарсирдал 
ласайссия.

Га дия ттул махъра махъсса дуккаврил шин. На дуклай уссия 11-мур классраву. 
Гьай-гьай, ттулва оьрмулувусса чIава жагьилтуран кунна, ттунгу хьуна ганиннин ци-
мийлагу жула школалий дуклакисса бикIу, жулва шяравусса бикIу душваврах эшкьи. 
Амма, цавагу душничIан гъан хьуну, ттунма га ччишиврия мукIру къашайссия. КIула 
ттун навагу гайннун ччишиву. Мурччал къаучирчагу, гайннул яруннал бувчIин байва 
цалла дакIниймур.

АцIилчинмур класс къуртал бан шанма барз ливчIукун, жучIан бувкIуна практика-
лий Камилат Аьлиевна. Ганил жухь оьрус мазрал ва литературалул дарс дишайва. Мув 
чIумал оьрус мазрал дарс дишайсса Айшат ХIабибовна къашавай хьуну, ганин кIанай 
Камилат Аьлиевна бивтуна. Амма Камилат Аьлиевнал ттининнин дарс дихьлай бив-
кIун бакъанугу, мукун ххуйну дарс дурчIин дайвахха, хIатта жун шарда тикрал дангума 
къабагьайва. ТачIав оьрус мазрал дарсирал мукьва къалавсусса нарив, утти мукьварду, 
ххюварду ласлан ивкIра. Мукунма циняв ттущал  дуклакисса оьрчIру ва душругу.

– Зу ттун цакуццуй ххира хьунну, оьрчIрув, – учайва ганил жухь, – къакIулли ци-
ваннив. Зу кунма паракьатсса, муаьллимнах вичIи дирхьусса оьрчIру ттун ттининнин 
къаккавкссар. ХIайп зу кьабитан.

– Жунгу ина ххирара. Жул умуд бур ялунчIилгу ина жухьра дарс дихьланссара тIис-
са.

– Юх, ялунчIил зул муаьллим зана хьунтIиссар. Зу экзаменну дуллантIиссарухха. 
Мунияту зун аьркинссар аькьлулул увччусса, хъинну цалла даву кIулсса муаьллим. На 
ттухьхьунма ххюлчинмур класс булайрив ххал банна...

– Юх, юх, ина кунна, жун цилла кIанайн дагьан дурну дарс дурчIин щилчIав къа-
дурссар. Жун вияр ххишала цама муаьллим къачру, – кукун:

– Мукун тIун къабучIиссар. Айшат ХIабибовна гьунар бусса муаьллим бур. Гани-
щал хьун ттун ттигу ччяссар, – рязи къавхьуна Камилат Аьлиевна.

Ганил ци учирчагу, жу шама-мукьа оьрчI лавгссия  ХIасан РамазановичлучIан ацI-
ния цалчинмур классравугу Камилат Аьлиевна бити учин жучIава оьрус мазрал ва 
литературалул дарсирдал муаьллимну. Амма директорнал кьянкьану жухь: «Зул зула 
муаьллим уссар, га къашавайсса хIаллайссакссар зучIа Камилат Аьлиевна бикIантIис-
са», – куну, рязи къавхьуна.

Утти жун Айшат ХIабибовна къашавайнма личIарчангу, жучIанма зана хьуну ччай 
бакьая. Амма жух вичIи дишайсса цучIав акъая. Гай гъинтнил шанмагу барз ца хьхьу, 
кьини кунма анаварну лавгуна. Ттул щалла ххаришиву дия утти Камилат Аьлиевнащал 
хьунаакьинсса. Ттун кIула сентябрьданул цанний га школалийн бучIантIишиву. Ганин 
ччай бия ххюлчинмур класс цихьхьунма буллуну. «Балики, ганихьхьун ххюлчинмур 
классгу къабулун» т1исса пикрилул циванав на гьулусан уллан ивкIунна. Ттунмава-
гу къакIула циваннив нава ганилшиврий къума лаглайсса ва ххари хъанайсса. Утти 
ттунма ххуй бизлай бивкIсса, нара дукIу-кIулссара эшкьи дурну ивкIсса душругума 
хъамабивтун бия. Амма Камилат Аьлиевнах эшкьи хьуну ура учингу къахьунссия, га 
ттунма муданма дакIний бунугу. Къурув зузинийгу, буттащал яттичIан лавгнийгу, утту 
ивхьусса шанийгу ттул хьхьичI мудан оьрус мазрал дарс дацIайва. Хъунисса, тунтну 
щюллисса яругу пиш-пиштIи бувну, чIивисса кьацIгу абахъан бувну, дарс дурчIин дул-
лалисса, жагьилсса, кIюла-лахъисса, кIюласса хъачIунттайх лухIисса кIизгу итабав-
кьусса Камилат Аьлиевна. МахIатталсса иш бия: ганил дарсирай кунма, жу паракьатну 
цаймий дарсирдай щякъабикIайссия. Бюхъайва жува ганин мяйжаннугу ххирасса бу-
шиву кIулну тIий бикIангу. Ахиргу, дуркIуна жул цIусса дуккаврил шинал цалчинмур 
кьини. Школалул хIаят дия дурцIуну ххарисса оьрчIал, душваврал, муаьллимтурал. 
Чансса бакъая цалчинмур звонокрайн бувкIсса нину-ппухъругу. Амма гайннавух бакъ-
ая Камилат Аьлиевна.

– РахIим, инания хьхьичIва увкIхьунссара шиккун, Камилат Аьлиевна ххал хьурив 
вин? – цIувххуссия на ттула хьхьичIунма дуснахь.

– Ххал хьуна. На ганичIан гъан хьуну, яхши- хашгума бувссия.
– Туну?
– Шаппайн лавгхьунссар. Гьашину жула цIусса директор усса ур. Жагьилсса хъа-

митайпа буссар тIар. Ттун къакIулли...
– Айшат ХIабибовна бувкIрив?
– Тацир тикку, – куну, бакI дурну, ккаккан бувна РахIимлул жулва хьхьичIавасса 

оьрус мазрал дарс дишайсса муаьллим.
– Да-а, иширах бургарчан, Камилат Аьлиевнал гьашину жухьра дарс къадихьланс-

сар.
– Гьм... Ина цитIиссари. Га пашманну бия ххюлчинмур классраву дарс дихьланс-

са рязишинна къадуллунни завучнал, оьрус мазру дишайсса муаьллимтал укунмагу 
чIявусса бур тIий.

Ттун бувчIуна, РахIим, нава куна, Камилат Аьлиевнал дардирай акъашиву, амма 
ттул га школалийн зананссава гъира левщуна. КIулну бивкIссания бутта рязи хьунсса, 
на гассят ттулва документругу лавсун, школа кьабитантIиссия. КIула бутта дяъвантIи-
шиву, мунияту ттун ссавур дан багьлай бия.

– Тана жулва класс, –  тяхъа-тазану куну, жущалва ца классраву дуклакисса оьрчIру 
ва душру ккаккан бувна РахIимлул. 

Гай бия жулва классрал ялув каялувшинна дуллалисса физикалул дарсирал муаьл-
лимнащал бавцIуну.

– Ачу, – къачча-къаччайнма ливчуна ттуща.
– Ина дакI дакъа ураххар? Буттащал къадаркьурив?
– Юх.., – га ттул жавабрахрагу вичIилий акъануккива. Ганал кIивагу я бия жулва 

классрачIан биянсса ссавур дакъа.
Гьай-гьай, жу куннацIун кув лавчIун хъямалагу багьру, каругу дугьарду. ДакI оьттун 

рурцунугу, на ххарисса пиш личин бувссия. Ттула муаьллимнахьгу яхши-хаш бувссия.
– Аьжай ХIусайновнай, лажиннича, туну, жуща цукунчIав къахьунтIиссарив Ками-

лат Аьлиевна зана бан? – цIувххуна Мадинал ва ПатIиматлул, жущалва ца классраву 
дуклакисса душваврал.

ХIисав барчан, гай ганиннингу мува масъалалия жаплий бивкIун бур.
– ТIайлану бусира, зун Камилат Аьлиевна жагьилсса, бакIрал ххуйсса душ буну 

тIий, ччай буривкьай зана бан, юхсса ганил зун, мяйжаннугу, ххуйну дарс дурчIин дай-
вав? – хъярчирай кунма, цIувххуна Аьжай ХIусайновнал.

– Гьай-гьай, ххуйну дарс дурчIин дайсса буну тIий, – утти цинявннал, архIал учин 
бувсса кунма, увкуна.

– ЦIана жула директор цама ивтуну ур. Жагьилсса душ. Чичара аьрза Камилат Аь-
лиевна зана бара тIисса. Зулва нитти-буттахъалгу чичирчан, кумаг хьунссар.

– ЧичинтIиссар, чичинтIиссар!
– Гьай-гьай, чичинтIиссар! – чIяву хьуна ххарисса чIурду. 
Амма ттуяр ххарисса акъахьунссия цучIав. На ттувува нава барчаллагьрай уссия 

Мадинайн ва ПатIиматлуйн, ацIан къавхьуну, гайннучIангу гъан хьуну: «Зу яла аькьлу-
лул бувччумий, яла ххуймий душру бушиврий на мудана мукIруну икIайссия, – куну, 
на гайннул кардугума дургьуссия. – Молодцы!»

Гава кьини жу, аьрзагу чивчуну, цинявннал къулбасругу дурну, хъунмур перемена-
лий лавгру завучначIан. Гьай-гьай, га рязину акъая жу дуллалимуний:

– Зун нач къахьунссарив 4-5 шинай зухьра дарс дихьлай бивкIсса, гьунар бусса 
муаьллим хьунабавкьукун? Зу дуллалимурдагу цирув?

Жу, ссихIгу къадурккун, аьрзагу ганал хьхьичI бивхьуну, бувккун лавгру.
– Ттул пикрилий, ганал жулва мурад барт къабигьинссар...
– Нитти-буттаясса аьрзардугу ласун аьркинни жува, – ттуцIун бавхIуна Ахсардулгу.
– Гьунттий гьарма, нитти-буттахь къулбас дан дурну, аьрзарду лавсун бухьхьира, – 

амру бувна Анжелалгу. Га бия жул классрал староста.
Оьрус маз ххуйну къакIулсса ттул нитти-буттаща аьрза чичин шайссияв?На гайн-

нахьгу ссихI къадурккуну, аьрзагу нава чивчуну, буттахлугу ганал хатIлий нара къул-
бас дурну, лавсун лавгра.

Нитти-буттахъаясса аьрзарду лавсун бувкIукун, завучнал рязи акъа бакIгу дурну:
– Хъинни, на вай директорначIан биян банна, – куна. 
Уттирив га жухгума къаурувгуна, так лулттува рязи акъа ябитарчан бакъа.
Гава кьини жучIан бувххуна директор. Тяхъа-тазану жущал ихтилатрайгу бивкIун:
– Зун къаччимур бакъассар, так зу ххуйну ЕГЭ дуллуну дузал хьурчан. ТIайлабацIу 

баннав зун, – куну, бувккун лавгуна.
Га дия жул ххувшаврил байран.
Мукьилчинмур кьини кIюрххила бувкIуна Камилат Аьлиевна.
– Барчаллагь, ттул ххирамий, ттул даврийн хъунмасса кьимат бивщуну, на зана 

баврий. ТIайлассар, ттун ттунмагу чансса дакIнийн кьувтIунни зу Айшат ХIабибовна 
кьамул къабаврия. Цукунсса бунугу, га зухь цимийрагу шинай дарс дихьлай бивкIсса 
муаьллимри. Ттун къаччай бия нава кунмасса муаьллимгу кьадар бувну, зана хьун ва 
школалийн, амма директорнал ина оьрчIан ххирану бура, вий аьй дакъассар ва ишира-
ву тIикун, ттунмагу зу ххирасса бухьувкун, цамур чара бакъая, – куну, цилла куццуй 
дайдирхьуна дарс.

Га шинал кIия муаьллим цаймийгу бия жул школалий цIуну бувкIсса: ца информа-
тикалул, цагу физкультуралул дарсирал. Физкультуралул дарс дихьайма муаьллим ди-
ректорнах эшкьи хьуну, га буцин ччай усса ур тIисса хавар бикIайва школалий. Мувгу 
жухь бувсуна жущалва ца классраву дуклакисса жула муаьллимнал душнил.

Ттун тачIав, нажагь бакъа Камилат Аьлиевна цаягу муаьллимначIа бавцIуну их-
тилатрай хIисав къашайва, амма цимийлагу хIисав хьуна Гъапур Султ1ановичлущал 
школалул жанахIравух най. Гьай-гьай, ттун тIааьн къабивзуна гай куннах кув, пиш-
пиш тIий, буруглагаву, амма га ия директорнал гьалмагъай, щак-щук тIун аьркиншиву 
дакъая.

Камилат Аьлиевнал дурагу дусса ца ссят дия оьрус мазрал, так тталат кьини кIира 
дарс дулайва: оьрус мазрал ва литературалул. Гьарца кьини ганил дарс къуртал хьуну 
шаппайн нанисса чIумал, нагу, РахIимгу лагайссия  жулва муаьллим школалул хIаятра-
вун бияннин тIайла буккан.

Ца кьини, дарс кьуртал шайхту, на анаварну школалул жанахIравух шаппайн нанис-
са Камилат Аьлиевнал хъирив лавгра, га тIайла буккан. Жул хьхьичIун увккуна Гъапур 
Султ1анович.

– Камилат Аьлиевнай, ина цIана шаппайн най бурав, юхсса ттигу дурив вил дулунс-
са дарс? – цIувххуна ганал.

– Ттул ца тталат кьинир кIира дарс дикIайсса, шаппайн най бура, – увкуна Камилат 
Аьлиевнал.

– Бачу туну, на ина биян баннача шаппайн.
– Вил дарсру дакъарив? – цIувххуна Камилат Аьлиевнал ганахь.
– ХIакьину ттул игьалагай кьинир. БучIихьунссархха ттунгу ттунма ххуй бизайсса 

муаьллимнан ца чIивисса бунугу хъинбала бан, – куну, ххарину ганих урувгуна.
– БучIиссар, мукун хъинбаларду баймий чIявусса бакъархха ва заманнай, – хъярчи-

рай кунма, куна Камилат Аьлиевналгу.
– Барчаллагь вин, АхIмадий, – куну, ганил ттул хъачIрайх ттюнгъану ках куна. – 

Вана вин дарсирайн оьвтIисса звонокгу, – куну, га тяхъану ттухва бурувгукун:
– Барчаллагь винмагу, тIайлабацIу баннав, – куну, на рязи акъа ганихгу ябивтун, 

анаварсса шаттирдай жулва классрал чулухунай лавгссия. «АцIу, на ина мукун къу-
дурну итарав!..» Ттун дакIнин багьуна ганал машиналул калусрава ссихI буккан бувну, 
бачIва бан.

Укунмагу гьарца кьини Камилат Аьлиевна школалия шаппайн лавгукун, ттул дакI 
зия шайва, ххишала га ттунма ххал къахьунсса кунма. Утти Гъапур Султ1ановичлу-
щал лавгукун, ттун га школава ккавккуну ччай бакъая. На, п1ап1русрал пачкагу машан 
лавсун, царай дуллай дачIисса къатравунгу увххун, га щалла учиннин, гива къаувкку-
ра. ЧIявусса бия бакIраву пикрирду, амма цуксса дакIния букканмур булларчагу, ттул 



81

хьхьичI бацIайва кунная кув ххарисса кIия муаьллим: Камилат Аьлиевна ва Гъапур 
Султ1анович.

Дия дяркъусса ссутнил кьини. Ттул ялттусса лаххиягу школалийра лирчIуну, ца 
гьухъувусса на гай къатрава уккайхту, зурзу тIун ивкIунна, ххишалларан га кьини на 
кIюрххилссагу къадуркуссия. БакI бия гьанай, яру, иттах ттуруллив даркьусса кунма, 
гъав лавгуна. ШколалучIан иявайсса чIумал, ттун чанива чан хьуна. БувчIлай бия ттул-
ва чурх левкьуну нанисса, чIюхлай бия оьрчIал чIурдугу, амма хьумур цияв къакIула. 
На ттуйна нава увкIуна азарханалий. Гьутрурду бявкъуну бур тIий, кIира нюжмар ххи-
шалагу хьуна ттул гикку.

Кимилат Аьлиевна цал бакъа къабувкIуна ттух бурган. Га бувкIуна ттущалва ду-
клакисса оьрчIащал ва душвавращал. ТIайламур бусан, ттун утти га бувкIунувагу 
ччай бакъая. На гьарца кьини чIавахьулттичIа авцIуна икIайссия Камилат Аьлиевна 
бучIантIиссар чара бакъа тIий, ттула нава хъяврин уллай, амма га бувкIуна на азар-
ханалия итаакьин кIива гьантта ливчIукун. Ганиннин га бучIанссар тIисса ттул умуд 
кьувкьуна. Ттухьва ххарину яхши-хаш буллайнугу, дакъая утти ттул дакIний ххариши-
ву. «Аман ина азарханалийн багьну бикIан, на ва азарханалул хьулух хьхьурду уттара 
дантIиссия, – куссия на ттухьва нава, ттулла чIаврайн ппайгу куну, махъунмай ттухвагу 
бурувгун нанисса Камилат Аьлиевнал хъирив. – Ттун кунма, ина цаманан ччисса къа-
бикIантIиссара».

Мадара хIал хьуна ттул школалийн къазанай. Цуксса ттула нава хъяврин улларчан-
гу, ттунна дакI дурккушиврий Камилат Аьлиевнаяту, амма утти школалийн увкIукун, 
ца аьжаивсса нигь дия чурххаву, гай кIиягу цачIу ххал къахьун. Гъапур Султ1анович 
физкультуралул дарсирай акъа ттун утти ххал къашайва.

ТIайлассар, на утти, хьхьичIва куна, Камилат Аьлиевна тIайла буккан къауккара, 
хьхьичIва школалул жанахIравунгума га къалавгуну къауккайссия.

ЦIусса шин дучIавай дия. Щалва школа бия ЦIусса шин хьунадакьин хIадур хъа-
най, амма ттул дакIний дакъая мув ххаришиву.

– АхIмадий, – куну, гъан хьуна переменалий ттучIан Камилат Аьлиевна, – ина 
чIярусса дарсру кьариртунни, на вий аьй дуллай бакъара. Цума-цагу инсан къашавай 
шай. Вай кIинтнил каникуллай ттун ччива вищал зун оьрус мазрал дарсирал ялув. Агар 
винма гъира бухьурчан, на рязиссара гьарца кьини вин дарс дурчIин дуллан...

– Барчаллагь хъунмасса, гьай-гьай, рязира, – ххари хьунав нава, – амма...
– «Амма» тIисса ина? – пиш-пишгу тIий, бавцIуна га.
– Вингу бигьалаган аьркиннихха, Камилат Аьлиевнай.
– Ина дард мадара, ттул щалларагу дигьалагру – ина ххуйну ЕГЭ дулавур. Рязирав?
– Гьай-гьай, – ххаришиврул леххан хьуну ивк1ра на.
Га кьинигу, гьунттимур кьинигу на, хьхьичIава куна, Камилат Аьлиевна тIайла бук-

кан лавгра, школалул хIаятравун ияннин.
– АхIмадий, насу аькъарача, дарсирайнсса занг рирщуннича. Барчаллагь вин, – га 

ца аьжаивну ххарину ттухва бурувгусса кунма бивзуна ттун.
– Барчаллагь, – куну, нагу ххарину чурттурдайх левчуна лавгра. КъакIула дакIнийс-

са ххаришиврул гьунарданийнуяв, га кьини на кIира дарсирал ххуйсса кьиматругума 
лавсуссия. Га хьхьуну махъниннин уттугума къаивхьуссия, гьунттимур кьинисса дар-
сирдайн хIадур хъанай. Гай гьантрай куна, гъирарай дарсру лахьлай ивкIссания, бюхъ-
айва на школа ххуйсса кьиматирттайну къуртал бангума. Бигьалагай кьини на, буттаяр 
хьхьичI ивзуну, тIамагу кьуркьуну, нава рязину яттичIан гьангума дакIний уссия, амма 
бутта рязи къавхьуна, дахьа азарханалия увккусса инсан яттичIан лагайссарив, тIий. 
На тIама кьукьлай ивкIунтIийгума дяъвай ия. Ганан щаквагу къабагьайва, на гъили ул-
лай, ттул балаллул хьхьичI бацIлай, на ххассал уллай бушиву лахьхьу-цархьхьу ттухьва 
Камилат Аьлиевнал увкусса пиш. Га кьини ттуща га къаккавккуну ацIан хъанай бакъ-
ая. На, ацIан къавхьуну, ларххуну ялттусса лаххиягу, лавгра Камилат Аьлиевна ялапар 
хъанахъисса чIаххуврайсса шяравун. Ттун кIула чунчIав буккан къаччарчангума, ганин 
щинавн гьан багьантIишиву.

Жул шяраваллия арх дакъасса дунугу, на Камилат Аьлиевна ялапар хъанахъисса 
шяравун ганиннин тачIав къаивссара. Га дия жул шяраваллияргу чIирисса шярава-

лу-къутан. Гьай-гьай, гайннал къутанналийгу бакъая азархана, школа, библиотека, 
клуб. Шяраву цучIав къаливчIсса кунма, кьатIув уккайсса чув акъая, так цавай къ-
ар-къар тIисса къазурдил, урдакирттал, хIап тIисса ккаччал барашинна дарча дакъа, 
гикку инсантал ялапар хъанай бушиврул лишан чIалай дакъая. Тийгу, шийгу къатри 
дурну, гайннул дянивсса куча, ца хъуннасса хъю кунна, чIалай бия. Га кучалул дянивгу 
бия гайннал щарнил щаращи, баччи бакъа жюр-жюр тIий, муххал гьаллулувун экьи 
нанисса. Нава мякь лиххан бан гиккун увкIсса куна, кIара бивхьуну щин хIачIлачIис-
са ттун гассят: «Щих луглай, чун увкIрав?» тIисса пикри хьуна. ЦIана щил-бунугу 
ттухьва цIуххирчан, цукунсса жавабрив на дулайсса? Мув пикрилул гьулусан увсса 
ттун анаварну гикка лихъан бавгьуна. Амма, апатIран кунма, жулва классрал староста 
хьхьичIун бувккунни.

– АхIмадий, ттулва яруннин вих хъанай бакъара!.. Ина чарав, цукун агьрав жучIан? 
– махIатталну ттух буруглай бавцIуна га.

– Ина къаккавккуну хъунмасса хIал хьунача, увкIссия, ина ккаккансса умудрай, – 
хъярч бувссия на.

– Буслан кIулсса зат урача ина, АхIмадий, – хъян бивкIуна Анжела.
– Къавих хъанай буссар, – ттуннагу хъяхъаву ларчIуна.
– Гьукьай, кIуллача цу ккаккан ччай увкIссарав ина, – ялагу хъян бивкIуна га.
– Гьула, буси туну...
– Винма кIулну бунува, на циван буслава? «Лажиннича тти вайннан цинявннан 

бувчIуссарив ттунма Камилат Аьлиевна ччишиву?!» – циванав нигьа увсъссия  на.
– Яр, на жулва чIаваоьл бакъа хьуну, ганих луглай ура...
– Мув  чIаваоьлин цIа Ханичарагу дакъарив? – ар-ар тIий, хъян бивкIуна ялагу 

Анжела.
«Ухьвай, щукру, ванин цичIав кIулну бакъар», – рахIат хьуна дакI.
– ЯтIул ивчуннахха, хьусса ччаврия нач дуллан бикIайссарив? – кьянкьану увкуна 

ганил.
– Бурги вайннах. Ххуйшиву зул, ттул ххирамий, – укунгу тIий, чариввагу къакIулну 

Камилат Аьлиевна жул чIарав хьуна. – Ваксса ххуйсса жагьил ва дякъий кучалий ацIан 
увсса цир, зу дустал бакъарув, чяйлул стакан хIачIан ухху учин къашайрив, Анжелай?

– На гьаксса ухху тIий бурахха, нач хъанай дур тIий, рязи къавхьунни.
– Да, учинссар ина, – дахьвану ливчуна ттува. Ттун лап нач хъанай дия.
Циванав тачIав къабулайсса бакIрая ччаннайн бияннин бявкъусса зурзу булавай, 

кIирисса лама бищавай, уххансса кIану бакъа микI лавчIуну ивк1ра на га уний.
– Багъишла битира, на зухун бахкъачиланнача, – куну, Камилат Аьлиевна бавчуна. 

Ттун бувчIуна ганин на, АнжелачIан увкIусса кунма, бувчIушиву. Мунияту на анавар-
ну: «Яр, Камилат Аьлиевнай, бакъара ина жухун бахчилай», – учав.

– АхIмадий, гьунттий ккакканссару. На вай къатраву ялапар хъанай буссара, винма 
кIулну бикIан, – куну, ккаккан бувна, нава ттиликIну авцIун ивкIсса къатри. «Винма 
кIулну бикIан» тIутIаврил мяънагу дия кIинтнил каникуллай на цичIана экзаменнайн 
хIадур хъанан учIавантIисса кIулну.

«Хьурдай, ина ттунма ккавагу къаккавксса, мукун чIарах буккун гьансса кIулну», – 
тIий, ттул дакI лап зия хьуна. Ттунна чIалай, лажин, кару ятIул дирчуна, бакI бия пIякь 
учин хIадурну.

– На гьаннача утти, – гужрай пишгу личин бувну, Анжелахьгу барчаллагь куну, на 
анаварну увкра шярава.

Арх бакъа бия машинххуллу, амма ттун цучIав ккавккуну, щищалкIуй гъалгъа тIун 
ччай бакъая. Мунияту на, шагу хIурхIа бувну, марххалттанил кIюласса къат даркьусса 
авлахърайх авчура жулла къутанналул чулинай. ДакIния буклай бакъая, баччи бакъа-
шиву дурну, хьхьичIух бувккун лавгсса, ттунма ччисса душ, ттулва муаьллим.

«Авлия икIаву ттула, бачIвасса пишлийн вихшала дирхьуну, навагу ганин ччишив-
рийн, мукIруну ивкIсса. ЦIанасса душвавран ххуй мшинартту, чIалаьрду бумий ччан 
шай. На цурав?.. ХIухчил арс, гуж-хужрай школа къуртал буллалисса. Бутта куна, хIух-
чунурахха нагу зун... Тукун бакIралгу, чурххалгу ххуйсса, дурккусса душ ттун, байча-
ранан, шайссарив?..»

Укунсса пикрирдал ттул дакI хъиннура гьулусан дуллай, на хъиннува аьраттал ук-
кан уллай бия. Куннил хъирив кув тIисса п1ап1русругу къуртал шавай дия.

«Ттунма га цама жагьилнащал бавцIуну ххал хьурчан, на икIайссара сситтул ивчIа-
вай, га тIурчан, цилва куццуй пишгу личин бувну, чIарах бувккун лавгунни», – бухIан 
хъанай бакъая ганил хавсса яруннал битаву.

«Ца чулухагу, га бур муаьллим, цуппагу ттуяр оьрмулул бугьарасса. Балики, ганин-
гу къаччан бивкIуну бикIан на, мяйжаннугу, Анжелащал ккавккун, ганичIан увкIсса 
ххай. Га бур дурккусса, аькьлу бусса душ. Инсантуралвагу ци учинссар, агар ганил 
цилва дакIниймур аьлтту барча, рязи бакъа Анжелащал гъалгъа тIурча, – цакуну пикри 
хьуна ттун. – На навагуния га Гъапур Султ1ановичлущал най ккавккукун, ххал къавхьу 
мишан дурну, чIарах увккун лавгссия», – ххари хьуссия на.

– Юх, юх, на ялунчIил чун-унугу дуклан ухханмур банна. Анжелал къатIурчагу, 
хьусса ччаврия нач хъанан циваннив? Школа къуртал байхту, бусанна ганихь га ттунма 
ччай бушиву. Щаллусса дачIи шин ттигу дур лирчIун, школа къуртал бан. Балики, га 
муниннин цаманан щархьун... Юх, на гьунттийва бусанна ганихь, цуппа ттунма ччи-
шиву, – ссавур дакъа ивк1ра на, гьунттийсса кьини дучIаннин.

Цуксса ссавур дакъа ивкIнугу га кьини гьунттимур кьини дучIаннин, хъиривмур 
кьини школалийн наниний, ттул дакIний ца аьжаивсса нигь дия. Га хьхьуну ттуща ца-
рагу дарс лахьхьин къархьуна. Лу тIивтIуну ккалай унува, ттунавагу къакIулну Ками-
лат Аьлиевнал пикрирдай лякъайва. КъакIула шанул ляхгума та лавгссияв, га хьхьуну 
ттун шану биллай бакъая.

Дайдирхьуна цалчинмур дарс, цурдагу оьрус мазрал. Камилат Аьлиевна цилла куц-
цуй тяхъа-тазану классравун бувххуна. Жухь «бивзрув, оьрчIругу», – куну, дайдирхьу-
на дарс. Га классравун буххайхту, ттул чурххавун бявкъусса зурзу буллуна. Циванав 
къакIула, утти ттун ганих ургангума нач хъанай дия. Ганиннин тачIав къаучIайсса Гъа-
пур Султ1ановичгу увххун, махъра махъмур парталух ттуйн тIайлану щяивкIуна. Гас-
сят Камилат Аьлиевна циняннан хIисав хьунну ятIул бивчуна. Гьай-гьай, цинявннан 
бувчIлай бия ганин нач хъанай душиву. ЦIу бутIуйх ганил чIугума личIи хьуна. Оьван 
кунма, ганил на доскалучIан изан увна:

– АхIмадов, изу доскалучIан, – увкуна ганил, ятIулгу бивчуну.
– На дарс бусанну акъара, – ивзун авцIура на.
– Ачу, на дурчIин данна, ина хIадур хьуну акъанугу, – ххи бувна ялагу Камилат 

Аьлиевнал.
– Биша кIива, на хIадурну акъара, – куну, щяивкIра. Циняв махIатталну ттух махъ-

унмай буруглан бивкIуна.
Камилат Аьлиевна, учинмур хъамабивтсса кунма, ца лахIзалийсса ттух буруглайгу 

бивкIун:
– Хъинни... – куну, журналланийн буруглан бивкIуна. Ттун бувчIуна ганин хъинну-

ра нач хьусса.
– Вихьхьун щяикIансса рязишинна щил дуллур? Изу лавай, муаьллимнал тIимур 

бува! – кьянкьану увкуна Гъапур Султ1ановичлул.
– Ина цурав? Ва физкультуралул дарс дакъар! – ганаяр махъун къаагьра нагу.
– Ина гъалгъа тIисса куц цирар?! – ссибивзуна ганан.
– Вин чIалайсса куццуй!
– Ачула гихунай укку, – куну, га ивзуна.
– Ачу! – на гассят ганащал лавчIуну иян махъунай къахьунтIиссия.
– АхIмадов, муаьллимнащал мукун гъалгъа тIун къабучIиссар, – хIала бувххуна 

Камилат Аьлиевна.
– На цIана физкультуралул дарсирай акъара, ва муаьллимнан ккалли ан!..
– Да, ина лап чIяву буллай ура, – куну, Гъапур Султ1ановичлул ца каних хъачIрая 

увгьуну нагу, увккун авчуна.
– Кару дукьа! – сситтуй ганахгу урувгун, хъит-шит учав на кьянкьану.
На хьхьичIну жу бувккун бавчуру. На ччан щуну нуз тIитIайхту, ганал на хъачIрая 

увгьуну, «Нуз тIитIа тIитIин аьркинсса куццуй», – куну, кусу-кьютIу увна.
– Дукьа вилла чIатIри, – куну, жанахIравун уккайхту, на ганал канийх рищав.

АцIан къавхьуну, ганалгу ттуйх рирщуна. Ттул талихIран жанахIравух нанисса ди-
ректорнан ххал хьуна ганал ттуйх рирщусса.

– Шикку хъанахъимурвагу цир? КIиягу бачира ттул кабинетравун!
Ганил хъирив жу кIиягу бувхру директорнал кабинетравун.
– Та-ак, тавакъюри, Гъапур Султ1анович, хьумуния бусаву, – куна директорнал му-

аьллимнахь. 
Оьрус мазрал дарсирай хьумуния Гъапур Султ1анович буслай айивхьукун, га 

ятIул-кIиригу бивчуну, хъунисса лухIисса яругу ккуркки лаган бувну, лахъисса кIюлас-
са иттацIанттугу кунничIан кув лачIун дурну, ученикнал чIарав къабан аьркинсса их-
тилат муаьллимнащал буллан бивкIуна.

– Гъапур Султ1анович, вил ци лирчIун дия оьрус мазрал кабинетраву? Вил ва шко-
лалий цамур дуллансса даву дакъаяв??

– Ци?! – махIатталну цал ттух, яла ганих сситтуй урувгуна.
– Гъапур Султ1анович, занахьу, ссавур да! –  цуппа къатIайлашиву бувчIусса дирек-

тор, утти цуппа зурзу тIисса чIунищал ганайн оьвтIун бивкIуна. 
Муаьллим зана къавхьуна. Ца лахIзалийсса бан-бит бухлавгсса кунмагу бивкIун, 

директор сситтуй ттух бурувгуна. 
– АхIмадов, гьунттий ппу акъа на ина дарсирайн къаитанна! Вин бувчIурив? Ви-

щалсса ихтилат ттигу къакъурталссар, – куну, телефонналий кIиссагу бивзун: – Асият, 
Камилат Аьлиевнахь дарс къуртал шайхту, ттучIан бухху уча, – куну, амру бувна цилва 
секретаршайн.

– Хъинни, Рашидат ХIамзатовнай, – тIисса чIу бавуна телефонналувух.
– АхIмадов, насу дарсирайн, амма гьунттий, ппугу увцуну, ухьхьу шиккун! Вин 

бувчIурив? – сситтуй бурувгуна га ттух.
– БувчIунни, – куну, на увккун най унува, ттун бавуна ялагу директорнал: «Асяй, 

Гъапур Султ1анович чув урив ххал увну, ттучIан оьвча», –тIисса секретарнащалсса их-
тилат. Мув чIумал дарс къуртал хьусса занг рирщуна. Секретарша ттул хъирив лавуна. 
Га бувххуна жул классравун.

– Камилат Аьлиевнай, вин директор оьтIий бия. Гьа-а, Гъапур Султ1анович, инагу 
шивува уну хъинача. Вийнгу оьвча тIива, – куну, Асият лавгуна. 

Камилат Аьлиевна ва Гъапур Султ1анович куннах кув бурувгуна.
– На вих ялугьланна гилу, – куну, Гъапур Султ1анович увккун лавгуна. «Агьа, тти-

гу га машиналиий шаппайн биян бан най унуккар. Аман, ттун кIулну бикIан бакъаяв 
ина хIакьину ванил хъирив учIантIисса, на га вил машиналул мукьвагу калус бачIва 
бантIиссия», – ссибивзуна ттун, га цал ттигу жула классравунгу увххун, Камилат Аь-
лиевначIан гъан хьувкун.

Муаьллимтал лавгукун, ттущалла дуклаки оьрчIру ва душру гъан хьуну, суаллу 
буллан бивкIуна. ТIайламур бусан, ттун щищалкIуй гъалгъа тIун ччай бакъая, муни-
яту на, аьнцI бивщуну, лагма лавгмий арх бувссия, так ца ттула яла хьхьичIунма дус 
ливчIуна ттул чIарав махIатталну, ттухьгу къабусаннав тIисса куна, ттухагу уруглай.

На ттулва тетрадьгу, ручкагу курткалул жиплувун лиркIуну, увккуну лавгра шко-
лалия. Школалул хьулух Камилат Аьлиевнах ялугьлай цалва машиналуву щяивкIун 
ия Гъапур Султ1анович. Гьай-гьай, ттун ччай бакъая ганал чIарах увккуну гьан. Ганая 
нигьа услай акъаявча, укунма къаччай ия га ххал хьунувагу, кIулнугу бунува щалла 
тахсир ттуйва хьусса. ДакIний бивкIссания ганал Камилат Аьлиевнахь «На вих гилу 
ялугьланна» кусса, на цамур чулийх гьантIиссия. Амма утти нава увккуну нанисса га-
нан ххал хьувкун, цамур чулинай кIура аяву – мув хъанай бия нава ганая нигьаусаву. 
Мунияту на ганал чIарах увккун лавгра. Ттун га, машиналува увккуну, ттущала ил-
ланссагума ххива, амма ганал ттух къулагъасрагу къадуруна.

КIинтнил каникIуллу дайдишин дахьва кIива гьантта бия ливчIуну. Ттун пикри хьу-
на гай кIива гьантлийгу дарсирайн къагьан. АцIния кIива гьантлул дяний бюхъайхха 
директорнан хъамабитангу лавгмур, хьумур тIий. Амма хъамакъабивтуну бия дирек-
торнан. Цалчинмур кьинива каникIуллу къуртал хьуну, дарсирайн увкIусса, директор 
оьтIий бур тIий, Асият бувкIуна ттучIан.

Ччайнугу, къаччайнугу ттун гьан багьуна.

– АхIмадов, ина буттахь бусав инара дурсса даврия, – кьянкьану цIувххуна ганил.
– Къабусав, – дахьвасса чIуний ливчуна ттува.
– Циван къабусав? – сситтуй цIувххуна директорнал.
– Рашидат ХIамзатовнай, багъишла ити, ттун кIулли ттуйра аьй хьушиву. На хъ-

унасса жагьилла, ттухлура жаваб нара дулун хIадурда. Ссан аьркинни буттагу хIала 
уллан ва иширавух...

– Хъунасса жагьилнал, ччанну щилай, классрал нузру тIитIлан къаикIайссар! Дарс 
ххуйну лахьлай ина акъара, дарсру кьаритлай ура, вяйлиллай ура, муаьллимтурал хIур-
мат ина къабара! «Хъунасса жагьил»... – чIугу лахъ бувну, сситтуй гъалгъа тIий бия га 
ттущал. 

Яла-яла хъунмур сси ганил бухьунссия Гъапур Султ1анович школалия лавгуну 
тIий. 

– Ина гивува личIарчан, вил буттал учинтIимур ттун кIулли! Вища ЕГЭ дулун 
шайссарив?! Винния ца а, б учин къакIулли алгебралул!.. Чурххал оьхъаву къагьассар, 
бакI бикIан аьркинссар инсаннал!

«Ттул цIаний къалавгуннича Гъапур Султ1анович, вил оьккисса мазрал цIанийгу, 
диванчинал кунмасса вил чIунийну лавгунни. Цал ина каялувшинна дан лахьхьин насу, 
ва цуксса ци тIийнугу хIукуматрал учрежденияр, элму лахьхьин дуллалисса, ххуйсса 
тарбиялийн хъунимийннал мюрщимий буцин аьркинсса. Ахир ва дуснакь бакъархха, 
гьарцаннайн мудан гьужумру буллан багьарча! Ягу вин нитти-буттая бутIурай бивсса 
школа бакъар, ина винма ччимурду буллан», – куну, учинна тIий унува, ялагу, «ссавур 
– мусири», – куну, махъуннай жаваб къадуллуссия. Укунмагу ттул алгебралул ххуйсса 
кьиматру бакъая, на аьнцI бищурчан, хьиннува оьхIал бикIанссия.

– АлхIат кьини нитти-буттал собраниялийн тавакъюри цанная ца нину-ппу бучIав-
рия! Вин бувчIурив, АхIмадов?

– БувчIунни.
– Насу вила дарсирайн. Ххишала цал ттигу ца тIулдакъашиву ина дарчан, кIул-

ну икIу, АхIмадов! Вин бувчIурив, «хъун жагьил»?! – гава цилва командирнал чIуний 
увкуна ганил.

– БувчIунни, – куну, на анаварну увккун лавгра. Ца игьалавгунавча га директорнал 
кабинетрава увккукун, щаллусса шинай дуснакьраву ивкIссаксса иш бия.

Школалул жанахIраву дахьра шюршусса поллал кьанкь дия ришлай. ЧIалачIиних 
цучIав акъая. Шамулчинмур дарс дайдирхьуну дия. Ттун ччай бия ттуна навалу чув 
унугу щяикIан, амма кIинттул ялувсса лаххиягу дакъа ттуща чунчIав гьан бюхълай 
бакъая. Мув бакъассагу, на дарсирайн къалавгсса кIулхьурчан, директор хьиннува 
ттуйн дяъванссия. Ччайнугу, къаччайнугу лавгра ттунна къаххирасса алгебралул дар-
сирайн.

– АхIмад, на вил кIанай буну, алгебралул дарсирайн чIал къашавантIиссия. Жура 
гьарца кьини тикрал дуллалиссару ттининнин лархьхьумур. Вай барзру ца хьхьу ва 
кьини кунма гьантIиссар. Зу экзаменну цукун дулунавав тIий, мудан пикрирдай бикIа-
ра, – рязи бакъа ттухгу бурувгун, куна муаьллим Пашат Султ1ановнал.

– Ванайн директорнал оьвкуна, – учин бувсса кунма, цал архIал циняннал ттухлу 
жаваб дуллуна ттущал  дуклакисса оьрчIал.

– ДиректорначIа ивкIсса тагьар дакъар, – куна ялагу ганил, дахьвасса пишгу личин 
бувну, ххарисса ттухгу бурувгун.

– Чара бакъа аьтIун аьркинссарив, – хъярчирай кунма учав.
– Хъинни, щяикIу, – куну, ттулла парталух щяикIансса ихтияр дуллуна Пашат Сул-

т1ановнал.
– Директор циван оьтIий бияв? – тIий, щурщурдай бия щалва класс.
– Тортлихун чай хIачIан, – куну, ялагу хъярч бувссия.
– Щурщурду циппа битира! – куну, чIу лахъ бувна муаьллимнал.
Жул класс бия яла таммалмур, вяйлилмур классну школалий. Чара бакъа гьарца 

муаьллимнал чинтIиссия: «Аман, зу ЕГЭ цукун дулунавав? Дарсру лахьлан зун ччай 
бакъар, муаьллимнах вичIи дишин зун ччай бакъар», – куну. Так ца Камилат Аьлиев-
нал: «ОьрчIрув, инсаннаща дан къашайсса даву дакъассар. Так ца затри ганаща мютIий 

дан къашайсса. ЧIун!.. Агар ччан бикIарчан, хIарачат барчан, на мукIрура зу ххуй-х-
хуйсса кьиматирттайну дулунтIишиву ЕГЭ».

ТачIав ганил жун кIиварду къабишайва, яъни, диктант, ягу сочинения дурну, чIявус-
са гъалатIру итабакьирчагума. «Вай гъалатIру зу итабакьаврий на аьй дуллай бакъа-
ра. Най дунура, цIубутIуйх зухьхьун кIула къадулурчан, яла цичIав лахьхьин, бувчIин 
оьну захIмат шайссар», – учайва. Чара бакъа дарс дайдишиннин «Интнил гьаварал 
кьанкь рищай ва классравун бувххукун» ва мукунма цайми-цаймий ттюнгъасса махъру 
лякъайва ганил, жу ххари бансса. Бюхъайва, мунияту бикIангу жун га ххира хьусса.

На хьхьичIунну дуклай акъанугу, ттух вичIи дишайва дуклаки оьрчIал ва душвав-
рал. На оьрчIай къадагъа дирхьуссия Камилат Аьлиевнал дарсирай вичIи дирхьуну 
бикIира, куну. Утти тIурчан, на ганийн аьнцI бишлай, къудурну гъалгъа тIийкун, оьр-
чIру махIатталну ттух буруглан бикIайва. ХIалли-хIаллих тIий, цалва куццуй вичIи 
къадихьлай, вяйлиллан бивкIуна.

АцIния цалчинмур классраву дуклакиний, жул классравун бувкIуна шагьрулия 
шама оьрчIгу, ца душгу. Га бия бакIрал ххуйсса, хъихъину аьдат хьусса ниттил ца бакъа 
бакъу, цуппагу школалул директорнан маччасса. Ганийн Журият чайва. Гай шагьрулул 
оьрчIру ва душ жуяргу лап таммалсса бия. Дахьва жу «ччаннай бацIан бувсса» Ка-
милат Аьлиевнан, тти гайннангу цIунилва цIунил цимур-ца лахьхьин дуллан багьуна. 
Цуппа таммалсса бунугу, Журият га школалул заллу кунма, вяйлилну бикIайва. Агар 
цийра муаьллимнал аьй-бюкьу дарчан, къудурну аьнцI бишайва. ЧIявумий муаьл-
лимтурал муксса мий-гьай къабайва, га директорнал мачча душ бушиву кIулну тIий. 
Амма Камилат Аьлиевнал цимийлагу ганий аьй-бюкьу дурна: «Абдуллаева, инава пар-
краву скамейкалий бигьалаган бувкIсса ххай бурав? Ххуйну щябикIу, ученица кунма», 
– куну. Мяйжаннугу, га кьини ганил, эц бивкIун бургарчан бакъа, аьнцI къабивщуна. 
ЧIявумий муаьллимтал, директорнахьгу ссихI дуккан сикъаслай, классрал ялувбацIухь 
гания аьрзирай бикIайва.

Ца кьини жу переменалийн бувксса чIумал, ацIулчинмур классраву дуклакисса душ 
ар-ар тIий хъягу хъяй, школалул жанахIравух ливхъун най буна, дахьва кабинетрава 
бувккуну нанисса директорнайн щуну, га багьавай ливчIуна. Директорнал, яругу ккур-
кки лаган бувну, цилва командирнал чIуний: «Вин нач дакъарив, инания хьусса вири-
щарда! Мув ци гьагьаппар? Ва школархха! Ина ученица бакъарав, мув лажин цирив 
вил оьрчIи дурсса?! Анаварну лавгун, мув лажин шюша! Юбка ххал дара къантIасса! 
Ххишала ттун мув юбкалуву ххал машара!..» – куна. Душнил, учинмур хъамабивтусса 
кунма, ятIулгу бивчуну, ссихI къадурккуна. Ганин директорная къархьунача нач, ди-
ректорнал чIунийн бавтIусса оьрчIая ва душваврая хьуна. Чансса бакъая мув чIумал 
гикку муаьллимталгу. Гайннавух бия Камилат Аьлиевнагу.

– Лагма лагаву цирув?! Насира зулва-зулва классирттавунмай! – нигьачIакIул бувна 
ганил лагма лавгмий. 

Муаьллимтал хIалану, циняв, ссихIгу къадурккуну, ппив хьуну лавгуна. Ца лахIза-
лийсса муксса пахъшиву дагьунахха, хIатта зимизрал чIугума баянссия, бивкIссания 
гивах.

– Рашидат ХIамзатовнай, бучIиссарив ца минутIрайсса вичIан буххан? – куна ди-
ректорнал хъирив Камилат Аьлиевнал.

– БучIиссар, – рязи бакъа увкуна ганил, сситтул личавайсса яругу ганих бурган бу-
вну. «Авлия бикIаву Камилат Аьлиевнал, нану ттархьруй ттул бакIрайн тIий, най бус-
сар», – щурщурдай бия муаьллимтал. «Лажингу оьрчIи дурну, лякьа чIалачIисса коф-
тагу, къантIасса юбкагу лавххун заназисса га цила уссил душнихь учача цикIуй». «Мув 
уча ина!» – бавхIуна цамур муаьллимналгу ганицIун, амма директорнахь ссихI дуккан 
щищакIуй къашайва. СсихI дуккансса мугьлатгу ганил щихьхьункIуй къабулайва. Гас-
сят яругу бацIан бувну, ссихI дурккуманай аьй-бювкьугу дурну, тIайла уккайва.

Нава къаччан бикIан булларчагу Камилат Аьлиевнан, ттун ччан къабикIайва ганин 
цаманал къаччан бикIан бувну. Мунияту, на дарсирайнгу къалавгун, аглан хьура жа-
нахIравува.

– Ина ттун лахьхьин буллан, ттуй аьй-бюкьурду дуллан цурав?! Лахьхьу институт-

гу къуртал бувну, хIакьину дарс дихьлан бивкIсса муаьллим! Ихтилат къурталссар. 
Насу вилва ххуллийх.

– Лахьхьу институт къуртал бувну, хIакьину муаьллимну зурчагу, ттун ххуйну кIул-
ли школалул тIалавшиннагу, ттулла давугу. Ххишала ттуйн чIу лахъ мабара!..

– Ина ттуйн амру мабулларда! На багьний чIугу лахъ бантIиссар, ттунма ччимургу 
бантIиссар. Лакьи нуз тихачул! – ялагу чIу лахъ бувна директорнал.

Камилат Аьлиевнал тIимур ттун муксса ххуйну баллай бакъая. Рязи бакъасса пиш 
мурччайну, бакIгу кIутIу дуллай, бувккуна Камилат Аьлиевна.

– АхIмад?! – махIатталну бурувгуна га ттух. – Ина шикку ци дуллай урар? Дарси-
райн циван къалавграв? – ганил ттул кьанчлуйх ттюнгъану ках куна. 

Гассят ттул чурххавух бявкъусса зурзу буллуна. На уний микI лавчIунна, амма дакI-
нийсса кьун бавссуна. Ттун ччай бия ганил ка, хъап куну чIувин дурну, ппай учин, 
амма мурччив сукку хьурчан дакъа, ттуща ссихI дукканнагу къархьуна.

– Ина дарсирай акъасса? – ялагу цIувххуна ганил.
– На вил буруккинттарай уссия, – дахьвасса чIуний ливчуна ттуща.
– Ттул буруккинттарай, – ххарину пиш куна ганил, ттухгу бурувгун. Ттул хъачIрай 

кагу дирхьуну, ганил на увцуна  классравун.
– На ххарира, АхIмад, тIайланугу, къатIайланугу ина тIимуния. Барчаллагь вин 

хьунмасса. Ттул пикри мабара, ттуща хьунссар ччинахьхьун жаваб дулун, – куну, га-
нил ялагу ттул хъачIрайх цила кIюласса, кIукIлусса каних ттюнгъану ках куна. – Улу, 
ухху тти классравун. Барчаллагь. Гьунттигу ккакканссару...

– Ттун ина тIайла буккан ччай бур...
– Юх, юх, АхIмад, вин цIана дарсру кьаритлан къабучIиссар. Насу. Барххуй... Ттул 

яла ххирама!..
– Ина ци зий бурав ваксса хIаллай? – ялун увккуна Гъапур Султ1анович. – Ттигу 

цаллара дурну урив мув? – лагьну цIувххуна ганал.
– Чш... – мурччай кIисса бивхьуна Камилат Аьлиевнал, гъалгъа матIра тIий.
Гъапур Султ1ановичлуйн ящайхтува, ттул щалва чурххавух, ччаннал мицIкиссурт-

тая айивхьуну, кьабакIравун дияннин ххалаххив кьутIлатIисса куннасса къюву дуллу-
на. На, сситтуй ганахгу урувгун, анаварну ттулва классравун увххура. БучIирив, къаб-
учIирив куну, цIухху-бусугу къабувну муаьллимнахь, щяивкIура ттулла парталух.

– Ина гьашину лап зия хъанай ура, АхIмад, – рязи бакъа бурувгуна гава алгебралул 
дарс дишайсса муаьллим. – Ина щалва ятIул-кIири ивчуну чIалай урахха, аьвкъу-гъили 
хьунувагу акъарав?

– Акъара. Багъишла ити.
– Изула доскалучIан ва задача буван, – куна ганил оьван кунма. 
Ттул цичIав бакIравун бухлай бакъая. Ттул хьхьичI бавцIуну бия  Камилат Аьли-

евна, Гъапур Султанович ххал шайхту, ххаришиврул яругу хъяхъи бувну, ганах буру-
глагисса.

– Ттуща ва задача бан къахьунссар, – куну, на мел бишав муаьллимнал столланий.
– КъакIулли вин хъанахьимурвагу цирив, – куну, ганил ттул ненттабакIрай ка 

дирхьуна. – Валлагь, ина кIирину унуккара. Шавайн насу, амма «вахта» бакъар чIа-
лачIиний. Лаххиягу лаххича, улу медпунктрайн! – куна ганил, ттухгу бурувгуну.

– Барчаллагь, – куну, ттула лаххиягу ларххуну, на увккун лавгра. КъакIула ттул 
мяйжаннугу температура гьаз хьуну диркIссарив, амма наварив къатIувай уккайхту, 
аьхълан ивкIунна.

Баргъ бивтуну бунугу, гъили буллай бакъая. Марххалттанул кIяла бувсса авлахъ, 
архния урувгукун, цIай-цIай тIий, кIяласса якьут чIа бувсса кунма чIалай бия. Га кIя-
ласса, бявкъусса авлахърайх ттущала нава къумасса пикрирдугу буллай, ттуна навагу 
къакIулну, шавайн ивну лявкъуна. Ттунна кIулши хьуния шинай, на тачIав макь къ-
аруртIуссия. Га кьини тIурчан, ттул яру цийва цивппа мукьал бувцIуна. Ттун кIулли 
зунтталчувнал, хъамитайпалул кунма, яру бяххан буллалаву – мув кьюкьала душиву, 
амма га бия ттул дакIнил буллалисса асар.

Хъаннил байранналул кьини гъан хъанай дия. Жул классраву дуклакисса оьрчIру 
ва душру, цаймий дарсирдай кунма, Камилат Аьлиевнал дарсирдайгу ялу-ялун цалла 

хасият ккаккан дуллай, вяйлиллай бия. Дарсирдай аьлагъужа чан къашайва. Гьай-гьай, 
Камилат Аьлиевнагу чария, тIаннуя лявхъуссагу бакъахьувкун, гьарца чувнан кунма, 
ганингу ссибизайва, утти гагу ялу-ялун жуйн чIу лахъ буллали хьуна: «Яр, зун нач 
дакъарив, ца, кIива зурува зун экзамен дулун багьантIиссар. Шарда лахьлан зун ччай 
бакъар, на дарс дурчIин дуллалийни, зу вичIи дихьлай бакъару. БучIантIимунил пи-
кри зун бакъар!» – дяъван бикIайва га жущал. Ца лахIзалийсса пахъ багьнугу бивкIун, 
оьрчIру ялагу гава цалва куццуй, куннайн кув къюнча тIий, телефонну зяр-зяр тIутIи 
дуллай, вяйлиллан бикIайва. 

Ца кьини литературалул дарсирай душругу куннищал кув хавардай, оьрчIру теле-
фонналувух макьанну рурцуну, лап вяйлиллай бия. Камилат Аьлиевнал вяйлиллайма-
нахь дарс цIухлай, къалархьхьуманан кIиварду бихьлай бия.

– Абдуллаевай, ттул пикрилий вин ххуйну кIулхьунссар хIакьинусса дарс. Бизула 
буси «Тихий Донналул» мурад, – куну, ганил хъяй гъалгъа тIисса Журият бизан бувна. 
Ганил дарс лархьхьуну дакъая. Уъ-муъ тIий, бивзун бавцIуна га.

– Вин кIуллив инара дарс къалархьхьусса. Дарсру къалахьхьаву къагьану, ххишал-
ларан ина вяйлиллайгу бура. На дарс дурчIин дуллалиний, ттух вичIи дишайсса дир-
кIссания, цIана ина кIива къаласунтIиссия, – куну, Камилат Аьлиевнал ганин кIива 
бивхьуна.

– Ина ттухун циван бахчуну бурав?! Вихь ихтияр дакъассар ттуйн чIу лахъ буллан! 
Дура! Психичка! – куну, цилва портфельгу лавсун, бувккун бавчуна Журият.

– БацIу, ина ттухь тIутIимур цирар?! – Камилат Аьлиевнал га, сситтуй бувгьуну, 
бацIан бувна.

– Вин бавмур! ВичIив шюлуша кIюрххил! – куну, хъит куну, ганил канийх хъат 
рирщуна. БацIан къавхьуну, Камилат Аьлиевнал ганил чIаврайх хъат рирщуна. Журият 
лажингу ца канил кIучI дурну, аьтIий бувккун лавгуна.

Ца лахIзалийсса циняв пахъ багьну, куннах кув ялугьлай ливчIуна. Амма Камилат 
Аьлиевнал жух бурган нач хъанай бивкIссарив, ягу ци хъинавав тIий, пикрирдай бив-
кIссияв, классрал журналгу тIивтIуну мадара хIал бувна жух бакI гьаз къадуллай.

– Та-ак, зун ччимур ва бухьунссия, оьрчIрув, – куну, журналгу кьабивтун, дарс къ-
уртал хьун дуранура, бувккун лавгуна. Цахъи хIаллава жун га ххал хьуна пальтогу 
ларххуну, цилва сумкагу хъарайх бувтун, школалул хIаятрава бувккун най. Жун ци-
нявннан бувчIуна, тти га жучIанма тачIав зана къахьунсса.

Ттун ччай бия, ганил хъирив лавну, бигъишла ити куну, га зана бан, амма классра-
вун, яругу хъуни бувну директор бувххуна, ганил хъирив Журиятгу.

– Камилат Аьлиевна ци буврив? – кьянкьану, лахъсса чIуний цIувххуна ганил.
Ца лахIзалий, мазгу хъамабивтсса кунма, щилчIав ссихI къадурккуна.
– Зун маз хъамабивтун бурив, Камилат Аьлиевна чуврив? – цIувххуна ялагу дирек-

торнал хъиннува чIугу лахъ бувну.
– Лавгунни, – цинявннал архIал учин бувсса кунма, увкуна классрал.
– Чун?
– КъакIулли...
– ТIайлассарив Журиятлул бусласимур?
– КъакIулли жун Журиятлул вихь цукун, ци увкуссарив, амма муаьллимнахь мунил 

оьрус мазрай «Дура! Психичка!», – куну, ганил канийх хъат рирщуна, – анаварну, ца-
манал ссихI дукканнин бусав на хьумуния. На тIимур щалва классрал мяйжан бувна. 
Жу Камилат Аьлиевнал чул бугьлай бур тIий, къаччиннасса аьтIавугу личин дурну, 
Журият классрава бувккун лавгуна. Мув чIумал переменалийнсса занг рирщуна.

– На ттигу мунил хъирив лаянна, – куну, директор бувккун лавгуна.
– Жунмания хъинну ххуйну кIулли, щаллагу аьй жуйра хьушиву, – къадагъа 

дирхьуссия на классраву дуклакисса оьрчIай ва душваврай. – Явара, кIулну бикIи, 
жува цукунчIав барашинна дан къааьркинссар, Камилат Аьлиевнал Журиятлуйх рир-
щусса, – куну.

Гания шинмай жун Камилат Аьлиевна ххал къавхьуна, хIатта хьунавагу къабакьай-
ва, так Анжелал бувсуна га Гъапур Султ1ановичлун буцин увкушиву.

Школагу къуртал бувну, ттун ччай бия бутта куна хIухчуну зун, ягу шофернал пиша 

лахьхьин. Амма ттул нину-ппу рязи къавхьуна. «Ургула, ттул арс, вичIи диша ттух, 
вила буттах. Жу ххуй бизайрив вин? Бигьалагай кьини жун дакъар, байранналул кьи-
нирду жун хъамариртуну дур. Цуксса харж ттуятува буккарчагу, ттун ччива ина дух-
тур шайсса институтравун увххуну. Оьрму наниссаксса, вин бувчIинтIиссар цIана на 
вихьва тIимунил мяъна. Ва замана зия хьуну бур. Кулпатраву чара бакъа хIакин икIан 
аьркинни. Цанная ца зуя хIакин ан дакIний буру, ваманая милица, чIаваманал школа 
къуртал бан ттигу ччяри. Ганигу на ганал пикри банна. Агар, ина институт къуртал 
бувну, вияту хIакин хьурча, на ва ттулва оьрмугу, захIматгу ратIух къалавгшиврий хIи-
сав банна. ХIарачат бува, ттул арс. Арцу дуллуну, на ина даврийнгу акьинна», – тIий, 
миннат буллалисса буттал тIимур къабан ттуща къавхьуна.

АцIра шин ххишалагу ларгуна. Буттал цалва махъ бацIан бувна. Институтгу къ-
уртал бувну, на азарханалийн зун увххура. Гьай-гьай, на кулпатгу бував. Буттал ттун 
шагьрулий аьрщи ларсуну, кIизивулийсса къатригу дурна. Куннил хъирив кув буллай, 
ттул бия кIия арс. ТIайламур бусан, ттун ччай бия ттунма ца душ бувну, Камилатлул цIа 
дизан. ХIалли-хIаллих тIий, чIун наниссаксса, ттун га дакIния бувккуна, амма ганиха 
лавхьхьусса душ хьунабакьирчан, ттул чурххавун бявкъусса зурзу булайва. На ттулла 
щарссанихьвагу къабувсуссия ттунма га ччай бивкIшиву, бюхъайссар, кIулну тIий, хъ-
амитайпа нахIакь щак-щук тIун бикIайшиву.

Ца кьини маркIачIан чIумал давугу къуртал хьуну, шавайн ачинна тIий хIадур хъ-
анахъисса, медсестра бувкIуна, вин хъунама хIакин ХIусман Рамазанович оьвтIий ур 
операционныйлувун тIий.

На анаварну, ттулла хялатгу ларххуну, лавгра ганачIан.
– Операция бан багьантIиссар, ина цалсса чунчIав малагара, – куну, ганал ттун 

ккаккан бувна рухI дуллалисса хъамитайпа. – Вай шамунная пайда бакъар, – куну, га-
нила чIаравсса шама адаминал ялтту бувтусса кIяласса простыня дуркьуна. – Амма ва 
хъамитайпалул маччаляхъиннарахь чара бакъа цIувххуну, ванил лякьлувусса оьрчIвагу 
ххассал бан аьркинни. Ванил ня ттигу щуруйнна дур, оьрчIгу сагънува бур, амма на 
цал ттигу цIуххин гьанна ванил гъанмийннахь. Гай рязи къавхьуна оьрчI буккан бан, 
мийннал кIива оьрчI мюрщисса шаппагу буссар, т1ий. Нину, ппу бакъасса оьрчIан ссан 
аьркинни оьхI-чап тIий, ялапар хъанансса оьрму, тIий. На ттигу гайнначIан гьаннача, 
ина хIадуршинна дува операциялийнсса, – куну, ХIусман Рамазанович лавгуна. 

На, гъан хьуну, цIунилгу ххал буллан ивкIра га хъамитайпалул пульс, лякьлувусса 
оьрчIал тагьар. Муниннин ганил лажин, кару оьттуцIа марцI дурну, шюршуна медсе-
страл.

– ХIайп бакъарив вил жагьилсса оьрму, дязанний лещан. Цалва бакъасса оьрчIру 
щиннив ччисса? Аман, чун анаварну буссияв зу? Агь, Аллагь, шанашисса хханссар, – 
ссихIвагу бакъасса жаназалущал гъалгъа тIий бия га. 

«КIулсса кунмасса хъамитайпа бур ва», – пикри хьуна ттун.
– РахIимат, ванил историялул карточка дулала ттухьхьун, – куну, учав на медсе-

стралухь.
Ганил анаварну ттул хьхьичI дирхьуна. «Мухтарова Камилат Аьлиевна, 1974 ши-

нал бувссар...» Ттун га чIумал ттулла къюкI дарцIусса ххива. На уний микI лавчIунна.
– Мув вин кIулсса буривгъар, ттул арс, – цIувххуна ттухгу бурувгун, РахIимал.
– Бур, – куну, на бакI дурссия.
– Агь, пакьир... КIива-кIива оьрчIал нину. Вайннава цагу мунил ласри тIар... – куну, 

тинмайну кушеткалий тIитIибавкьумийннайн бакI галай дурна ганил.
– Багъишла ити, Камилат Аьлиевнай, – куну, на ганил дяхълан диркIсса ка дур-

гьуссия. Ялтту бувтусса ссупра гьаз бувну, на Гъапур Султ1ановичлухьгу ттувува нава 
багъишла ити учав. Муксса къума ларгунахха ттул дакI, кьакьарттухун дия ца, кьуч1 
кунна, кьутIлай къумашиврул къурхъ. На аьтIун махъунайну акъассия.

– БучIибакъулт! Рязи къавхьунни оьрму ххассал бан. Нитти-буттаяр ххуйсса ухху-
рав, битира бивчIан тIива, – сситтуй зана хьуну, увкIуна ХIусман Рамазанович Гъапур 
Султ1ановичлул уссищал оьрчIал ялув ихтилат бан лавгсса.

– ХIусман Рамазанович, на вихь яла гьарза бувчIин банна, ихтияр дула ттухьхьун ва 
хъамитайпалул оьрчI буккан бансса операция буван. Нагу хIакиннахха. Винния чIалай 

бур ванил хIалкьазия. Хъинну лирчIун духьурчан ца-кIира ссят. Ттун ва оьрчI ххассал 
бан ччай бур. На ва вайннал маччаляхъиннаранмагу ккаккан къабанна. ОьрчI на ттуй-
нма лахъан банна. Тавакъюри, ХIусман Рамазанович…

– Мув  вин кIулсса бурив, ина аьжаивну аххана хьуну урахха, – махIатталну урув-
гуна га ттух.

– Гъансса инсанни ва ттун, ХIусман Рамазанович, жува хIакинталлу Гиппократнал 
хъва бувсса. Дула ттухьхьун рязишинна...

– Юх, на вихьхьун рязишинна дулун мунин кIулсса, гъансса чув акъара. ХIакин хIи-
саврайгу вин кIулссар, мукунсса операциярду мачча-гъаннал ихтияр дакъа къабувайсса. 
Агар инава банна операциягу, гьармургу вилва бакIрайн ласунна тIий ухьурчан, мув 
вилва иш бур, амма на рухсат буллай акъара, – кьянкьану увкуна ганал.

– На рязиссара! – мадара аьч увкссия микку на.
На операция буллан хIадур хьура. «Я, Аллагь, ва цIуллу-сагъсса душ лякъиннав 

ттун», – куну, на айивхьуссия. Ттул дакIниймур бувчIусса кунма, га бия душ. Ца лахI-
залийсса дуниял рутавай леххаву тIий, аьтIисса душгу канил бувгьуну, щалла дуниял 
ттунна тIиртIусса кунна, дакI ххаришиврул дурцIуна. Амма махъра-махъсса минутIру 
ва дунияллий рутан лирчIсса Камилат Аьлиевнайн я щайхту, ттул пиш бавссуна. Мед-
сестрахъул ттуятува арх буцайхту: «Камилат Аьлиевнай, бизу, винма душ буннича, – 
ливчуна ттува. – Ва дунияллий вияр ххирасса рухI ттул дакъассия. ХIайп, цилва чIу-
мал вихь укун учин сикъавсусса. Вил душгу, на ттулва душ кунма, ххирану ябанна... 
Мяйжаннугу, ина тIийкун, инсаннаща дан къашайсса даву дакъасса дур, так ца ва сса-
вур дакъа нанисса чIун щищичIав мютIи дан къашай», – дакIнийн багьуна ттун ганил 
жухьра дарс дихьлайсса шиннардий увкумур.

КIира ссят ххишалагу хьуна ттул, ганил кагу дургьуну, чIарав щяивкIун. ХIал-хIал 
бувну ттущалла азарханалий зузисса зузалт бувкIун, архниява жухгу ябивтуну, лагайва.

– Ина ци зий урар, вин къачIалай бурив мув къуртал хьусса? – куна дахьвасса чIу-
ний хъунама хIакиннал, ттул хъачIрай кагу дирхьуну. Гассят ттул яру мукьал бувцIуна.

«Скорый помощрай» бивхьуну, Камилат Аьлиевна биян бангу нава лавгссия. Гьунт-
тий кIюрххила ивзун, лавгра га буччин наниминнащал хIатталливнгу. Га бувччуна ла-
снал чIарав. Утти гайннал бакIрацI бивщусса кIяла зурдардийсса гайннал суратрайн 
ящукун, циваннив къакIулли, ттун гайннал бивкIулуву нарагу гьурттушинна дурсса 
кунма, аьжаивну дакI къума лагай. Бюхъайссар нава чIаваний дурсса оьрчIи тIуллу 
хьхьичI дацIлайну тIийгу дикIан. Чара бакъа ттулва душнин Камилатлун чансса кIул-
ши шайхту, на учIаванна шиккун, зунма ккаккан бан. ЧIун дуркIукун кIул банна цила 
уссурвавращалгу», – куну, на гайннал гьаттай ттухьхьунма нава махъ буллуссия.

Амма на хIакьинусса кьинигу махIаттал хъанай ура инсантурал чIурукь дурккусса 
дакIурдий. Лажиннича щинчIав хIисав къавхьуну бивкIссарив Камилат Аьлиевнал ля-
кьлува оьрчI бувккусса, ягу хIисав хьуну бунува къулагъас къадурссарив? Жул азарха-
налул хъунама хIакин икIайссия цIу бутIуйх нигьаувсуну, хIакьину-гьунттий бучIанс-
сар милицалт цачIанма Камилат Аьлиевнал маччаляхъиннарал аьрза бувну тIий. Гания 
шиннай ларгунни щаллусса шин. «Душ цуксса хъанай бурив? Камилат занан бив-
кIрив?» – куну цIуххирча бакъа, ганан, гьай-гьай, хъамабивтхьунссар га ттул оь кьини.

Ттива тти барчаллагьрай икIара на ттула буттайн, гаксса «къачча ттун дуклан» тIий 
унува, гужрай нава хIакинтал шайсса институтравун  авкьуну т1ий… 

                        Аьбдуссалам  МАГЬДИЕВ

ЧУКIУНДАЛАВ 

(МахIаммад-ХIажи 160 шин)

ЧукIундалавл буттал Муртазааьлил арулва оьрчI бивкIун бур. Къатрал къумашиву 
дуну, хъунама арс МахIаммадхIажи (ЧукIундалав), щарссагу дурцуну, къатлул личIину 
щяитан ччай ивкIун ур. Муртазааьли маэшатрал кIюласса ивкIун ур. Къатта бансса 
тахта-тIама ларсун дур мачча-гъанналгу кумаг бувну. Цуппа къаттагу ЧукIундалавл 
цалла карунних бан най ивкIун ур, чIарах бацIултгу чIарав бавцIуну.

КIия ккуркличувнал аьрза чивчуну бур Гъумукун циняв совет халкь думур хIала 
дирчуну, маэшатралгу, ихтиярдалгу архIал бацIлацIисса чIумал ЧукIундалав цанма-
лусса къатта буллай ур тIий.

Гъумуксса органнангу, цалла даву щириркIуну чIаланшиврул, аьрзакартурал тIи-
мур тIайлану чIалан ччан бивкIхьунссия, бувкIун конфисковать дурну дур циняв тах-
та-тIама.

ХIукуматрал ЧукIундалай дирхьуну дур 
дулун къабюхъансса индивидуальнай налог, 
зевххуну бур чIу. ЛивчIун ур ЧукIундалав 
аьрщарацIагу, халкьуннацIагу, хIукуматра-
цIагу хьуну.

ЧукIундалав ивкIун ур дуаьлийсса наз-
мурду чичлай, мискинтурахасса, партиялул 
ва хIукуматрал бакI дургьумийннахасса. 
Цалва назмурдаву ЧукIундалав барчаллагь 
тIий ур цала чIарав бавцIусса, цала даража 
бувчIусса МахIарам Куяевлухь, Аьбидин 
ХIусайновлухь, АьбдурахIман Къимпаев-
лухь, Аьбдуллагь Мусалаевлухь, ХIадис 
ХIажиевлухь.

Бала-апатIраща ххассал увссаксса ря-
зину ур цалва чулий бавцIусса, цахлува 
ихтилат бувсса ккурккуллая: МухIад Ма-
гьдиевлуя, АьбдулпаттахI Магьдиевлуя, 
Аьбдуллагь ХIажиевлуя, Щамххала Буттаевлуя, Аьбдулаьзиз Исаевлуя, Жалалуттин 
Буттаевлуя, Тажуттин Щайховлуя, МухIуттин Тагьмановлуя. 1934 шинал хьусса Дагъ-
усттаннал Чичултрал 1-мур Съездрайн гьан увну ур Гьанжилийн делегатну.

Мув  Съездрал ляхсса мутталий ахттайн чак бан ЧукIундалав увххун ивкIссар тIар 
хьхьичI бакIрайн багьсса къатлувун. Ххал барча, га бивкIун бур Дагъусттаннал ЦИК-

рал секретарь зун щяикIайсса къатта. ЧукIундалав чаклий унува, га ялун увххун ур. 
Мукуна чIаххувсса къатлуву ХIамзат ЦIадассагу ивкIссар тIар чак буллай. Га щинчIав 
ххал хьуну акъар. Га  Съездрай ЦIадассангу, ЧукIундалавнгу Дагъусттаннал халкьун-
нал шаэршиврул цIарду дулун най бивкIссар тIар. Чаклий увгьусса ЧукIундалавлмур 
цIа лиххан дурну дур Указрава.

Тти кIайва аьрзакартурахьхьун багьана биривну бур – ЧукIундалав халкьунналгу, 
хIукуматралгу душманни, динчири тIий чичлансса.

Мунивухва чивчуну бур, ай, ЧукIундалавл цува заллусса кIира гьарахъалу дур, ми-
скинтурал ккашин дукаймур цала сувун нани дуллалисса, хIалтIилухун занай, ссунна-
тру буллай, гьайчалтту буллай, бусурман магьарду бихьлай, халкь чантI учин битлай 
акъар, тIий.

Га ппурттуву чIявусса халкь талихIрайн бувцуну наниссару тIисса бакIдугьулт, 
цума ухьурчагу, аваданма, хIатта цала захIматрай цува ччаннай авцIумагу, хIукума-
трайн къаршисса ккулакри, буржуйри тIий бивкIун бур. Кув бакIдугьулт, мукунмий 
циняв душмантал бакъар тIурча, цаятува бавай бурхха душмантал тIий, гайннахлу бук-
кан ццах увкуну бивкIун бур.

ЧукIундалав щихлу ивкIссарив, щищал дакI дургьуну ивкIссарив кIулну бикIан 
буккияра ванал «Лениннухасса зума», «СталиннучIансса чагъар». Вайнна ванал наз-
мурдава личIи бувсса цаппара ххару:

На, мискинсса захIматкаш, даиман зийна ивкIсса,
Я гъинарай, кIинарай – тачIав бацIу къавхьусса,
Ттулва захIматирайну маэшат буллай ивкIсса,
Мув  маэшат зевххуну кьаивтунна, Асталин!

Лениннул, Асталиннул  закон укун духьурча,
Ттулва канил кушулул на ккулак айсса хьурча,
Ттул ялун бивсса амру зул амрулий бухьурча,
Ттул захIмат зул амрулун кьурван хьуннав, Асталин.

Бюхъайссарив щил-унугу, ссал-унугу душманну икIан укунсса ххару чивчусса ав-
тор?!

Амма, цуксса вих хьун захIматнугу, ЧукIундалав ккулакнан ккалли увну, авкьуну 
ур дуснакьравун 1937-кусса шинал. Гивува накьлу хьуну ур, къюкI пIякь увкуну.

1988 шинал ЧукIундалав халкьуннал душманшиврула уккан увну усса кIул бувну 
бур жула аьлимчу, шаэр Абачара ХIусайнаевлул. Ванил ЧукIундалавл душнил Рази-
ятлул цIания цаннил хъирив ца цимийгу аьрза чивчуну бур Дагъусттаннал КГБ-лийн, 
буттал бакIрачIан бувкIмур цин кIул бара тIий. 1990 шинал сентябрьданул 28-нний 
укунсса справка дуркIун дур РазиятлучIан:

«Чукундалав – Магомед-гаджи, 1862 г. рождения, уроженец с. Куркли осужден 28 
октября 1937 г. Тройкой НКВД ДАССР, 27 февраля 1938 г., умер в тюрьме.

Постановлением Президиума Верховного суда ДАССР от 26 июня 1988 г. решение 
Тройки НКВД ДАССР от 28 октября 1937 г. отменено. Дело в отношении Чукунда-
лава – Магомед-гаджи производством прекращено за отсутствием в его действиях 
состава преступления, т.е. реабилитирован.

Начальник подразделения КГБ ДАССР
В.И. Чуденко».
Разиятлул ялагу чивчуну бур, ппу тахсир къалявкъуну реабилитировать увкун, га 

чIумал конфисковать дурмур, ягу гайннул багьа зана битан аьркиннихха тIий. Мунич-
Iан жаваб дуркIун дур ЧукIундалав увгьусса чIумал ганал къатлува цичIав конфиско-
вать дурссар тIисса материал архиврал документирттаву дакъар тIий.

Амма, ялув кIицI бувсса куццуй, туснакьравун акьиннин, ЧукIундалавща зерхху-
ну дур тахта-тIаннуя дайдирхьуну къатлувусса чирчурайн дияннинсса затру, увгьуну 
махъ зерххуну дур кIирагу гьарахъалугу. Ккулакнан лайкьсса цичIав дакъани къатлуву, 
зерххусса мискиншиву кIицI дан хъанайгу бакъахьунссия хIукмулул заллухъру.

1990 ш. ЧукIундалавл шеърирдал лу буккан бувну бур кIава Абачара ХIусайнаев-
лул. Амма ЧукIундалавл биографиялуву чIявусса затру кIанттайн къабагьссагу чIалай 
бур.

ЧукIундалав реабилитировать увссар тIий дуркIсса Дагъусттаннал КГБ-лул справ-
калий ванайн ЧукIундалав-МахIаммад-ХIажи тIий бур.

Аьдатрай, «хIажи» ххи байсса бивкIссар хIажлийн лавгсса адаминал бикIу, хъан-
нил бикIу цIанил ялун. ЧукIундалав хIажлийн къалавгссар. Ванан дирзссар хIажлийн 
лавгсса МахIаммад-хIажинал цIа.

Щаклийсса дур шаэр увсса шингу. ЧукIундалав реабилитировать увссар тIисса 
справкалий бур ва 1862 шинал увссар тIий. 1886 шиналсса кулпатирттал сияхIрай чив-
чуну бур «Магомед-Гаджи Муртазали оглы родился 1867-1870 годы» тIий (переписрай 
инсантурал шинну чичайсса диркIун дур цахьва ягу цаймийннахь цIувххуну, тIайлану-
гу, вайксса духьунссархха тIийгу). 

ЦIа ЧукIундалав дуни, цува Ккурклиясса уний, ванал оьрмулул кюругу чув бив-
кIссаривгу кIулну бикIан аьркинни. 2006 ш. лакрал антологиялийсса ЧукIундалавл 
назмурдал хьхьичIмукъуву Абачара ХIусайнаев ур ва Ккурклияссар тIий. Сулайман 
АхIмадов ур цIанил ЧукIундалав ЧукIнатусса ушиву буслай бур тIий. ЧукIундалав ре-
абилитировать увссар тIисса справкалий бур ва Ккурклияссар тIий. Ванищала, 1912 
шинал итабавкьусса «ЦIубарз» журналланул 5-мур номерданий Абачара ур: «Ппу 
Муртазааьли, революция хьуннин хьхьичI, ккашила уккан, ЧукIнату Ккурклийн  ивзун 
ивкIун ур», – тIий.

Чассар Муртазааьли ва ванал арс ЧукIундалав? Ва кувннан щаклий личIлачIис-
са зат  тIайламунийн буккан баншиврия кIул хьун багьлай чIалай бур хъиннува гъ-
анну Муртазааьлил шардаллищал, ванал кулпатращал. Ттинин лакрал аьлимтуралгу, 
ЧукIундалавл цIа кIицI дуллалимийнналгу ванал оьрмулул гьанулух ва миналух аьр-
кинссаксса ургъил бувну чIалай бакъар.

На чIивисса уний, 30-ку шиннардий жуннийн уххайва чурххал лахъ акъасса, ув-
цIусса, хъунмасса, кIяласса чIиригу бусса, гьайбат дусса адамина. Жул шаппамийннал 
мунайн МахIаммад учайва. Кув чIумал цаймийннащалсса ихтилатраву, гайннаха лавхь-
хьуну, ЧукIундалавгу учайва. ДакIний бур, цала хьхьичI дуканмур дирхьувкун: «ЗучIа 
мудан алжаннул дукра дикIай. Къалмукьчяйгу, кьалия бувсса накьгу хIачIлачIисса тту-
яту ккулак уллай, на къаччимий ттуяту аьрзри чичлай бур», - куна ганал.

ЧукIундалав ттул буттал буттащал МухIадлущал чIявуну ихтилатирттай икIайва, 
цалва дакIниймур ганахь буслай.

КIулши дакъасса ттун ЧукIундалавл бусласимур щаллуну къабувчIайхьунссия. 
Нава, хъуна хьуну, аькьлу-кIулшилийн увкIукун, хIукуматгу, ванихлумий ва ванийн 
къаршину бивкIмийгу бувчIуну, ЧукIундалавл тIий ивкIмунил мяънагу, га цу ивкIсса-
ривгу бувчIлан бивкIуна.

Гайра шиннардий жучIан чIяруну дучIайва Зубайрижат тIисса щарсса. Ганийн Зу-
байгу учайва. На цIувххуссия Зубайхь, МахIаммадлуйн ЧукIундалав цанни учайсса, 
куну. Ганил ттухь бувсуна, цIив дуртсса чирчурай чIаравгу щяивтун: «Нагу ЧукIун-
дахъаяссара, бавал, ва зучIана учIайсса, инавагу ххирасса ЧукIундалавгу ттул уссур. 
Жу мукьа уссу, шанба ссу бивкIссару яхъанай буттал буттащал ХIусайннущал, буттал 
ниттищал кIа чIивисса ЧукIундахъал къатлуву. Жул буттайн Муртазааьли чайссия. На 
чIанба-чIибимур бивк1ра. ЧукIундахъул тIуннин, жуйн ХIусайнхъул чайссия, -(1886 
шиналсса кулпатирттал сияхIрайгу чивчуну бур Муртазааьлил буттайн ХIусайн чайсса 
бивкIшиву.

Муртазааьлил ххюва оьрчI кIицI лаглай бур шикку: МахIаммад (ЧукIундалав – 
М.А.) – 1867-1870-кусса шиннардий увсса; АбутIалиб – 1873-1874-кусса шиннардий 
увсса; ХIабибуллагь – 1879-1880-кусса шиннардий увсса.  Бувсун бур Муртазааьлил 
кIива душ бивкIшивугу. Я цIарду, я шинну ккаккан дурну дакъар. АрулцIалкусса шин-
нардий шяравусса бугьарасса хъаннил бувсуна ца ссийн ПатIима, гамунийнгу – Зубай 
чайссия, куну. Зубай аьпалухьхьун лавгунни 60-кусса шиннардил дайдихьулий). - Ттул 
уссу Къарачайнаву щилчIав ивкIуну ур тIисса хавар бувкIун, ганал леххаврий лавгссия 
ганаяр мюрщимий уссу ва ссу.

Тикку ивкIусса уссил бакI кьуркьуну дур тIисса хавар бавну, бусса кIанттай дакI хъ-
якуну бивкIуссар ссу. Ниттийн Ссакинат чайссия. Га ЧукIнатуссая. Мунияту бухьунссар 
жуйн ЧукIундахъул чайсса. Ссакинат бувцуну махъ жул чIивисса къатта хъиннува къума 
хьуссар. Буттал буттал ХIусайннулгу, Ссакинатлул нитти-бутталгу маслихIат хьуну бур 
Муртазааьли щарссанищал ЧукIнавн изан ан – щарнил нитти-буттал къатравун. Къатта 
гьартасса бунугу, чаралул кIюласса бивкIун бур Сакинатлул нину-ппугу. Мунияту Мур-
тазааьли ва Сакинат махъунмай Ккуркливва кIура бавну бур. МахIаммад (ЧукIундалав) 
ЧукIнавва увну ивкIссарив, Ккурклив бувкIун махъ увссарив къакIулли», – кусса дакIнийн 
бутаву дурна.

ЧукIнату Ккурклийн ивзукун, Муртазааьлил хьхьичIва-хьхьичI кулпат ялапар хъананс-
са къатта бикIан аьркина. Учин бюхъай Ккурклийсса ЧукIундахъал къатта Муртазааьлил 
бувсса, ягу машан лавсъсса бикIан бюхъайхха, куну. Ва къатта бур щарнил дайдихьулий, 
бувну ттуршрахъул шинну хьусса. Ва ирсирай нанисса къатлуву Муртазааьлил нину-ппу 
ялапар хъанай бивкIшиву буслай бия Зубай. 1886 шиналсса кулпатирттал сияхIрай буслай 
бур ва къатлуву ялапар хъанай бивкIшиву Муртазааьли ппу ХIусайн, нину. ЧукIуннахъ-
ал къатлулгу Муртазааьлилгу оьрмулул шинну цанничIан ца дукIлай дакъар, кIа къатта 
Муртазааьлил бувну бикIан бюхъай чиншиврул. Ттул пикрилий, ва кIанттул буслай бур 
Муртазааьлил, ЧукIнату увкIун, цува заллусса къатта къабивкIшиву Ккурклий.

Вай цимурцаннул хIисав дуркун, учин багьлай бур ялапар хъанан къаттагу, маэша-
тран хъугу машан ласунсса чара бусса ивкIссания, ХIусайннул, Муртазааьли буттал 
шяраву Ккуркливва ялапар хъанантIиссия, куну.

Муртазааьли ЧукIнатусса ивкIун, цалва маэшатрал хъирив Ккурклийн увкIун ив-
кIхьурчагума, хъунмур, аькьлу-кIулши тамам хьумур  оьрчIал оьрму Ккурклий лавгун 
бур, ккурккуллащал  уртакьсса хьуну бур, багьу-бизу вайннал кунмасса хьуну бур, хха-
ришивугу, оьшивугу уртакь хьуну дур.

Муртазааьлил хъуна-хъунама арс ивкIун ур МахIаммад-ХIажи. ЧукIундалавл био-
графия щак-щукливун бутлай бур, цанничIан ца къабукIлакIисса затру бур МахIам-
мадлуйн ЧукIундалав циван тIун бивкIссарив къакIулмийннан.

АьбдулпаттахIлул ккалай 30-кусса шиннардий Ккурклий 120 МахIаммад (МахIан-
мад, МахIанмада) ия. Архния ккурчIа бувцIусса оьрчIайн оьвкукун, цуманайн оьвтIис-
сарив кIулну къабикIайва. Ванияту, аьркинма увчIиншиврул, оьрчIал буттал, ниттил, 
гайннайн хъар хъанахъисса цамур цIа увкуну, махъун «лав» тIисса суффикс лачIун 
байсса аьдат дия, пулантурал МахIаммадлуйн оьвтIисса мяъналий, ягу ихтилат га-
наясса мяъналий. Масала, Сулаймалав, Барххулав, БатIилав, ПатIилав, ЧукIундалав. 
ЧукIундащалсса хIалашиву дуну тIий, Муртазааьлил кулпатрайн ЧукIундахъул тIун 
бивкIукун, вайннал МахIаммадлуйнгу ЧукIундалав тIун бивкIссар. 

МахIанмад щар дуцай оьрмулувун ивукун, Муртазааьлил жамятрахь тавакъю бувну 
бур, къатта чIивисса бур, оьрчIру чIявусса бур, арснан щар дуцинсса къатта бансса 
кIантту булара, тIий. Буллуну бур шярава къачIалачIисса, километралул, ххишалагу 
архсса, хъунин ишла дан къашайсса ххяли-чарил кIантту. Гикку ЧукIундалавл цалла 
каних бувну бур кIива мюрщисса къатта бусса пукьа, ца оьл бакьинсса ппалгу. Къатта 
буллалисса, бувсса чIун ттун къакIулли. Махъ, нава ВицIхъувн лагайсса чIумал, нава-
гу ххирасса, ттунагу ххирасса ЧукIундалавл къатлувун на чIявуну уххайссия. Инсан-
нал мискиншиву бусласисса къаттагу бикIайва, къатлувумургу дия. Чара бакъашиврул  
ЧукIундалавл, аьрщи чарттацIа марцI дурну, хъу дурну дия, лагма ларкьуну дия. Бу-
гьлан ивкIун ур хIажикIа (шагьнал лачIа), нувщи. Бувгьуну бия мукунма ахъулссаннул 
мурхьругу.

Цува заллусса ичикь хьуну махъ ЧукIундалавн щарссагу дурцуну дур гивун. Савав 
ци хьуссарив къакIулли, ванал кIилла дурцуну дур щарсса. Цалчинмунийн ПатIима 
чайсса бивкIун бур. Мув ттун къакIулли. Мийннал буттан цIасса Муртазааьли увну ур. 
Жагьил хьуну ур оьрчI. Дурцуну дур мунангу щарсса. Мунин цIагу диркIун дур ПатIи-
ма. Муртазааьли къакIулссия га чIумал, ПатIима кIулли. Вайннал Зугьрижат тIисса 
душгу бия, хъинну бакIрал ххуйсса.

Муртазааьли, ПатIима ва душгу кьабивтун, шярава лавгун ур. КIура къааллалиний, 
ПатIима щар хьуну бур МухIадилавхъал ТIагьирдун. Цалва маэшатрал кIюлашиврул 

вай Зугьрижатлущал Мусаланаулланийн (цIанасса Атланаулланийн) бивзун бур. Зу-
гьрижат гиккун ивзсса Аьли тIисса ккуркличувнан щар хьуну бур. Ххадижат тIисса 
ванил душнил урчIва оьрчI бувну бур. Муртузааьли Красноярскалий мина дирхьуну 
ивкIун, тикка Буттал кIанттул цIанийсса дяъвилийн лавгун, дяъви къуртал хьуну махъ 
Ккурклийн увкIун ия гъанчу, шяравалу, щарнил жямат ккаккан. 1984 шинал аьпалухь-
хьун лавгсса хавар баян бувну, ссурахъулссил Банил (Зубайл душнил) арс Зайду Крас-
ноярскалийн лавгун увкIуна, Муртазааьлигу увччуну. 

ЧукIундалавл кIилчинмур щарссанил цIа дия ПатIимат. Ва бивкIун бур ИсялмахIам-
мадахъал ПатIиматлул буттал Оьмарилавл ссу. ПатIимат кIулсса цIанагу чIявусса бур 
Ккурклий. Вайннал бия кIива душ – Марзият, Разият. Марзият цила буттал ниттийхсса 
гъанчувнан ЧукIнавн щар хьуна. Вайннал ряхва оьрчI бия. Разият Мажидхъал Аьвдул-
мажидлун щар хьунни. Вайннал мяйва оьрчI бунни. КIивагу аьпалухьхьун лавгунни.

Къатлул чулухсса кIира дачIу дугьайсса хъувату ларсъсса шагьнал лачIал ца-кIи-
ра дачIулул ЧукIундалавл кулпатрал оьхъиншиву къалахъайхьунссия. Дакъассия тIий 
бикIай ва заллусса кулпатран диял хьунуксса бакIлахъру ласунсса хъу-лухчи, хъюву 
чIалачIисса ризкьи, гьухъаллануву ятту. Укунма чIалачIи бувну бур 1886 шинал кулпа-
тирттал сияхIралгу. Мискиннал маэшатрал кIини оьл бур. Ца оьл ЧукIундалавл кулпа-
тралгу бия. Амма мукьва бакIран аьркинмур ца оьлийну щаллу дангу цукун хьунссар?

ИчIуссаннал пикрирдал къазразан увсса ЧукIундалавн пикри хьуну бур, ратIату 
неххая щингу гьаз дурну, цалла аьрщарай гьарахъалу дарча, суву къахьурчагу, урцIуву 
хьунхьуви иникIма тIисса. Къаивтун ур гьарахъалу дан.

Бан-битанмур бухлавгсса ЧукIундалав, къалайчи, чарил усттар, уссал усттар хьу-
ну, Къарачайнавух, Нугъайнавух, Чачаннавух, Чарагаснавух уклан ивкIун ур. Кулпат 
ккашил хьун къабивтхьунссия, амма кьачIа нувчIуллуйн лавхъун бакъая. ЧукIундалав 
мюрщи оьрчIан ссуннат, гьайчалтту буллан ивкIун ур. Амма шяраваллил кьатIув къа-
уккайва. Ванилгу ЧукIундалавл жип кIу къархьухьунссия.

ЧукIундалав кIура авну ур гара гьарахъалттичIан. Дурну дур цанницIун кIира. 
Ппив дурну 300-400 метралул манзилланийсса ххяли, бувккун бур нех лагайсса гьаллу 
гьарахъалттачIан.

Шикку ца хьусса ишгу дакIнийн багьунни. ЧукIундалав гьарахъалттил нигь кьутI 
дуллай уна, ванал ялун увкIун ур чIивима уссу АбутIалиб. Ва ивкIссар чурххаву хъун-
масса гуж бусса адамина. Ттуна чIалай, къапулух бавцIусса лахъсса жул чал бурхIай 
ца ка дирхьуну, авцIусса щяту чал ялтту тIанкI дуруна. Хъунма чару ливчуну, ваначIан 
бутайсса шяраву къаикIайва.

АбутIалиб уссихь хъярчирайсса ласу-къасулт буслай ивкIун ур. Ссибивзсса ЧукIун-
далавл увкуну бур, ттувун рахIатшиву къадутлатисса аьркинбакъулт кьабивтун, тиву-
най къатлувун ачу, куну. АбутIалиблул ришхантрай куну бур, на гьарча, мув нигь вища 
гьарахъалттивунгу ларсун, чIапулун гьаз дан къахьунссархха, увкуну. ЧукIундалавл 
увкуну бур АбутIалиб, гуж лахъуни мабулларда, гуж ттуйгу буссарча, куну. Къаккавкс-
сар куну бур уссил. ЧукIундалавл, ссихI къадуркна, ивзун лавай, нигь экьи  лирчуну 
дур неххал тамур зуманийн. АбутIалиб ия тIар дахьа ттира ина ттун ттула уссу ушиву 
кIул хьусса тIий, чIиви оьрчI куна ххаригу хьуну.

Мякьлин щин хIачIан лавгмийннангу ккаклай, мув нигь неххал зуманийсса щара-
щул чулух 20-25 шинал хьхьичIгу дуссия. Ганияр махъ дакъар гикку. Цуяв буслай ия, 
щиллив неххавун ккуру диртун дур, тIий. ЧукIундалавн лайкьсса гьайкал дия га нигь. 
КIулши дакъашиву дурну, ванал цIа неххал ласун дурну дур.

Ца хьусса иш цамургу. ВицIхъав бувччу хьусса алчIиял арамтал ЧукIундалав 
мискьилла уллай бивкIун, бияву хьуну дур. Гъумучату бувкIсса милица цIуххаву дул-
лай бивкIун, ца щарсса дия тIар аьй щий хьуссарив ттун къакIулли, ххюва щяв увтун, 
ЧукIундалав гайннал ялув щяивкIун ия тIий.

АбутIалиблулгу кIилла дурцуну дур щарсса. ХьхьичIмунийн ПатIима чайсса бивкIун 
бур. Ттун ва къакIулли. Ххажакьнахъал НухIлул ссу бивкIссар тIар. Вайннал бивкIун бур 
кIива оьрчI – Вагьабуттин ва Аьлабуттин. Хъунама ттун къакIулли. Ванал наслугу бакъар. 
Аьлабуттингу чурххал буттаха лавхьхьусса ия. Ванал, лув увххун, щяту ттукку-чу гьаз 
байва. Буттал кIанттул цIанийсса дяъвилия увкIун махъ колхозраву зий икIайва, хъунмур-

чIин къутанналий. Ванал кулпат бия Къандамайхъал Зайнав. Вайннал оьрчIру – ХIаби-
буллагь ва СалихIат. ХхюцIалкусса шиннардий, цалва къаттагу бавххуну, щалва кулпат 
Сулакьрайн бивзуна.

АбутIалиблул кIилчинмур кулпатрайн ХIуризат чайва. Ва бивкIуну 40-45 шин 
хьухьунссар. Вайннал кIива душ бия – Пирдавс ва Уммугьали. Вайннал аьпа бувнугу 
20-25 шин хьухьунссар. Пирдавслул кIия арс ия – МахIаммад (ЧукIундалавн цIасса) 
ва АбутIалиб (буттан цIасса). МахIаммадлул аьпа бувну 7-8 шин хьухьунссар. АбутIа-
либлул кIия арс ур – Тельман ва Олег. Олег каруннай бияврил Аьрасатнал чемпион ур. 
ЦIана тренерну зий ур. Уммугьалил шамма къатлул хьусса душ бур. АбутIалиб ЧукIун-
дахъал къатлуву уссия. ДукIу ивкIунни.

Ттун ЧуIундалавл ПатIима тIимур ссу къакIулли. Ванил кIива арс ия. МахIаммад-
бакьир тIима ттун макIра куна кIулли. Буттал кIанттул цIанийсса дяъвилий ивкIуссар. 
Гаманайн МахIаммадтIагьир учайва. Ва ххуйну дакIний ур. Сюлкъиравату яларайсса 
ца ка дакъая. Дакъанагу, лечин, тIанкI учин гьунар бусса, ЧукIундахъаясса ия. Гьидаят 
тIисса кулпат бия ванал. Вайннал кIия арс ия – Загьиди ва МахIаммадаьли. Загьиди 
ттущал дуклай икIайссия. Ирсирай нанисса ЧукIундахъал гуж бия ванал чурххаву-
гу. Донбассрай шахталуву зий ивкIссар. Тиккува аьпалухьхьун лавгунни. Кулпатрая 
цичIав къакIулли. МахIаммадаьли Щурагь икIайва. Вагу лавгунни дукIу-кIулссану аь-
палухьхьун. Ххишала акъа инсаншиву дусса, мубараксса ур тIий бикIайва кIулмий. 

Муртазааьлил оьрчIаву чIинма-чIивимур Зубай бия. Ванил лас ия Гъазихъал Щайх-
ху тIисса. Ттун ва къакIулли. Вайннал бия ца Бани тIисса душ. Ва аьпалухьхьун лав-
гунни 1968 шинал. Банил бия ряхва оьрчI. Нину ва душ пиш куну бакъа зума къабахъ-
айсса, шяраваллил агьулланучIа хIурмат бусса бия. 

Социализмалул «Чанна-ЦIуку» – ВицIхъи лиюнни. Ванищал архIал лиюнни 
ЧукIундалавл къаттагу, гьарахъалттугу, багъгу. 

ЦIа лакраву тарихраву личIантIисса назмурдал залуннан – ЧукIундалавн хас дурс-
са давурттив даван аьркинни школардай, библиотекарттаву. Мяйжанссар, Сулайман 
АхIмадовлул хIарачатрай Дагъусттаннал элмулул центрданий дунни ЧукIундалавн цIа 
кусса чIирисса конференция. Сулайманнул «ЧукIундалав» тIисса лугу итабавкьунни 
(МахIачкъала, 2016).

Цащава батIин бювхъуссаксса ЧукIундалавл шеърирду бавтIун, «Илчилий», «ЦIу-
барз» журналланий бивщунни Абачара ХIусайнаевлул.

Жува чIун-чIумуй мунал цIаничIан кIура баллан лайкьссар тIиссара.

   

                                                   






